
Улсын Их Хурлын 2016 оны намрын ээлжит чуулганы 12 
дугаар сарын 28-ны өдөр /Лхагва гараг/-ийн нэгдсэн 

хуралдааны  гар тэмдэглэл


Улсын Их Хурлын дарга М.Энхболд ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 76 гишүүнээс 39 гишүүн ирж, 51.3 хувийн ирцтэйгээр Төрийн ордны чуулганы нэгдсэн хуралдааны танхимд 10 цаг 24 минутад эхлэв.

Чөлөөтэй: Ж.Бат-Эрдэнэ, Ж.Батзандан, Д.Гантулга, Б.Дэлгэрсайхан, Л.Оюун-Эрдэнэ, М.Оюунчимэг, Ш.Раднаасэд, Б.Саранчимэг, Г.Тэмүүлэн, Ч.Хүрэлбаатар, Л.Энх-Амгалан, Д.Эрдэнэбат, Ж.Эрдэнэбат;


Эмнэлгийн чөлөөтэй: С.Батболд, Л.Мөнхбаатар, Д.Цогтбаатар;


Тасалсан: Б.Наранхүү, О.Содбилэг;


Хоцорсон: М.Билэгт-58 минут, Д.Мурат-20 минут, Д.Сарангэрэл-21 минут, Я.Содбаатар-1 цаг 31 минут, А.Сүхбат-52 минут, Ч.Улаан-18 минут, А.Ундраа-37 минут, Ө.Энхтүвшин-37 минут.


Хэлэлцэх асуудалтай холбогдуулж Улсын Их Хурлын гишүүн О.Баасанхүү, Г.Занданшатар, Т.Аюурсайхан нар санал хэлэв.

Улсын Их Хурлын дарга М.Энхболд 12 дугаар сарын 31-ний өдөр төрсөн өдөр нь тохиож байгаа Улсын Их Хурлын гишүүн Д.Муратад Улсын Их Хурлын гишүүдийн нэрийн өмнөөс баяр хүргэж, эрүүл энх, аз жаргал, сайн сайхныг хүсэн ерөөв.

Нэг.“Монгол Улсын Хөгжлийн банкны талаар авах зарим арга хэмжээний тухай” Улсын Их Хурлын тогтоолын төсөл /Засгийн газар 2016.12.14-ний өдөр өргөн мэдүүлсэн, анхны хэлэлцүүлэг/

Хэлэлцэж буй асуудалтай холбогдуулан Сангийн сайд Б.Чойжилсүрэн, Хөгжлийн банкны гүйцэтгэх захирал Б.Батбаяр, мөн банкны тэргүүн дэд захирал Ч.Энхбат нар оролцов.

Хуралдаанд Төсвийн байнгын хорооны ажлын албаны ахлах зөвлөх Д.Отгонбаатар, Эдийн засгийн байнгын хорооны ажлын албаны зөвлөх С.Энхцэцэг, Төсвийн байнгын хорооны ажлын албаны референт Ц.Батбаатар нар байлцав.

Тогтоолын төслийг анхны хэлэлцүүлэгт бэлтгэсэн талаар Эдийн засгийн болон Төсвийн байнгын хороодоос гаргасан хамтарсан санал, дүгнэлтийг Улсын Их Хурлын гишүүн Д.Тогтохсүрэн танилцуулав.

Байнгын хороодын санал, дүгнэлттэй холбогдуулан Улсын Их Хурлын гишүүн О.Баасанхүү, Г.Занданшатар, Н.Цэрэнбат, Ц.Гарамжав нарын тавьсан асуултад Эдийн засгийн байнгын хорооны дарга Д.Тэрбишдагва, Улсын Их Хурлын гишүүн Б.Жавхлан, Сангийн сайд Б.Чойжилсүрэн, Хөгжлийн банкны гүйцэтгэх захирал Б.Батбаяр нар хариулж, тайлбар хийв.

Нэг.Байнгын хороодын дэмжсэн санал:

М.Энхболд: -1.Улсын Их Хурлын гишүүн Ц.Даваасүрэн, Б.Жавхлан, Д.Тэрбишдагва нарын гаргасан, төслийн 1 дэх заалтыг доор дурдсанаар өөрчлөн найруулах:

“1.Монгол Улсын Засгийн газар, Монгол Улсын Хөгжлийн банк хооронд улсын төсвөөс эргэн төлөгдөх нөхцөлтэй үүссэн өр, авлагын тооцоог 2016 оны 12 дугаар сарын 31-ний өдрөөр тасалбар болгон эцэслэн шийдвэрлэж, Монгол Улсын Хөгжлийн банкны зохистой харьцааны холбогдох шалгуур үзүүлэлтийг сайжруулах арга хэмжээ авахыг Монгол Улсын Засгийн газар /Ж.Эрдэнэбат/-т даалгасугай гэсэн саналыг дэмжье гэсэн санал хураалт явуулъя.

Уг саналтай холбогдуулан Улсын Их Хурлын гишүүн С.Эрдэнэ, Ч.Улаан, Г.Занданшатар, Б.Пүрэвдорж, О.Баасанхүү нар санал хэлэв.

Зөвшөөрсөн

33


Татгалзсан


21


Бүгд



54


61,1 хувийн саналаар санал дэмжигдлээ.


Ц.Нямдорж: 2.Улсын Их Хурлын гишүүн Б.Жавхлан, Д.Тэрбишдагва нарын гаргасан, төслийн 2 дахь заалтын “үнэт цаасаар нэмэгдүүлэх” гэснийг “үнэт цаас гаргаж, нэмэгдүүлэх” гэж өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн

42


Татгалзсан


12


Бүгд



54


77,8 хувийн саналаар санал дэмжигдлээ.


Уг саналтай холбогдуулж Улсын Их Хурлын гишүүн Ц.Даваасүрэн санал хэлэв.

3.Улсын Их Хурлын гишүүн Д.Тэрбишдагвын гаргасан, төслийн 3 дахь заалтын “аудит хийж, дүгнэлт гаргахыг” гэснийг “аудит хийхийг” гэж өөрчлөх гэсэн саналыг дэмжье гэсэн саналаар санал хураалт явуулъя.

Зөвшөөрсөн

42


Татгалзсан


12


Бүгд



54


77,8 хувийн саналаар санал дэмжигдлээ.
Хоёр.Байнгын хороодын дэмжээгүй санал:

Ц.Нямдорж: Улсын Их Хурлын гишүүн З.Нарантуяагийн гаргасан, төслийн 2 дахь заалтын “1 их наяд” гэснийг “500.0 тэрбум” гэж өөрчлөх гэсэн саналыг дэмжээгүй Байнгын хороодын саналыг дэмжье гэсэн санал хураалт явуулъя.


Зөвшөөрсөн

39


Татгалзсан


15


Бүгд



54


72,2 хувийн саналаар санал дэмжигдлээ.

“Монгол Улсын Хөгжлийн банкны талаар авах зарим арга хэмжээний тухай” Улсын Их Хурлын тогтоолын төслийг эцсийн хэлэлцүүлэгт бэлтгүүлэхээр Төсвийн болон Эдийн засгийн байнгын хороодод шилжүүлэв.


Уг асуудлыг 11 цаг 19 минутад хэлэлцэж дуусав.

Хоёр.Улсын дээд шүүхийн шүүгчийн албан тушаалд нэр дэвшигчийг танилцуулах тухай

Хэлэлцэж буй асуудалтай холбогдуулан Шүүхийн ерөнхий зөвлөлийн дарга Н.Лүндэндорж, Шүүхийн ерөнхий зөвлөлийн Гүйцэтгэх нарийн бичгийн дарга Т.Мэндсайхан, нэр дэвшигч Г.Банзрагч, Б.Мөнхтуяа нар оролцов.

Хуралдаанд Хууль зүйн байнгын хорооны ажлын албаны ахлах зөвлөх Б.Баасандорж, зөвлөх Б.Хонгорзул нар байлцав.

Нэр дэвшигчдийг Шүүхийн ерөнхий зөвлөлийн дарга Н.Лүндэндорж, нэр дэвшигчдийн талаар Хууль зүйн байнгын хорооноос гаргасан санал, дүгнэлтийг Улсын Их Хурлын гишүүн Л.Энхболд нар танилцуулав.

Байнгын хорооны санал, дүгнэлт болон нэр дэвшигчдээс Улсын Их Хурлын гишүүн Ц.Даваасүрэн, Д.Дамба-Очир, Б.Энх-Амгалан, Б.Ундармаа, С.Чинзориг, Л.Болд, Г.Занданшатар, М.Билэгт, Б.Пүрэвдорж нарын тавьсан асуултад Улсын Их Хурлын гишүүн Л.Энхболд, Шүүхийн ерөнхий зөвлөлийн дарга Н.Лүндэндорж, нэр дэвшигч Г.Банзрагч, Б.Мөнхтуяа нар хариулж, тайлбар хийв.


Улсын Их Хурлын гишүүд Улсын дээд шүүхийн шүүгчийн албан тушаалд нэр дэвшигчидтэй танилцав.

Улсын Их Хурлын дэд дарга Ц.Нямдорж 11:05-11:25 цагт хуралдааныг даргалав.

Уг асуудлыг 11 цаг 57 минутад хэлэлцэж дуусав.

Гурав.Улсын ерөнхий прокурорын орлогчийг томилох асуудлыг зөвшилцөх санал танилцуулах

Хэлэлцэж буй асуудалтай холбогдуулан Монгол Улсын Ерөнхийлөгчийн Хүний эрх, хуулийн бодлогын зөвлөх Ч.Өнөрбаяр, Улсын ерөнхий прокурор М.Энх-Амгалан, нэр дэвшигч Б.Амгаланбаатар нар оролцов.

Хуралдаанд Хууль зүйн байнгын хорооны ажлын албаны ахлах зөвлөх Б.Баасандорж, зөвлөх Б.Хонгорзул нар байлцав.

Нэр дэвшигчийн талаар Ерөнхийлөгчийн Хүний эрх, хуулийн бодлогын зөвлөх Ч.Өнөрбаяр, Улсын ерөнхий прокурорын орлогчийг томилох асуудлаар Хууль зүйн байнгын хорооноос гаргасан санал, дүгнэлтийг Улсын Их Хурлын гишүүн Х.Нямбаатар нар танилцуулав.

Байнгын хорооны санал, дүгнэлт болон нэр дэвшигчтэй холбогдуулан Улсын Их Хурлын гишүүн Ц.Даваасүрэн, Х.Болорчулуун, О.Баасанхүү нарын тавьсан асуултад Улсын Ерөнхий прокурор Л.Энх-Амгалан, нэр дэвшигч Б.Амгаланбаатар нар хариулж, тайлбар хийв.

Улсын Их Хурлын гишүүн Б.Ундармаа, Ө.Энхтүвшин, М.Билэгт, Ц.Цогзолмаа, Л.Болд, Ц.Нямдорж санал хэлэв.

М.Энхболд: -Улсын ерөнхий прокурорын орлогчоор нэр дэвшигч Б.Амгаланбаатарыг томилох саналыг дэмжье гэсэн санал хураалт явуулъя.

Зөвшөөрсөн

46


Татгалзсан


8


Бүгд



54


85,2 хувийн саналаар санал дэмжигдлээ.

Уг асуудлыг 12 цаг 40 минутад хэлэлцэж дуусав.

Дөрөв.Монгол Улсын хилийн тухай хуулийн шинэчилсэн найруулгын төсөл болон холбогдох бусад хуульд нэмэлт, өөрчлөлт оруулах тухай хуулийн төслүүд /эцсийн хэлэлцүүлэг/

Хэлэлцэж буй асуудалтай холбогдуулан Хууль зүй, дотоод хэргийн яамны Төрийн нарийн бичгийн дарга Г.Баясгалан, Хил хамгаалах ерөнхий газрын дарга П.Сэргэлэн, Гадаадын иргэдийн харьяатын газрын дарга Д.Мөрөн, Хууль зүй, дотоод хэргийн яамны Хууль зүйн бодлогын газрын дарга П.Сайнзориг, Гадаадын иргэний харьяатын газрын Харьяатын газрын дарга Б.Хатантуул, Гаалийн ерөнхий газрын дэд дарга Ё.Бат-Эрдэнэ, Хууль зүй, дотоод хэргийн яамны Хууль зүйн бодлогын газрын ахлах мэргэжилтэн Т.Нармандах нар оролцов.

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Д.Ариунболд, Хууль зүйн байнгын хорооны ажлын албаны ахлах зөвлөх Б.Баасандорж, зөвлөх Б.Баярмаа, референт Ч.Батбямба нар байлцав.

Хуулийн төслийг эцсийн хэлэлцүүлэгт бэлтгэсэн тухай Аюулгүй байдал, гадаад бодлогын болон Хууль зүйн байнгын хороодоос гаргасан хамтарсан танилцуулгыг Улсын Их Хурлын гишүүн О.Батнасан танилцуулав.



Байнгын хорооны танилцуулгатай холбогдуулан Улсын Их Хурлын гишүүн Г.Занданшатар, Г.Мөнхцэцэг нарын тавьсан асуултад Улсын Их Хурлын гишүүн, ажлын хэсгийн ахлагч Ц.Нямдорж, Улсын Их Хурлын гишүүн Ж.Энхбаяр нар хариулж, тайлбар хийв.


Улсын Их Хурлын гишүүн Л.Болд санал хэлэв.

Монгол Улсын хилийн тухай хуулийн шинэчилсэн найруулгын төслийн талаархи зарчмын зөрүүтэй саналын томьёоллоор санал хураалт явуулав.

М.Энхболд: 1.Төслийн 16 дугаар зүйлийн 16.4 дэх хэсэг, 18 дугаар зүйлийн 18.3 дахь хэсгийн “хилийн” гэсний өмнө “хил залгаа улстай” гэж тус тус нэмэх гэсэн саналыг дэмжье гэсэн санал хураалт явуулъя.

Зөвшөөрсөн

44

Татгалзсан


9


Бүгд



53

83,0 хувийн саналаар санал дэмжигдлээ.

2.Төслийн 17 дугаар зүйлийн 17.4 дэх хэсгийг доор дурдсанаар өөрчлөн найруулах:
“17.4.Хилийн хяналтын байгууллагын хяналт шалгалтаар илрүүлсэн гадаадын иргэний виз, бүртгэлийн зөрчлийг гадаадын иргэн, харьяатын байгууллага шийдвэрлэнэ.” гэсэн саналыг дэмжье гэсэн санал хураалт явуулъя.

Зөвшөөрсөн

40

Татгалзсан


12


Бүгд



52
76,9 хувийн саналаар санал дэмжигдлээ.
Уг саналтай холбогдуулан Улсын Их Хурлын гишүүн Ц.Нямдорж, Ц.Даваасүрэн, Г.Занданшатар нар санал хэлж, Улсын Их Хурлын гишүүн Ж.Энхбаяр тайлбар хийв.
3.Төслийн 23 дугаар зүйлийн 23.5 дахь хэсгийн “явуулна.” гэснийг “ажиллана.” гэж өөрчлөх гэсэн саналыг дэмжье гэсэн санал хураалт явуулъя.


Зөвшөөрсөн

45

Татгалзсан


6


Бүгд



51
88,2 хувийн саналаар санал дэмжигдлээ.

4.Төслийн 29 дүгээр зүйлийн 29.7 дахь хэсгийн “гадаадын иргэн, харьяатын,” гэснийг хасах гэсэн саналыг дэмжье гэсэн санал хураалт явуулъя.

Зөвшөөрсөн

42

Татгалзсан


9


Бүгд



51

82,4 хувийн саналаар санал дэмжигдлээ.
5.Төслийн 35 дугаар зүйлийн 35.1.9 дэх заалтын “хэрэгслийг” гэснийг “хэрэгслийн талаархи мэдээллийг” гэж өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн

44

Татгалзсан


7


Бүгд



51
86,3 хувийн саналаар санал дэмжигдлээ.
6.Төслийн 40 дүгээр зүйлийн 40.2.1 дэх заалт, 45 дугаар зүйлийн 45.2.1 дэх заалтын “бусад хүний” гэснийг “бусдын” гэж тус тус  өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн

44

Татгалзсан


7


Бүгд



51
86,3 хувийн саналаар санал дэмжигдлээ.
7.Төслийн 48 дугаар зүйлд доор дурдсан агуулгатай 48.1.5 дахь  заалт нэмэх:
“48.1.5.хил хамгаалах байгууллагын хамгаалалтад байгаа объектод хүч хэрэглэн халдсан, халдахыг завдсан.” гэсэн саналыг дэмжье гэсэн санал хураалт явуулъя.

Зөвшөөрсөн

44

Татгалзсан


7


Бүгд



51
86,3 хувийн саналаар санал дэмжигдлээ.
8.Төслийн 58 дугаар зүйлийн 58.1 дэх хэсгийг доор дурдсанаар өөрчлөн найруулах:

“58.1.Энэ хуулийг 2017 оны 02 дугаар сарын 01-ний өдрөөс эхлэн дагаж мөрдөнө.” гэсэн саналыг дэмжье гэсэн санал хураалт явуулъя.
Уг саналтай холбогдуулан Улсын Их Хурлын гишүүн Ц.Даваасүрэн үг хэлэв.

Зөвшөөрсөн

42

Татгалзсан


9


Бүгд



51
82,4 хувийн саналаар санал дэмжигдлээ.
Байнгын хорооны саналаар Монгол Улсын хилийн тухай хуулийн шинэчилсэн найруулгын төслийг бүхэлд нь баталъя гэсэн санал хураалт явуулъя.

Зөвшөөрсөн

45


Татгалзсан


6


 Бүгд



51

88,2 хувийн саналаар хууль батлагдлаа.
Уг саналтай холбогдуулан Улсын Их Хурлын гишүүн Ц.Даваасүрэн санал хэлэв.

Гаалийн тухай хуульд өөрчлөлт оруулах тухай хуулийн төслийг бүхэлд нь баталъя гэсэн санал хураалт явуулъя.

Зөвшөөрсөн

45


Татгалзсан


6


 Бүгд



51

88,2 хувийн саналаар хууль батлагдлаа.
Гадаадын иргэний эрх зүйн байдлын тухай хуульд өөрчлөлт оруулах тухай хуулийн төслийг бүхэлд нь баталъя гэсэн санал хураалт явуулъя.

Зөвшөөрсөн

42


Татгалзсан


9


 Бүгд



51

82,4 хувийн саналаар хууль батлагдлаа.
Монгол Улсын иргэн гадаадад хувийн хэргээр зорчих, цагаачлах тухай хуульд нэмэлт, өөрчлөлт оруулах тухай хуулийн төслийг бүхэлд нь баталъя гэсэн санал хураалт явуулъя.

Зөвшөөрсөн

42


Татгалзсан


9


 Бүгд



51

82,4 хувийн саналаар хууль батлагдлаа.
Сонгуулийн тухай хуульд өөрчлөлт оруулах тухай хуулийн төслийг бүхэлд нь баталъя гэсэн санал хураалт явуулъя.

Зөвшөөрсөн

43


Татгалзсан


8


 Бүгд



51
84,3 хувийн саналаар хууль батлагдлаа.
Төрийн албаны тухай хуульд өөрчлөлт оруулах тухай хуулийн төслийг бүхэлд нь баталъя гэсэн санал хураалт явуулъя.

Зөвшөөрсөн

43


Татгалзсан


8


 Бүгд



51
84,3 хувийн саналаар хууль батлагдлаа.
Төрийн бэлгэ тэмдгийн тухай хуульд өөрчлөлт оруулах тухай хуулийн төслийг бүхэлд нь баталъя гэсэн санал хураалт явуулъя.

Зөвшөөрсөн

43


Татгалзсан


8


 Бүгд



51
84,3 хувийн саналаар хууль батлагдлаа.
Хүн худалдаалахтай тэмцэх тухай хуульд өөрчлөлт оруулах тухай хуулийн төслийг бүхэлд нь баталъя гэсэн санал хураалт явуулъя.

Зөвшөөрсөн

45


Татгалзсан


6


 Бүгд



51

88,2 хувийн саналаар хууль батлагдлаа.
Чөлөөт бүсийн тухай хуульд өөрчлөлт оруулах тухай хуулийн төслийг бүхэлд нь баталъя гэсэн санал хураалт явуулъя.

Зөвшөөрсөн

41

Татгалзсан


10

 Бүгд



51
80,4 хувийн саналаар хууль батлагдлаа.
Эрүүгийн байцаан шийтгэх хуульд өөрчлөлт оруулах тухай хуулийн төслийг бүхэлд нь баталъя гэсэн санал хураалт явуулъя.

Зөвшөөрсөн

43


Татгалзсан


8


 Бүгд



51
84,3 хувийн саналаар хууль батлагдлаа.
Монгол Улсын хилийн тухай хуулийг хүчингүй болсонд тооцох тухай хуулийн төслийг бүхэлд нь баталъя гэсэн санал хураалт явуулъя.

Зөвшөөрсөн

45


Татгалзсан


6


 Бүгд



51

88,2 хувийн саналаар хууль батлагдлаа.
Хилийн боомтын тухай хуулийг хүчингүй болсонд тооцох тухай хуулийн төслийг бүхэлд нь баталъя гэсэн санал хураалт явуулъя.

Зөвшөөрсөн

44

Татгалзсан


7

 Бүгд



51
86,3 хувийн саналаар хууль батлагдлаа.

Улсын Их Хурлын дарга М.Энхболд Монгол Улсын Засгийн газраас 2016 оны 11 дүгээр сарын 17-ны өдөр Монгол Улсын Их Хуралд Монгол Улсын хилийн тухай хуулийн шинэчилсэн найруулгын төслийн хамт өргөн мэдүүлсэн Жолоочийн даатгалын тухай, Захиргааны хариуцлагын тухай, Кадастрын зураглал ба газрын кадастрын тухай, Тусгай хамгаалалттай газар нутгийн тухай хуульд өөрчлөлт оруулах тухай хуулиудын төслийг хууль санаачлагчид нь буцаах тухай Улсын Их Хурлын тогтоолын эцсийн найруулгыг уншиж танилцуулав. Эцсийн найруулгатай холбогдуулан Улсын Их Хурлын гишүүдээс асуулт, санал гараагүй болно.

Улсын Их Хурлын гишүүд дээрх тогтоолын эцсийн найруулгатай танилцлаа. /13.12 цагт/

Үдээс өмнөх хуралдаан 2 цаг 48 минут үргэлжилж, 76 гишүүнээс 58 гишүүн ирж, 76.3 хувийн ирцтэйгээр 13 цаг 12 минутад завсарлав.


Үдээс хойшхи хуралдаан 15 цаг 47 минутад эхлэв.

Чөлөөтэй: Б.Бат-Эрдэнэ, Ж.Бат-Эрдэнэ, Ж.Батзандан, Д.Гантулга, Б.Дэлгэрсайхан, Ж.Мөнхбат, Н.Номтойбаяр, Л.Оюун-Эрдэнэ, М.Оюунчимэг, Ш.Раднаасэд, Я.Санжмятав, Б.Саранчимэг, Г.Тэмүүлэн, Ч.Хүрэлбаатар, Л.Энх-Амгалан, С.Эрдэнэ, Д.Эрдэнэбат, Ж.Эрдэнэбат;


Эмнэлгийн чөлөөтэй: С.Батболд, Л.Мөнхбаатар, Д.Цогтбаатар;

Тасалсан: О.Баасанхүү, Ё.Баатарбилэг, Ж.Ганбаатар, Д.Ганболд, Ц.Гарамжав, Г.Мөнхцэцэг, Д.Мурат, Б.Наранхүү, Х.Нямбаатар, Д.Оюунхорол, Б.Пүрэвдорж, Д.Сарангэрэл, О.Содбилэг, Н.Цэрэнбат, Л.Элдэв-Очир, Ж.Энхбаяр.

Үдээс хойшхи хуралдаанаар хэлэлцэх асуудалтай холбогдуулан Улсын Их Хурлын гишүүн Н.Энхболд Монгол Улсын хилийн тухай хуулийг дагаж мөрдөх журмын тухай хууль, Монгол Улсын Хөгжлийн банкны талаар авах зарим арга хэмжээний тухай Улсын Их Хурлын тогтоолын төслийг хэлэлцээд өнөөдрийн хуралдааныг өндөрлөх санал хэлж, Улсын Их Хурлын дарга М.Энхболд хэлэлцэх асуудлын дараалалд өөрчлөлт оруулахаар болов.


Тав.“Монгол Улсын Хөгжлийн банкны талаар авах зарим арга хэмжээний тухай” Улсын Их Хурлын тогтоолын төсөл /Засгийн газар 2016.12.14-ний өдөр өргөн мэдүүлсэн, эцсийн хэлэлцүүлэг/

Хэлэлцэж буй асуудалтай холбогдуулан Сангийн сайд Б.Чойжилсүрэн, Хөгжлийн банкны гүйцэтгэх захирал Б.Батбаяр, мөн банкны тэргүүн дэд захирал Ч.Энхбат нар оролцов.

Хуралдаанд Төсвийн байнгын хорооны ажлын албаны ахлах зөвлөх Д.Отгонбаатар, Эдийн засгийн байнгын хорооны ажлын албаны зөвлөх С.Энхцэцэг, Төсвийн байнгын хорооны ажлын албаны референт Ц.Батбаатар нар байлцав.


Тогтоолын төслийг эцсийн хэлэлцүүлэгт бэлтгэсэн тухай Төсвийн болон Эдийн засгийн байнгын хороодоос гаргасан хамтарсан танилцуулгыг Улсын Их Хурлын гишүүн Д.Тогтохсүрэн танилцуулав.


Байнгын хороодын танилцуулгатай холбогдуулан Улсын Их Хурлын гишүүдээс асуулт гараагүй болно.


М.Энхболд: -Байнгын хорооны гаргасан, төслийн 1 дэх заалтыг доор дурдсанаар өөрчлөн найруулах:

1.Монгол Улсын Засгийн газар, Монгол Улсын Хөгжлийн банк хооронд улсын төсвөөс эргэн төлөгдөх нөхцөлтэй үүссэн өр, авлагын тооцоог 2016 оны 12 дугаар сарын 31-ний өдрөөр тасалбар болгон харилцан суутгах замаар эцэслэн шийдвэрлэж, Монгол Улсын Хөгжлийн банкны зохистой харьцааны холбогдох шалгуур үзүүлэлтийг сайжруулах гэсэн саналыг дэмжье гэсэн санал хураалт явуулъя.


Зөвшөөрсөн

45

Татгалзсан


9


Бүгд



54


83,3 хувийн саналаар санал дэмжигдлээ.

2.“Монгол Улсын Хөгжлийн банкны талаар авах зарим арга хэмжээний тухай” Улсын Их Хурлын тогтоолын төслийг бүхэлд нь баталъя гэсэн санал хураалт явуулъя.

Зөвшөөрсөн

43

Татгалзсан


11


Бүгд



54

79,6 хувийн саналаар тогтоол батлагдлаа.

Улсын Их Хурлын дарга М.Энхболд “Монгол Улсын Хөгжлийн банкны талаар авах зарим арга хэмжээний тухай” Улсын Их Хурлын тогтоолын эцсийн найруулгыг танилцуулав. Эцсийн найруулгатай холбогдуулан Улсын Их Хурлын гишүүдээс асуулт, санал гараагүй болно. Улсын Их Хурлын гишүүд тогтоолын эцсийн найруулгатай танилцлаа. /15.52 цагт/


Зургаа.Монгол Улсын хилийн тухай хуулийг дагаж мөрдөх журмын тухай хуулийн төсөл /анхны хэлэлцүүлэг/

Хэлэлцэж буй асуудалтай холбогдуулан Хууль зүй, дотоод хэргийн яамны Төрийн нарийн бичгийн дарга Г.Баясгалан, Хил хамгаалах ерөнхий газрын дарга П.Сэргэлэн, Гадаадын иргэдийн харьяатын газрын дарга Д.Мөрөн, Хууль зүй, дотоод хэргийн яамны Хууль зүйн бодлогын газрын дарга П.Сайнзориг, Гадаадын иргэний харьяатын газрын Харьяатын газрын дарга Б.Хатантуул, Гаалийн ерөнхий газрын дэд дарга Ё.Бат-Эрдэнэ, Хууль зүй, дотоод хэргийн яамны Хууль зүйн бодлогын газрын ахлах мэргэжилтэн Т.Нармандах нар оролцов.


Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Д.Ариунболд, Хууль зүйн байнгын хорооны ажлын албаны ахлах зөвлөх Б.Баасандорж, зөвлөх Б.Баярмаа, референт Ч.Батбямба нар байлцав.

Хуулийн төслийг анхны хэлэлцүүлэгт бэлтгэсэн талаар Аюулгүй байдал, гадаад бодлогын болон Хууль зүйн байнгын хороодоос гаргасан хамтарсан санал, дүгнэлтийг Улсын Их Хурлын гишүүн О.Батнасан танилцуулав.


Байнгын хорооны санал, дүгнэлттэй холбогдуулан Улсын Их Хурлын гишүүдээс асуулт, санал гараагүй болно.



М.Энхболд: -Байнгын хорооны саналаар хуулийн төслийг анхны хэлэлцүүлгээр нь батлах горимын саналыг дэмжье гэсэн санал хураалт явуулъя.


Зөвшөөрсөн

35

Татгалзсан


19


Бүгд



54

64,8 хувийн саналаар горимын санал дэмжигдлээ.

Горимын санал дэмжигдсэн тул Монгол Улсын хилийн тухай хуулийг дагаж мөрдөх журмын тухай хуулийн төслийг бүхэлд нь баталъя гэсэн санал хураалт явуулъя.


 Зөвшөөрсөн

43

Татгалзсан


10


Бүгд



53

81,1 хувийн саналаар хууль батлагдлаа.

Уг асуудлыг 15 цаг 59 минутад хэлэлцэж дуусав.

Бусад: Монгол Улсын Засгийн газраас Улсын Их Хуралд 2016 оны 5 дугаар сарын 31-ний өдөр өргөн мэдүүлсэн Монгол Улсын Засгийн газар болон БНЭУ-ын Экспорт, импортын банк хооронд байгуулах 1 тэрбум ам.долларын зээлийн хэлэлцээрийг соёрхон батлах тухай хуулийн төслийг Засгийн газрын хуралдаанаар хэлэлцээд эргүүлэн татахаар шийдвэрлэсэн тухай Засгийн газрын 2016 оны 12 дугаар сарын 16-ны өдрийн 229 тоот бичиг ирүүлснийг танилцуулав. Улсын Их Хурлын чуулганы хуралдааны дэгийн тухай хуулийн 17.3-т заасны дагуу хууль санаачлагч төслөө татан авсанд тооцлоо. /15.47 цагт/

Улсын Их Хурлын дарга М.Энхболд Олон улсын гэрээний тухай /шинэчилсэн найруулга/, Монгол Улсын Засгийн газрын тухай хуулийн зарим хэсэг хүчингүй болсонд тооцох тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулиудын эцсийн найруулгыг уншиж танилцуулав.
Эцсийн найруулгатай холбогдуулан Улсын Их Хурлын гишүүдээс асуулт, санал гараагүй болно.


Улсын Их Хурлын гишүүд дээрх хуулиудын эцсийн найруулгатай    танилцлаа. /15.59 цагт/

Хуралдаан 3 цаг 01 минут үргэлжилж, ирвэл зохих 76 гишүүнээс 39 гишүүн ирж, 51.3 хувийн ирцтэйгээр 16 цаг 00 минутад өндөрлөв.

Чуулганы нэгдсэн хуралдааны зохион байгуулалтыг Хуралдаан зохион байгуулах хэлтсийн дарга Н.Цогтсайхан, мөн хэлтсийн шинжээч Б.Баярсайхан, Р.Дэлгэрмаа нар хариуцан ажиллав.

Тэмдэглэлтэй танилцсан:


ТАМГЫН ГАЗРЫН ЕРӨНХИЙ
НАРИЙН БИЧГИЙН ДАРГА





Ц.ЦОЛМОН

Тэмдэглэл хөтөлсөн:


ПРОТОКОЛЫН АЛБАНЫ ШИНЖЭЭЧ


Б.БАТГЭРЭЛ




УЛСЫН ИХ ХУРЛЫН 2016 ОНЫ НАМРЫН ЭЭЛЖИТ

ЧУУЛГАНЫ 12 ДУГААР САРЫН 28-НЫ ӨДРИЙН НЭГДСЭН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ


М.Энхболд:  -Улсын Их Хурлын гишүүдийн энэ өдрийн амгаланг айлтгая. Гишүүдийн ирц 51,3 хувьд хүрсэн байна.

Улсын Их Хурлын 2016 оны намрын ээлжит чуулганы 12 дугаар сарын 28-ны өдрийн нэгдсэн хуралдааны ажиллагаа нээснийг мэдэгдье.

Энэ оны отгон хурал өнөөдөр болох гэж байна. Өнөөдрийн хуралдаанаар  “Монгол Улсын Хөгжлийн банкны талаар авах зарим арга хэмжээний тухай” Улсын Их Хурлын тогтоолын төсөл, анхны хэлэлцүүлэг.


2.Улсын дээд шүүхийн шүүгчийн албан тушаалд нэр дэвшигчийг танилцуулах тухай.

3.Улсын Ерөнхий прокурорын орлогчийг томилох асуудлыг зөвшилцөх тухай.

4.Монгол Улсын Хилийн тухай хуулийн шинэчилсэн найруулга болон хамт өргөн мэдүүлсэн бусад хуулиудын төсөл, эцсийн хэлэлцүүлэг.

5.Монгол Улсын Хилийн тухай хуулийг дагаж мөрдөх журмын тухай хуулийн төсөл.


6.Монгол Улсын хууль тогтоомжийг 2020 он хүртэл боловсронгуй болгох үндсэн чиглэл батлах тухай Улсын Их Хурлын тогтоолын төсөл, анхны хэлэлцүүлэг.


7.Замын хөдөлгөөний аюулгүй байдлын тухай хуульд өөрчлөлт оруулах тухай болон Захиргааны хариуцлагын тухай хуульд өөрчлөлт оруулах тухай хуулийн төсөл, хэлэлцэх эсэх.


8.Хууль тогтоомжийн тухай хуульд нэмэлт, өөрчлөлт оруулах тухай хуулийн төсөл, хэлэлцэх эсэх.


9.Олон улсын гэрээний тухай хуулийг хүчингүй болсонд тооцох тухай хуулийн төсөл, хэлэлцэх эсэх.


10.Хүнсний тухай хуульд өөрчлөлт оруулах тухай болон Хүнсний бүтээгдэхүүний аюулгүй байдлыг хангах тухай хуульд нэмэлт, өөрчлөлт оруулах тухай хуулийн төсөл, хэлэлцэх эсэх.


Ийм 10 асуудлыг хэлэлцүүлэхээр чуулганд танилцуулж байна.


Хэлэлцэх асуудал дээр саналтай гишүүд байна уу?


Хэлэлцэх асуудал дээр саналтай гишүүд байвал микрофоноо дарчих.


-Занданшатар гишүүн.


Г.Занданшатар:  -Би Баасанхүүгийн ард.


М.Энхболд:  -Баасанхүү гишүүн.


О.Баасанхүү:  -Баярлалаа. Оны хамгийн отгон чуулган буюу 2016 оны хамгийн сүүлийн чуулган болж байгаа учраас, хэдийгээр ганцхан өдөр ч гэлээ гэсэн хамгийн хариуцлагатай юмнуудаа оруулмаар байна. Ялангуяа Эрдэнэтийн 49 хувийн ажлын хэсгийн дүгнэлт юу болсон бэ? Он дуусчихлаа. Чанга, чанга дуугараад, чанга, чанга яриад баахан хулгайчийг илрүүлнэ гээд орилоод байсан хүн маань дуугарахаа больчихлоо. Одоо яах вэ?


Тэрбишдагва гишүүн өмнөх чуулган дээр хэлж байсан юм, хаалттай хуралдаан хийе, янз бүрийн юмнуудаа ер нь нэг ярихгүй бол болохгүй гээд байсан. Тэгээд таныг ирэхээр буюу даргын зөвлөл дээр энэ зүйл яригдсан уу? Таныг ирэхээр л яриад хаалттай хуралдаан хийвэл яасан юм бэ гэж ер нь, уул нь ярьсан. Та бас дараагийн хэлэлцэх асуудал дээр, таныг ирэхээр энэ асуудал ер нь шийдэгдчихээд орно гэж надад хэлсэн. Тэгэхээр Их Хурлын дарга үүнийг бас тодорхой болгож өгөөч ээ. Өчигдөр хаалттай шүүх хурал боллоо. Орхон аймгийн Их залуу багийн иргэд маань ял авлаа. Би ерөөсөө ойлгохгүй байгаад байгаа юм. Хуулийг харахаар нэг өөр, болж байгаа процесс ер нь нэг өөр болчхоод байна л даа.


М.Энхболд:  -Хэлэлцэх асуудалтай холбогдуулж үг хэлж байгаа шүү, Баасанхүү гишүүн ээ.


О.Баасанхүү:  -Би хэлэлцэх асуудал руу оруулъя гэж ярих гэж байгаа юм.


М.Энхболд: -Шүүх хуралд өнөөдрийн хэлэлцэх асуудал ямар холбогдол байна, ямар хамаатай байгаа юм бэ?


О.Баасанхүү:  -Энийг бас хэлэхгүй бол болохгүй болчхоод байгаа юм. Яагаад вэ гэхээр би энэ хэлэлцэх асуудал дээр ажлын хэсэг байгуулах асуудлыг оруулаач ээ гэж хэлэх гээд оршил маягаар ярих гээд байна л даа. Яагаад гэхээр ард түмэн энд өнөөдөржин мессеж бичээд, утсаар яриад, та энийг чуулган дээрээ оруулаад өнөөдөр бас хэлэлцэх асуудал дотор шүүх хурлын асуудалтай холбоотойгоор ажлын хэсэг байгуулаад харах боломж байна уу гэж би хэлэх гээд байгаа юм. Өөрөөр хэлэх юм бол, өнөөдөр энэ болоод байгаа асуудлыг харахаар Өргөдлийн байнгын хороо 461-д шүүх хурал хийж болохгүй гээд, шүүх Шүүхийн ерөнхий зөвлөл байрыг нь 461-д хийх ёсгүй гэдэг байр суурь илэрхийлээд байхад шүүх нь 461-д хаалттай хийчихлээ л дээ. Хаалттай юм дотор олон хүн эргэлзээ төрөөд байгаа юм. Тэгэхээр бид нар ардчилсан парламентын 25 жилийн ой болох гэж байгаа, Үндсэн хуулийнхаа 25 жилийн ойг тэмдэглэх гэж байгаа. Одоо бид нар  энэ ардчилалтай холбоотой, хүний эрхтэй холбоотой асуудлаар энэ отгон чуулганаараа ер нь нэг ажлын хэсэг байгуулж хүний эрхтэй холбоотой, хэлмэгдүүлэлттэй холбоотой асуудлаар байр суурь илэрхийлээд дүгнэлт гаргаж болдоггүй юм уу?


Өмнө нь, анх МАХН-ын дарга Намбарын Энхбаяр гэдэг хүнийг яллахад л энэ бол хэлмэгдүүлэлт байна гэдгийг би өмгөөлөгч байхдаа хэлж байсан юм. Дараа нь Монгол Улсын Ерөнхий сайд Алтанхуяг бас л ийм юм ярьж байгаа юм, Ерөнхийлөгч болох гэж байгаа учраас намайг хэлмэгдүүлээд байна гэж. Одоо, ард түмэн нь өнөөдөр гэмт хэрэгт хоригдсон хүнээр гүтгүүллээ гэж яриад байна. Тэгэхээр энэ дээр парламент парламентын засагтай юм бол өнөөдөр шүүх засаглал нь бие даасан, хараат бус, хуулийн байгууллага нь хараат бус гэдгийг нотолгоожуулан ярих хүсэлтэй байна. Энэ утгаараа өнөөдөр бас энэ прокуроруудын томилгоо болон бусад асуудал яригдахаас нь өмнө ер нь Хууль зүйн байнгын хороо болон Хүний эрхийн дэд хороо, эсвэл Улсын Их Хурал дээр ажлын хэсэг гаргаад үүнийг нарийвчлан шалгах, эсвэл Тусгай хяналтын дэд хороогоор оруулаад шүүх хурлын процесс яг ямар байсан юм бэ гэдгийг хуулийн дагуу явж уу, үгүй юу гэдгийг ядаж ард түмэндээ нэг дүгнэлтийг гаргаж өгөөч ээ гэж би Их Хурлын дарга танаас хичээнгүйлэн хүсэж байна. Баярлалаа.


М.Энхболд:  -Аюурсайхан гишүүн хэлэлцэх асуудалтай холбогдуулж саналаа хэлье.


Т.Аюурсайхан:  -Хэлэлцэх асуудал дээр надад хоёр санал байна. Эхнийх нь, Эрдэнэтийн 49 хувьтай холбоотой энэ асуудлыг Хууль зүйн байнгын хорооны дарга ондоо багтааж шийднэ гэж Байнгын хороон дээр албан ёсоор хэлсэн. Тэгэхээр энэ Эрдэнэтийн төрд очих ёстой 49 хувийг төрийн мөнгөөр хэсэг этгээдүүд завшсан асуудал болсон, гэгээн цагаан өдрөөр. Тэгээд зургаа, долоон сар болчхоод байхад, одоо хэзээ хэлэлцэх вэ? Ондоо багтааж гэсэн учраас, өнөөдөр оны сүүлийн чуулган болчхоод байна. Энэ дээр хэлэлцэх асуудал дээр бас оруулах саналтай байна.


Хоёрдугаар асуудал нь, Таван толгойг тойрсон асуудал. Таван толгойг тойрсон асуудлаар Засгийн газрын эрх бүхий хүмүүс гэрээ, хэлэлцээр хийгээд байгаа гэсэн мэдээлэл байгаа. Энийг нь Улсын Их Хурлаар заавал оруулах ёстой, яагаад гэвэл энэ стратегийн ач холбогдолтой орд газар гэж яриад байгаа юм. Гэтэл энийг нь стратегийн, Ашигт малтмалын тухай хуулийн 8 дугаар зүйлээр төрийн эзэмшлийн хувь хэмжээг тогтооход Улсын Их Хурал шийддэг. Гэтэл Засгийн газрын 2014 оны 268 дугаар тогтоолын 1 дүгээр зүйлээр нь төрийн мэдлийн тусгай зөвшөөрлийг хөрөнгө оруулагчийн мэдэлд шилжүүлэхгүйгээр бүрэн ашиглуулна гээд ийм луйврын заалт хийчихсэн байгаа юм. Улсын Их Хурлаар оруулахгүй. Тусгай зөвшөөрлийг нь шилжүүлэхгүйгээр бүрэн ашиглуулна гэхээр бүрэн ашиглачихсан юмны тусгай зөвшөөрөл нь хэнд хэрэгтэй юм бэ. Ийм байдлаар энэ асуудал яваад байна. Сонгуулиар өмнөх Засгийн газрын алдаатай шийдвэр, буруу булхайг одоо засаж, залруулж хариуцлага тооц гэж сонгогчид саналаа өгсөн. Тийм учраас Таван толгой бол маш том орд. Монгол Улсыг 200-300 жил авч явах ёстой. Бид ерөөсөө байгаа ганц л ордоо зөв зүйтэй, шударгаар ашиглах юм бол манай улс бол үнэхээр эдийн засгийн зөв хөгжлөө олж чадна. Тэгэхээр яагаад өмнөх Засгийн газрын алдаатай тогтоол дээр үндэслэж үйл ажиллагаа яваад байна вэ?


Буух эзэнгүй, буцах хаяггүй, сүүлдээ энэ чинь өмнөх Засгийн газрын нөхдүүдийн чинь тогтоол шүү дээ гэж хэлэх ийм нөхцөл байдал үүсэж байгаа юм. Тийм учраас энэ алдаатай, буруу бусармаг 268 дугаар тогтоолыг хүчингүй болгоод нэгэнтээ эрхээ авсан энэ Засгийн газар өөрөө хариуцлагаа үүрч өөрөө шинээр зөв, зүйтэй байдлаар тогтоолоо батлаад тэгээд тэнд үйл ажиллагаагаа явуулмаар байна.


Гэрээ хэлэлцээрийг хэрвээ Улсын Их Хурлаар хэлэлцээд хүчингүй болгох асуудлыг нь хөндье гэхээр 12 дугаар сарын 1-нд Засгийн газраас өргөн барьсан Олон улсын гэрээний тухай хуулийн 23 дугаар зүйл дээр Засгийн газрын байгуулсан буюу баталсан олон улсын гэрээг Монгол Улсын Их Хурал хэлэлцэж хүчингүй болгож болно гэдэг заалтыг аваад хаячихсан байна. Тэгэхээр үндсэндээ юу хэлэх гээд байна вэ гэвэл Засгийн газрын 2014 оны 268 дугаар тогтоол Их Хурлаар орохгүй. Хоёрдугаарт, татаж аваад хүчингүй болгоё гэхэд Олон улсын гэрээний тухай хуулиар хүчингүй болгох боломжийг нь хаачихсан байгаад байгаа байхгүй юу. Тийм учраас энэ асуудал дээр Засгийн газарт онцгой анхааруулаад үнэхээр өөрсдөө нэгэнтээ шинэ бүрэн эрхээ хэрэгжүүлж байгаа учраас шинээр тогтоолоо гаргаад буух эзэнтэй, буцах хаягтай, ил тодоор ингээд цаашаа явахгүй бол тэнд байгаа үнэхээр төрийн мэдлийн тэр их орд газрыг бусдад ашиглуулах нэрээр үнэгүйгээр зөөх, бусдын өрийг дарах, Чалко-гийн өрийг 60-70 сая доллар үлдсэнийг 1 дүгээр сард багтааж өрийг дарах бүрэн боломжтой. 2017 онд 500 сая долларын ашигтай ажиллах бүрэн боломжтой орд газрыг үнэгүйдүүлэх ийм асуудал байж болохгүй ээ. Тийм учраас энийг бас оныхоо сүүлийн чуулганаараа хэлэлцье гэсэн ийм саналтай байна.


М.Энхболд:  -Чойжилсүрэн сайд яах гэж байна вэ? Би сая нэр авчихсан, нэмж асуудал хэлэлцье гэж санал хэлэх гэсэн юм уу?


Хэлэлцэх асуудалдаа орчихвол та нар цайны цагаар Байнгын хороо хуралдаж болно.


Хэлэлцэх асуудалтай холбогдуулаад гишүүд үг хэллээ. Нэгдсэн хуралдаан хуралдах дэгийг та бүхэн мэдэж байгаа шүү дээ, Байнгын хороо бүр ярьсан асуудлыг ярьдаг. Тэгээд Байнгын хороогоор яригдаагүй асуудлыг өнөөдөр оны төгсгөлийн хурал болж байна гэдгээр ярина гэж бид нар шийдэх боломж байхгүй. Эрдэнэтийн 49 хувийг би Улсын Их Хурлын даргын хувьд энэ 49 хувийг худалдаж авсан явдал нь Монголын хууль зүйд нийцсэн, үгүй эсэхийг шалгаж Улсын Их Хуралд танилцуул гэж Засгийн газарт үүрэг өгсөн. Засгийн газар энэ дагуу Улсын Их Хуралд танилцуулсан. Хууль зүйн байнгын хороо Засгийн газрын шалгасан дүнг авч хэлэлцээд ажлын хэсэг гаргаж шалгая гэсэн. Энэ шалгалтын ажил нь одоо явагдаж байгаа. Хууль зүйн байнгын хороо өөрийнхөө байгуулсан ажлын хэсгийн шалгалтын дүнг яриад эцэслэж дүгнэлтээ гаргаагүй байхад чуулганаар ярих боломж байхгүй. 


Таван толгойн тухай асуудлаар гишүүд асууж МАН-ын бүлгийн хурал дээр зүгээр, Засгийн газраас эхний шатанд ярилцаж байгаа асуудлын талаар товчхон танилцуулгыг бүлгийн хурал дээр асуулт гарсны дагуу хариу өгсөн. Яг эцэслэн шийдэгдэх гэж байгаа зүйл байхгүй юм билээ. Өнөөдөр энийг Их Хурал дээр сонсох боломж байхгүй.


Шүүх хуралдааны тухай бол иргэдийн гомдол ч гарч байгаа юм билээ, нийгэмд бас энийг сонирхож байгаа зүйлүүд байгаа. Дараагийн шатны шүүх хурал гэж байх ёстой байх. Өргөдлийн байнгын хороон дээр ирж байгаа тэр материалууд олон байгаа бол тэрийг Өргөдлийн байнгын хороо ярьж байгаад эргэж ярина биз. Өнөөдөр бид нар нэгдсэн хуралдаанаар энэ талаар ярих ийм боломж байхгүй.


Ингээд түрүүний миний танилцуулсан 10 асуудлыг хэлэлцье гэж шийдлээ.


Хэлэлцэх асуудалдаа оръё.


Нэг.“Монгол Улсын Хөгжлийн банкны талаар авах зарим арга хэмжээний тухай” Улсын Их Хурлын тогтоолын төслийн анхны хэлэлцүүлгийг явуулъя.

Төслийн талаар Эдийн засгийн байнгын хороо, Төсвийн байнгын хорооны хамтарсан санал, дүгнэлт гарсан байгаа. Санал, дүгнэлтийг Улсын Их Хурлын гишүүн Тогтохсүрэн танилцуулна.

-Тогтохсүрэн гишүүнийг индэрт урьж байна.

Д.Тогтохсүрэн:  -Улсын Их Хурлын дарга, эрхэм гишүүд ээ, “Монгол Улсын Хөгжлийн банкны талаар авах зарим арга хэмжээний тухай” Улсын Их Хурлын тогтоолын төслийн хэлэлцэх эсэх асуудлыг 2016 оны 12 дугаар сарын 22-ны өдрийн Улсын Их Хурлын нэгдсэн хуралдаанаар хэлэлцэж төслийг анхны хэлэлцүүлэгт бэлтгүүлэхээр Эдийн засгийн болон Төсвийн байнгын хороонд шилжүүлсэн билээ.

Байнгын хороод дээрх тогтоолын төслийн анхны хэлэлцүүлгийг 2016 оны 12 дугаар сарын 27-ны өдрийн хамтарсан хуралдаанаар хийлээ.

Хэлэлцүүлгийн явцад Улсын Их Хурлын гишүүн Ц.Даваасүрэн, Б.Жавхлан, Д.Тэрбишдагва нар тогтоолын төслийн 1 дэх заалтыг “Монгол Улсын Засгийн газар, Монгол Улсын Хөгжлийн банк хооронд улсын төсвөөс эргэн төлөгдөх нөхцөлтэй үүссэн өр, авлагын тооцоог 2016 оны 12 дугаар сарын 31-ний өдрөөр тасалбар болгон эцэслэн шийдвэрлэж, Монгол Улсын Хөгжлийн банкны зохистой харьцааны холбогдох шалгуур үзүүлэлтийг сайжруулах арга хэмжээ авахыг Монгол Улсын Засгийн газар /Ж.Эрдэнэбат/-т даалгасугай” гэж өөрчлөн найруулах, гишүүн Б.Жавхлан, Д.Тэрбишдагва нар төслийн 2 дахь заалтын “үнэт цаасаар нэмэгдүүлэх” гэснийг “үнэт цаас гаргаж нэмэгдүүлэх” гэж өөрчлөх зэрэг санал гаргасныг хуралдаанд оролцсон гишүүдийн олонх дэмжлээ.

Түүнчлэн Улсын Их Хурлын гишүүн З.Нарантуяа төслийн 2 дахь заалтын “1 их наяд”” гэснийг “500 тэрбум” гэж өөрчлөх санал гаргасныг хуралдаанд оролцсон гишүүдийн олонх дэмжээгүй болно.


“Монгол Улсын Хөгжлийн банкны талаар авах зарим арга хэмжээний тухай” Улсын Их Хурлын тогтоолын төслийн талаарх зарчмын зөрүүтэй саналын томьёоллыг олонхын санал авсан, аваагүйгээр нь бүлэглэн та бүхэнд тараасан.

Улсын Их Хурлын эрхэм гишүүд ээ, “Монгол Улсын Хөгжлийн банкны талаар авах зарим арга хэмжээний тухай” Улсын Их Хурлын тогтоолын төслийг анхны хэлэлцүүлэгт бэлтгэсэн талаарх Эдийн засгийн болон Төсвийн байнгын хороодоос гарсан санал, дүгнэлтийг хэлэлцэн шийдвэрлэж зарчмын зөрүүтэй саналуудаар санал хурааж өгөхийг та бүхнээс хүсье. Анхаарал тавьсанд баярлалаа.

М.Энхболд: -Тогтохсүрэн гишүүнд баярлалаа.

Ажлын хэсгийг танилцуулъя. Сангийн сайд Чойжилсүрэн, Хөгжлийн банкны гүйцэтгэх захирал Батбаяр, Хөгжлийн банкны тэргүүн дэд захирал Энхбат нарын ажлын хэсэг хүрэлцэж ирсэн байна. 

Танилцуулгатай холбогдуулаад гишүүдэд асуулт байна уу? Байвал нэрээ өгье.

-Гарамжав гишүүнээр тасаллаа.

Баасанхүү гишүүн асуултаа асууя.

О.Баасанхүү:  -Энэ тогтоолын төслийг өнөөдөр ингээд хэлэлцээд орж байна. Хамгийн гол нь одоо энэ эрсдэлүүдээ яах вэ гэдэг асуудал байна даа. Тогтоол яах вэ, баталж болно. Хамгийн гол нь жишээлбэл, ханшийн эрсдэл. Оюу толгой яг үнэндээ бараг сар болгон гэж хэлж болохоор 40, 50 сая долларыг банкуудад зарж байгаа. Үүнээс болоод банкууд хоорондоо өрсөлдөж авсан нэрээр ханш өсөөд байна. Өөрөөр хэлбэл, доллар цалингийн төгрөгөөр олгоно гэдэг зарчмаар бид нар цалингаа тавих гэж байгаа гэдэг нэрээр банкуудад долларыг өндөр үнээр шахаж байгаа юм. Үүнээс болоод банкууд бие биен дээрээ үнээ нэмээд яваад байгаа юм. Хөгжлийн банкны хувьд өнөөдөр долларын ханшийн зөрүүнээс болоод асар их алдагдал үүрчихсэн байгаа. Тэгэхээр энэ алдагдлыг зохицуулахын тулд энэ тогтоолоор бас давхар арга хэмжээ авах боломж бий юу гэдэг нэг дэх асуулт байна.

Хоёрт нь, өр төлбөрийг яахаар болсон бэ? Өмнө нь Нарантуяа гишүүн бас л хэлж байсан. Юу гэж ойлгосон бэ гэхээр миний бодлоор зээл авсан хүмүүс нь өрөө төлчих юм бол энд заавал энэ тогтоол батлах шаардлагагүй гээд байсан шүү дээ. Тэр өрийг төлүүлэх тусгай комисс ч гэдэг юм уу, өр төлөх алба ч гэдэг юм уу тийм зүйлийг энэ тогтоол дотор оруулах боломж байгаагүй юм уу? Тийм боломжгүй байгаа шалтгаан нь юу юм бэ, шалтаг нь юу юм бэ?

Банкууд дампуурлаа ч гэдэг юм уу, банкууд ямар нэгэн байдлаараа алдагдал үүрлээ гэхэд зарим нөхдүүд нь дундаас нь харин ч бүр завшаад хямралаас хождог, өр төлбөрөө тэглэдэг, хүүгээ зогсоолгодог. Тэгээд хэн хохирдог вэ гэвэл төр л хохирдог. Яг ийм байдал энэ Хөгжлийн банкин дээр үүсчихгүй юу гэсэн ийм асуулт байна. Баярлалаа.


М.Энхболд:  -Байнгын хороо хариулах уу?

-Тэрбишдагва дарга хариулъя.

Д.Тэрбишдагва: -Ажлын хэсэг нэмж хариулах байлгүй дээ. Оюу толгойтой холбоотой валют зарж байгаа, үүнээс болоод ханшинд өөрчлөлт орж байгаа гэсэн ийм асуудал Байнгын хороон дээр яригдаагүй ээ. Өр төлбөрийн асуудал бол ялангуяа Хөгжлийн банк энэ өр төлбөрөө цаг хугацаанд шахаж шаардаж авах ёстой. Тийм ч учраас өр төлбөрийн асуудлыг шалгасан шалгалтын материалыг ил гаргаж тавьж байгаа. Дээрээс нь, Ж.Энхбаяр гишүүнээр ахлуулсан яг энэ Хөгжлийн банкны өр зээл, төлбөртэй холбоотой асуудлаар ажлын хэсэг байгуулагдаж ажиллаж байгаа.

Зээл авсан компаниудаар үнэхээр тэрийг нэг бүрчлэн их сайн гаргасан байсан, Хөгжлийн банкныхан. Ямар компани, хаанахын компани, ямар эх сурвалжтай, хэн нь төлөөд явж байгаа, хэн нь тодорхой хэмжээгээр хүүгээ төлөөд үндсэн зээлээ хойшлуулж байгаа, хэдэн компани гурван удаа хойшлуулсан, хэдэн компани дөрвөн удаа хойшлуулсан, хэдэн компани төлж явж байгаа гэдэг талаар та бүгдэд өгсөн материалд ер нь материалыг Хөгжлийн банк сайн гаргаад бүх гишүүдэд ингэж тарааж өгсөн. Тийм учраас цаашдаа Баасанхүү гишүүнтэй санал нэг байгаа, нэгэнтээ л зээл авсан бол зээлээ заавал төлөх ёстой. Тэр талаар Хөгжлийн банк энэ дээр онцгойлон анхаарах ёстой гэдэг чиглэлээр бас Байнгын хороон дээр яригдсан.

М.Энхболд:  -Занданшатар гишүүн асуултаа асууя.

Г.Занданшатар:  -Баярлалаа. Байнгын хорооны хуралдаанаар өглөг авлагын тооцоог эцэслэн шийдвэрлэж гэж өөрчлөн найруулахаар хэлэлцэж шийдвэрлэсэн юм байна. Улсын төсвийн тодотголд Төсвийн тухай хууль батлахдаа Хөгжлийн банкны тооцоог оруулаад бүх төсвүүдээ нэгтгэж байна гээд нэгтгэчихсэн. Төсөвт ингээд нийлүүлчихсэн байгаа, бичилтийн хувьд эцэслэн шийдвэрлэнэ гээд биччихээр энэ чинь яг эцэслэн шийдвэрлэх тухай биш зүгээр л данс хоорондын балансын шилжүүлэг, тооцооны улсын төсөв бол орлого, зарлагын асуудал байдаг. Яг Хөгжлийн банкныхаа баланс дээр энэ балансаас балансад шилжүүлэх, тооцоо нийлэх тухай ойлголт байдаг. Тэрийг харах гээд нягтлан бодох бүртгэлийн энгийн нэр томьёогоор хэлэхээр нийгэмд буруу ойлголт өгөөд байна гээд эцэслэн шийдвэрлэнэ гээд биччихээр яг бас эцэслэн шийдвэрлэх тухай тийм ойлголт биш байгаад байгаа юм. Дансны бичилтийн тухай ойлголтыг эцэслэн шийдвэрлэнэ гээд биччихээр бас хүндрэл учирч болзошгүй, тогтоол хэрэгжүүлэхэд. Энэ дээр ер нь Байнгын хороон дээр өөр хувилбараар тооцоог нь нийлж Засгийн газар, Хөгжлийн банк хоорондын тооцоог нийлж холбогдох дансны бичилтийг хэрэгжүүлэх гэсэн нэр томьёогоор ч юм уу, өөрөөр бичих аргагүй байсан.

Энэ нь тооцоо нийлж байгаа л асуудал, улсын төсвөөс эргэн төлөгдөх нөхцөлтэй олгосон зээлийг эргүүлээд хааж байгаа бичилтийн асуудлууд байгаад байгаа юм л даа. Түүнээс энд хэн нэгний өр, авлагыг хэрэгсэхгүй болгож байгаа тийм юм байхгүй. Угаасаа хуулиар зөвхөн шүүхийн шийдвэрээр л өр, зээлийг хэрэгсэхгүй болгодог юмнууд явдаг л даа. Тийм учраас нийгэмд буруу ойлголт өгөөд Баасанхүү гишүүн зэрэг ч гэсэн өглөг, авлагыг хаах гэж байгаа тийм юм шал худлаа. Ер нь зээл олгосон байгууллага л хууль, ном журмын дагуу буруу олгосон байна гэсэн асуудал учраас Иргэний хууль, бусад хуулиараа зээл авсан хүний буруу гэж байхгүй, зориулалтын бусаар л ашиглаагүй бол хэнбугай нь ч зээл авсан байлаа гэсэн буруудах юм байдаггүй.

Үүнийг харин төрийн өмчийн байгууллагууд авсан, улсын, Хөгжлийн банк өөрөө буруу олгосон, хууль зөрчиж олгосон байвал тэрийг холбогдох хуулийн дагуу Хууль зүйн сайд, прокурор нэхэмжлэх эрхтэй. Тэр дагуу л яваач ээ гэдэг асуудлыг бид нар яриад байгаа юм л даа. Энийг бас хөндсөн үү? Энэ хоёр юмыг тодруулаад асуугаадахъя.

М.Энхболд: -Ажлын хэсэг хариулах уу. 

-Байнгын хороо, Б.Жавхлан гишүүн хариулъя.

Б.Жавхлан: -Баярлалаа. Байнгын хороон дээр Даваасүрэн гишүүн, Тэрбишдагва дарга бид гурав ийм санал гаргасан юм. Урьд нь хаах гэсэн үгээр орсон байсан, Занданшатар гишүүн сая яг хэллээ. Тэр нийгэмд буруу ойлголт өгөөд байсан юм. Тэрийгээ сайжруулж байгаа санаа л даа. Тэгэхээр ийм юм, эцэслэн шийдвэрлэж гэж байгаа нь яг Хөгжлийн банкин дээрээ эцэслэн шийдвэрлэж байгаа юм. Хөгжлийн банкин дээр байгаа өглөг, авлагыг баланс дээрээс нь хаагаад тэгээд төсөв рүү явуулж байна гэсэн үг. Өөрөөр хэлбэл, урьд нь гадаад, дотоодын олон аудитын байгууллагуудаар шүүмжлүүлэхдээ Монгол Улсын төсөв гээд хоёр, гурван газар зэрэг яваад байна гээд. Энийг л нэг тийш нь болгож байгаа, эцэслэж шийдэж байгаа л асуудал.

Өөрөөр хэлбэл, Хөгжлийн банкин дээрх Засгийн газартай хийх өглөг, авлага 12 сарын 31-ний балансаар нь эцэслэгдэж байгаа юм гэсэн үг. Тэгэхээр тэр өглөг, авлагатай холбоотой асуудлууд нь Төсвийн тухай хууль дээр байгаа, нэр томьёо нь л өөрчлөгдөөд Төсвийн хууль дээр гарч ирнэ. 2016, 2017 оны төсвийн тухай хууль дээр зөрчигдөх юм уу, эсвэл Төсвийн тухай хууль дээр батлагдсан тооноос гадуур  төсөв дээр илүү ямар нэг дарамт ирэхгүйгээр зохицуулагдаж байгаа учраас эцэслэн шийдвэрлэж байна гэсэн ийм санаагаар оруулсан юм. Баярлалаа.

М.Энхболд:  -Цэрэнбат гишүүн асуултаа асууя.

Н.Цэрэнбат:  -Нэгдүгээрт, Хөгжлийн банктай холбоотойгоор өнгөрсөн 7 хоногт Нарантуяа гишүүн маань давуу байдлаа ашиглаад буруу мэдээлэл өгсөн гэж бодож байна. Яагаад гэвэл өөрсдөө хаалттай хуралдъя гээд, хугацаа сунгая, завсарлага авъя гэж авч авчхаад хаалттай протоколоос нь өөрсдөө авчхаад тэр мэдээллээ зарлачхаад бид нарыг буруутай юм шиг. Гэтэл Хөгжлийн банкин дээр нэг ийм юм бид ойлгох ёстой байгаа юм. Нэгдүгээрт, Хөгжлийн банк байгуулсан нь зөв үү, зөв. Зөв ажил болох байсан уу гэсэн, болох байсан. Хэн өөрчилсөн юм бэ? Төсвийн орлогоос эргэн төлөгдөх ёстой төсөл гэж нэгдүгээр хэсэг нь. Хоёрдугаарт нь, төсвийн орлогоос эргэн төлөгдөх ёстой төслүүд гэж 17 төсөл. Энэ 17-д нь хувийн компанийн 8-хан юм байгаа юм л даа. Бусад нь дандаа шинэ төмөр зам, төрийн өмчит компаниудад өгсөн зээлүүд нь байгаа юм.

Гэтэл энэ нийт олгосон 6 их наядын 4,2 их наяд буюу 70 хувь нь тухайн үеийн эрх баригчид өөрсдөө олгосон зээл. Гэтэл хувийн хэвшил нөгөө долларыг 1000 болгочихъё гэж авсан зээл нь нийт зээлийн чинь 30 хувь байгаа юм. Ердөө энэ. Гэтэл эдийн засгийн өсөлт чинь өнөөдөр хэд байгаа билээ? 70 хувийнхаа алдааг 30 хувийн хувийн хэвшил рүү чихэж болохгүй ээ. Эдийн засаг агшчихсан байгаа үед тэр хувийн хэвшлийн чинь орлого хэд байгааг бүгд мэдэж байгаа шүү дээ. Тэгчхээд энэ алдаагаа засъя гэх болохоор асуудлыг өөр тийшээ хардгаа бүгдээрээ больцгооё. Азаар оны өмнө энэ юугаа хайнаа хагалаад өнгөрсөн дөрвөн жилд Хөгжлийн банк бол улсын төсвийн хоёр дахь төсөв байж зарцуулагдаж үр ашиггүй байж ирснийг бид бүгдээрээ өнөөдөр ингээд хаагаад дуусгая гэж бодож байна.

Асуулт, ийм л эргэлзээ байгаа юм. Үүсээд байгаа өр авлагыг Засгийн газар, Хөгжлийн банк хоорондоо 31-ээр эцэслэх юм байна. Энэ дээр бүр тодорхой үг авъя гэж бодож байна, ажлын хэсгээс. Үүссэн өр, авлагыг тооцоог эцэслэнэ гэж байгаад хувийн хэвшлийн зээлийг оруулж хаана гэж хүмүүст тайлбарлачихсан учраас хүмүүс хардаад байгаа юм. Энэ дээр яг хувийн хэвшлийн зээл хаагдах юм уу, хаагдахгүй гэдгийг нь хэлээд өгчхөөч ээ. Баярлалаа.

М.Энхболд:  -Ажлын хэсэг хариулах юм уу?

-Чойжилсүрэн сайд.

Б.Чойжилсүрэн:  -Цэрэнбат гишүүний асуултад хариулъя. Энэ тогтоолын төслөөр бол 1 дүгээр заалт нь улсын төсөв, Хөгжлийн банк хоорондын харьцааг л хооронд нь зохицуулж байгаа юм. Хоорондын тооцоог нь эцэслэн шийдвэрлэж цэгцлэх гэж байгаа юм. Бусад асуудал нь Хөгжлийн банкин дээрээ үлдэнэ. 16 төсөлд олгосон гэх зээлүүдийг эргэн төлүүлэх ажлыг Хөгжлийн банк цаашид үргэлжлүүлээд хийнэ. Хувийн хэвшлүүд болон төрийн өмчтэй компаниудад өгсөн зээлүүд байгаа. Үүнийг ямар нэгэн байдлаар хаахгүй. Энэ төслүүдийг цаашид үргэлжлүүлээд заримыг нь үргэлжлүүлж санхүүжүүлээд заримыг нь дутуу байдлаар нь төсөл болгон дээр нь шинжилгээ хийгээд Хөгжлийн банкнаас олгосон зээлүүдийг тэр төслүүдээс нь эргэж төлүүлнэ гэдгийг хариуцлагатай мэдэгдье.

М.Энхболд:  -Гарамжав гишүүн асуултаа тавья.

Ц.Гарамжав: -Энд хөгжлийн банкны тухай яригдаад эртээд чуулган дээр сая манай Жавхлан гишүүн хэллээ, баярлалаа. Нарантуяа гишүүн жаахан овилгогүй загналаа л даа. Судалгааны материал судалгааныхаа явцад явагдаж байгаа. Энэ бол судалгааны явцын материал. Бид нар эцэслээд нотлоод баримтаар харуулчхаагүй. Тэгэхээр энэ судалгааныхаа материалыг Улсын Их Хурлын гишүүн болсон хүн бол нэлээн судалж үзэж байж ярих хэрэгтэй, зарлах хэрэгтэй. Тэгээд ингээд саяын хэд хоногийн хооронд энэ бол маш их шуугиан тарьж, маш их гүтгэлэг доромжлол жишээлбэл тэр бүтээн байгуулагч хамт олон руу ирж байна шүү дээ. 

Бид нарын ерөнхийдөө яриад байгаа нийт их наяд 4 их наядын эргэн төлөгдөх нөхцөл нь хүндэрчхээд байгаа зээлийн чинь 53,8 хувь нь улсын төсвөөс эргэн төлөгдөх зээлүүд юм. Улс аваад, төр аваад төслүүддээ ихэнх нь зам, гудамж нэртэй баригдчихсан ийм төслүүд байж байдаг. Үүнээс 27 хувь нь төсөлд өгсөн байгаа юм. Энэ төсөл дотроо таны ярьдгаар хувийн хэвшлийн бүтээн байгуулалтын зээл тун цөөхөн. Тав, зургаахан компанийн бүтээн байгуулалтын зээл. Арилжааны банкуудад 11 хувийг өгсөн байна. Ингээд 100 хувийн 54 хувь нь улсын төсвөөс эргэн төлөгдөх төрийн авсан зээл байна шүү. 27 хувь дотроо хувийн хэвшлийнхний эзэлж байгаа хувь бол тэр тав, зургаахан компанийн бүтээн байгуулалт. Тэр дотроо таны намайг хариуцлага хүлээх ёстой гээд дайраад байсан тэр зээл бол хамгийн сайн зээл болсон, бүтээн байгуулалтын. Хамгийн их судалгаатай зээл болсон байна. Би танд энийг уншаад өгчихье дөө. Тэр хамт олон нь хэлж өгөөч гээд. Та нэгэнт Улсын Их Хурлын танхимаас улс орон даяар зарлачихсан учраас.

Энэ бүтээн байгуулалтын зээл бол хамгийн сайн баригдаж хэрэгжсэн хоёр том үйлдвэрээ барьчихсан, одоо гурав дахиа бариад явж байгаа Монцемент төсөл байна. Төлөлт нь өнөөдөр 22,3 тэрбумыг нэг ч өдөр, нэг ч минут хоцроогоогүй төлсөн байна. Төлөх ёстой төлбөр бол. Та хоёр удаа сунгасан гэж хэлсэн. Энэ бол хоёр удаа зээлийн гэрээ байгуулсан юм байна. Энийг андуурсан бололтой. Тэгэхээр Хөгжлийн банкны судалгаа, материалыг гаргаж өгч байгаа судлаачид, ажлын хэсгийнхэн бас энэ материал, тоон дээрээ гишүүнд бас зөв баримт, тоог гаргаж өгч баймаар байна. Ингээд Улсын Их Хурлын танхимд Улсын Их Хурлын гишүүн хүн энэ баримтыг хараад буруу ташаа мэдээлэл аваад буруу ташаа мэдээлэл хийгээд байгаад би харамсаж байна.

Жишээлбэл, тухайн Монцемент төслийн хувьд энэ Хөгжлийн банкны зээлийг авах гэж нэг жил буюу 12 сар хөөцөлдсөн юм байна. ТУЗ-ийн тогтоол нь гурван удаа, зээлийн хорооны тогтоол нь дөрвөн удаа. Ингээд 65 сая ам.долларыг хоёр үе шаттай хоёр удаагийн гэрээгээр авсан юм байна л даа. Энийг нь хоёр сунгуулсан гээд ярьчихаж байгаа юм. Тэгээд эргэн төлөлт нь 22,3 тэрбум яг цаг хугацаандаа, энэ ямар үнэлгээтэй, ямар судалгаатай юм бэ гэхээр энэ бол гайхамшигтай судалгаа хийгдсэн байна гэж би харлаа. Энэ бол олон улсын байгууллагуудын McKinsey гээд та нар мэднэ шүү дээ, тэр байгууллагуудын дүгнэлттэй, Европын Хөгжлийн банкны зээлийн судалгаатай, мөн эрсдэлийн сан байгуулсан цөөхөн төсөл байна, хоёр, гуравхан төсөл. Эрсдэлийн сан байгуулж мөнгөө тавьсан төсөл байна шүү дээ. Ийм төслийг та нар хариуцлагагүй төсөл гэж зарлаад тэр хамт олон шинэ жилийнхээ үеэр ямар хүнд байдалтай шинэ жил хийж. Энийг зөв тайлбарлаж өгөөч гэж надаас маш их хүссэн шүү. Ийм учраас харин би эсрэгээрээ Эрдэнэтийн дараа орох сүүлийн 20, 30 жилд байгуулагдсан Монцемент төслийн хамт олонд баяр хүргэмээр байна. Одоо энэ өвлийн хүйтэн нөхцөлд ч, цас мөсний нөхцөлд ч нөхдүүд маань уур цангаа савсуулаад бүтээн байгуулалтынхаа салбарт энэ хамт олон ажиллаж байна шүү. Тэгэхээр би энэ хамт олны зээл дээр зөрчил олж харахгүй байна, төлөлт нь онц сайн явагдаж байна. Манай Монгол Улсын бахархалтай бүтээн байгуулалт байна гэж хэлмээр байна. 


Тэгээд энэ асуулт дээр манай Хөгжлийн банкныхан энэ судалгаагаа ямар баримт бичгийг үндэслэж ийм буруу ташаа мэдээлэл хаанаас гарчихав аа? Гишүүддээ мэдээллээ зөв өгөөч ээ гэж хэлмээр байна. Мөн бид нарыг тэжээж байгаа хүмүүс чинь хэдэн цөөхөн үндэсний үйлдвэрлэгч бүтээн байгуулагч нар. Юм л бол Монцемент марк гээд дайраад байх юм, ингэдгээ зогсоомоор байна. Бид нар ард түмнийхээ хүчээр өнөөдөр хөгжиж энэ бүтээн байгуулагчийнхаа хүчээр өнөөдөр энэ нийслэл хот маань ийм дайтай болчхоод байгааг ерөөсөө мартаж болохгүй. Энэ татвар төлөгчид, ажлын байр бий болгогчдоо хүндэтгэлтэй харьцмаар байна. Дандаа л тэр компанийн, энэ компанийн гэж ярьж байтал бид нар хуулиа хэрэгжүүлэхгүй байгаа төр, засгийн Засгийн газар, удирдлагуудынхаа хуулиа хэрэгжүүлэхгүй байгаа үйл ажиллагааг ярьж засмаар байна шүү дээ. Хэдүүлээ зөв хууль, эрх зүйн орчныг бизнестээ бий болгож өгмөөр байна. 


Хөгжлийн төлөө зүтгэж байгаа энэ ард иргэдээ дэмжмээр байна, компаниудаа валютын инфляцаас үүсэж байгаа хохирлыг компаниудаар төлүүлэх ёстой гээд Баасанхүү гишүүн та ямар сонин юм ярьдаг юм бэ. Тэгж ярих юм бол эсрэгээрээ улс харин энэ валютынхаа алдагдлыг хүлээх тэр компаниудын эрсдэлийг төлөх ёстой шүү дээ. Энэ улс орон хүндэрсэн үед ард иргэдээ, аж ахуйн нэгжүүдээ хэн аврах ёстой юм бэ? Улс оронд маань ийм эрсдэлийн сан байх ёстой, аж ахуйн нэгжүүдээ аврах сан байх ёстой. Тэр хямралаас болж гарч байгаа валютын зөрүүг компаниуд хохирлыг авахгүй байх ёстой шүү дээ. Энэ чинь явж, явж бид нарын суурь, бид нарын оршин тогтнох үндэс нь шүү дээ. Энийгээ компаниуд л төл, тэгээд ажил олгогч нар л төл гээд.


М.Энхболд:  -Гарамжав гишүүн асуулт тавьсангүй, бараг үг хэлчихлээ.


Ц.Гарамжав:  -Асуулт байгаа.


М.Энхболд:  -Гарамжав гишүүнд 1 минут өгчих.


Ц.Гарамжав:  -Хөгжлийн банк маань энэ 200 хуудас судалгаа гээд яригдаад байна, Ардын намын гишүүдэд бол өгөөгүй, Ардчилсан намын гишүүдийн хүсэлтээр энэ 200 хуудас материалыг өгсөн. Бид нар нэг ч хараагүй, танилцаагүй байж байгаад Нарантуяа гишүүнийг та хариуцлага хүлээх ёстой гээд, одоо юу гэх гээд байгаа юм бэ, тэр үгэнд хариу өгч чадаагүй энэ юу хаагдчихсан юм. Тэгэхээр энэ судалгааны материалыг ажлын хэсэг яаж гаргаад ийм буруу зөрүү материал гаргаад байгааг нэг тайлбарлаад өгөөч.


М.Энхболд:  -Ажлын хэсэг хариулъя.


-Чойжилсүрэн, эсвэл банкны захирал хариулах юм уу?


Батбаяр захирал, 2 дугаар индрийн микрофоныг өгье.


Б.Батбаяр:  -Хөгжлийн банкны гүйцэтгэх захирал Батбаяр. Гарамжав гишүүний асуултад хариулъя. Түрүүний хэлсэн 16 том зээлээс өчигдөр бид нар банкныхаа зээлийн эрсдэлийн санг тооцоолон шинэчилж гаргасан. Энэ дээр үнэ цэнийн бууралтгүй хэвийн явж байгаа дөрвөн зээлийн нэгэнд нь энэ Монполимет компанийн авсан зээл байгаа. Энэ дээр бол эрсдэлийн сан, хүүгийн төлөлт, эргэн төлөлтийн графикийн дагуу одоогийн байдлаар сайн явж байгаа ангилалд орсон байгаа. Дөрвөн зээлийн нэг нь байгаа.


М.Энхболд:  -Зарчмын зөрүүтэй саналаар одоо санал хураалт явагдана. Зарчмын зөрүүтэй саналаар санал хураана, гишүүд ээ.


Байнгын хорооноос дэмжигдсэн санал байгаа юм байна.

1.Төслийн 1 дэх заалтыг доор дурдсанаар өөрчлөн найруулах гэж байна. Гишүүд анхааралтай байгаарай, санал хураалт явагдах гэж байна шүү.

“1.Монгол Улсын Засгийн газар, Монгол Улсын Хөгжлийн банк хооронд улсын төсвөөс эргэн төлөгдөх нөхцөлтэй үүссэн өр, авлагын тооцоог 2016 оны 12 дугаар сарын 31-ний өдрөөр тасалбар болгон эцэслэн шийдвэрлэж, Монгол Улсын Хөгжлийн банкны зохистой харьцааны холбогдох шалгуур үзүүлэлтийг сайжруулах арга хэмжээ авахыг Монгол Улсын Засгийн газар /Ж.Эрдэнэбат/-т даалгасугай. Санал гаргасан Улсын Их Хурлын гишүүн Даваасүрэн, Жавхлан, Тэрбишдагва гэсэн ийм санал байна.


Хураах саналтай холбогдуулж үг хэлэх хүсэлтэй хүмүүс байвал дэмжсэн, дэмжээгүй гурав, гурван хүн үг хэлж болно. Микрофоноо дар.


Баасанхүү гишүүнээр тасалж байна.


-Эрдэнэ гишүүн.


С.Эрдэнэ:  -Баярлалаа. Өнөөдөр энэ Хөгжлийн банктай холбоотой асуудал дээр бас нэлээн дахиж нарийвчилж шалгаж үзэх, судалгааны дүнг бас эргэж хянах, нягтлах шаардлагууд байна гэж харж байна. Хоёрдугаарт гэвэл би зарим гишүүдийг бие биендээ хүндэтгэлтэй хандаач ээ. Тэгээд шалгалтын дүнг үндэслээд хариуцлагатайгаар мэдэгдэл хийсэн хүн рүү бөөн цөөнөөрөө дайраад байдгаа болиоч ээ. Тэр, Монполимет компанийнхаа захиралд хэлээрэй, Гарамжав гишүүн ээ. Улсын Их Хурлын гишүүний бүрэн эрхэд халдаад утсаар заналхийлээд байдгаа болиорой гэж. Энэ чинь хуультай юм шүү. Тэгээд одоо нэг Их Хурлын гишүүн чуулганы танхимд хэлсэн үгнийхээ хариуцлагыг өөрөө хүлээнэ. Тэр рүү хөндлөнгийн хувийн компанийн удирдлага захирал утасдаад, дарамтлаад олон долоон юм яриад байдгаа болих хэрэгтэй шүү дээ. 


Хуулийнхан гээд байх юм байхгүй, та өөрөө мэдэж байгаа. Тэрийгээ та болиулаарай. Тэгээд хэвлэл, мэдээлэл, телевизээр есөн шидийн юм яриад дарамтлаад байдгаа болих хэрэгтэй шүү дээ. Бид өнөөдөр энд хэлсэн үгнийхээ төлөө хэн дуртайд нь дарамтлуулаад суугаад байх юм бол энд суух хэрэг гэж юу байгаа юм бэ? Хууль тогтоох эрх бүхий байгууллага шүү дээ, энэ байгууллага чинь.


Хоёрдугаарт гэвэл, өнөөдөр энэ асуудлыг ингэж яаралтай, яаран сандран шийдэх шаардлага байгаа юм уу, үгүй юм уу. Энэ асуудлыг нарийн нягталбал яасан юм бэ? Энэ асуудалд холбогдож байгаа гишүүд үүнд эмзэглээд байх шаардлага байхгүй шүү дээ. Тэгээд шалгагдаад буруутай бол буруутай, буруугүй бол буруугүй гээд л гараад ирнэ. Хөгжлийн банкныхан ч гэсэн хоёр нүүртэй хариулт өгдгөө болих хэрэгтэй шүү дээ. Олонх юм ярихаар нэг сонин юм ярьчхаад, тэр гарсан акт мактаа та нар өөрсдөө хар л даа. Судалгаа, дүгнэлт чинь байж байна шүү дээ. Нарантуяа гишүүн худлаа юм яриагүй шүү дээ. Та нарын өгсөн тэр акт юмыг чинь л үндэслэж ярьсан шүү дээ. Тэгээд худлаа юм ярьчихсан юм шиг л сүрчигнээд байх юм, энэ чинь. Хариуцлага хүлээх юм байдаг юм бол хүлээх ёстой шүү дээ. Тэгээд олонх нь олонхоороо түрий бариад цөөнхийнхөө хэдийг барьж идэх гэж байгаа юм шиг ингэж аашилдгаа болих хэрэгтэй шүү дээ. Би энэ асуудлыг дэмжихгүй байна.


М.Энхболд:  -Улаан гишүүн.


Ч.Улаан: -Баярлалаа. Тэгэхээр энэ тогтоолын заалт дотор байгаа эцэслэн шийдвэрлэж гэдэг үг чинь өөрөө их тодорхойгүй байна. Эцэслэн шийдвэрлэнэ гэдэг чинь юуг нь хэлээд байгаа юм бэ. Хөгжлийн банкнаас Засгийн газарт өгөх тэр авлагыг нь хааж байгаа юм бол тэгвэл энэ чинь эцэслэн шийдэгдэж байгаа хэрэг биш шүү дээ. Засгийн газар дээр шилжиж ирж байгаа байхгүй юу. Тэгэхээр Засгийн газар тэр шилжүүлж авч байгаагаа цааш нь яах юм бэ? Энийг чинь хоёр арга замаар л шийднэ шүү дээ. Эсвэл татвар төлөгчдийн мөнгөөр энийг нэг шийднэ, эсвэл улсын төсвөөс ч гэсэн зээл авсан, хөрөнгө оруулалт хийгдсэн, эргэн төлөгдөх нөхцөлтэй авсан зээлээ тэр авсан субъектууд нь төлөх ёстой шүү дээ. Тэр асуудал нь энд ингээд битүү орхигдоод ингээд эцэслэн шийдвэрлэгдэнэ гэдэг нэрийн доор наадах чинь эзэнгүйдээд эцэстээ татвар төлөгчдийн нуруун дээр ачаа очих эрсдэл үүсгэж болзошгүй байна. Тийм учраас энэ эцэслэн шийдвэрлэнэ гэдгийг Хөгжлийн банкнаас хасахыг нь хасаад Засгийн газар дээр нэмж байгааг нь нэмээд ингээд тодорхой найруулж бичмээр байна. Энэ найруулгыг би зөвшөөрөх боломжгүй байна.


М.Энхболд:  -Занданшатар гишүүн.


Г.Занданшатар:  -Би нэгдүгээрт найруулгын шинж чанартай санал хэлж байна, энэ өглөг, авлагын тооцоог харилцан суутган тооцож гэж хэлбэл илүү тохиромжтой болох байх аа. Харилцан суутгаж эцэслэн шийдвэрлэж, харилцан суутгах гэдэг үгээр орохгүй бол энэ бол практикт хэрэглэгддэг нэр томьёо, энэ бол аль, аль талдаа баланс дээр харилцан суутгаж байгаа л хэрэг. Ер нь өглөг, авлагын тооцоог нийлж улсын төсөвт шилжүүлэх гэсэн тийм ч хэллэг байж болно. Тэгэхээр эцсийн найруулга дээр чиглэл өгөөд найруулгын тодотгол хийхгүй бол Улаан гишүүний хэлж байгаа шиг тийм зөрүүтэй ойлголт дахиад бий болчхож магадгүй гэж бодож байна.


Хоёрдугаарт нь, энэ тооцоо бол Улаан сайдын ч, Эрдэнэ даргын ч хэлээд байгаа хувийн секторын авсан зээлтэй холбоотой асуудал биш ээ. Энэ улсын төсвөөс Хөгжлийн банк гэдэг төсөвтэй болчихсон, тэндээс зам барьчихсан, эрчим хүчний шугам татсан, улсын төсвийн хөрөнгө оруулалт хийсэн ийм хэсэг л улсын төсөв рүүгээ шилжиж байгаа. Энэ бол төсвийн тодотголын тухай хууль, 2017 оны төсвийн хуулиар төсөв талдаа нэгтгэгдчихсэн, Хөгжлийн банк талдаа эцэслэн шийдвэрлэгдэж байгаа юм шиг боловч энэ чинь зөвхөн Хөгжлийн банкны тогтоол биш Улсын Их Хурлын тогтоол учраас харилцан суутгаж гэдэг тодотгол нь орох нь зөв байх гэж бодож байна.


Ер нь зээл авсан хүмүүсийг буруутгаад байдаг, юм бүтээн байгуулчихсан хүмүүсийг буруутгаад Эрдэнэ дарга, энэ хүмүүс хэлээд байгаа нь зарчмын хувьд буруу. Ерөөсөө Хөгжлийн банкны хамгийн гол асуудал нь Хөгжлийн банкны тухай хуулийн 4.1-д заасан Улсын Их Хурлын хаврын чуулганаар батлагдсан төслүүдийг санхүүжүүлэх шийдвэр гаргах ёстой юмыг л Хөгжлийн банкны захирал нь, Засгийн газар нь хууль зөрчөөд явчихсан асуудал байгаа юм. Иргэний хууль, Үндсэн хуулийн дагуу бол төр зөвшөөрөгдсөнөөс бусдыг хийж болохгүй, иргэн бол хориглосноос бусдыг хийж болно. Тэгэхээр иргэн, аж ахуйн нэгж, байгууллага зээл авах бүрэн эрхтэй. Аваад түүнийгээ зориулалт бусаар ашиглаагүй бол энэ дээр ямар нэгэн гэмт хэргийн асуудал байхгүй. Зориулалтын бусаар ашигласан бол залилан бусад асуудал үүсэж болно. Харин олгоод будилаантуулаад Хөгжлийн банкны хөрөнгө активыг зүй бусаар захиран зарцуулаад хууль зөрччихсөн ийм тодорхой үйлдлүүдийг харин Засгийн газар, прокурор нэхэмжлэх өөрийнхөө нэхэмжлэгчийн эрх, үүргийн дагуу л тэр ажлаа хийх ёстой. Энэ дээр бол хатуу шаардлага тавина. 


Энэ дээр манай Ж.Энхбаяр гишүүнээр ахлуулсан, Ж.Энхбаяр гишүүн ч гэсэн бас Хөгжлийн банкин дээр ажиллаж байгаа. Энэ талаар тодорхой мэдээллүүдийг өгөх байх. Энэ дээр ямарваа нэгэн зээл хаах асуудал байхгүй гэдгийг хариуцлагатайгаар мэдэгдэж байна. Ямарваа нэгэн зээлийг хааж байгаа, хэрэгсэхгүй болгож байгаа асуудал байхгүй. Үүнийг зөвхөн улсын шүүх шийдвэрлэдэг юм, Улсын Их Хурал шийдвэрлэдэггүй юм. Харин үүнийг улам хариуцлагажуулж банкны балансын энэ дампууруулсан үзүүлэлтүүдийг нь сайжруулж олон улсын нэр хүндийг нь өсгөж энэ төсөв, банк, санхүүгийн өрийн системд үүсээд байгаа хямралыг даван туулах талаар хийж байгаа зөв арга хэмжээ байгаа юм. Үүнийг ондоо багтааж шийдвэрлэх ёстой юм. Ийм учраас үүнийг дэмжиж байна.


Ц.Нямдорж: -Пүрэвдорж гишүүн, дараа нь Баасанхүү гишүүн.

Б.Пүрэвдорж:  -Гишүүдийн энэ өдрийн амгаланг айлтгая. Цэрэнбат гишүүн түрүүн яриад байх шиг байсан, Ардчилсан намын гишүүд болон Ардчилсан намын бүлэг Хөгжлийн банктай холбоотой, шалгалтын дүнтэй холбоотой асуудлыг нэг ч хүн, нэг ч гишүүн хаалттай хэлэлцэнэ гэдэг тийм санал гаргаагүй гэдгийг албан ёсоор хэлье.

Хоёрдугаарт нь, ер нь нэг зүйлийг буруутгаад байна л даа. Өөрөөр хэлбэл, 2000 орчим компанид мөнгө олж ирээд эдийн засгийг сэргээх, 2011 оноос хойш уналтад байсан тэр эдийн засгийг дэлхийн эдийн засаг уначихсан байж байх үед Ардчилсан нам бонд босгоод компаниудыг дэмжсэн юм. Нийтдээ 1 тэрбум ам.долларын гадаад худалдааны ашиг энэ оны III улирлаар бий болсон. Энэ бол ялангуяа экспортыг дэмжих, импортыг орлох бүтээгдэхүүнийг хийдэг тэр үйлдвэрүүдэд өгсөн учраас энэ ололт бий болсон юм.


Ер нь Хөгжлийн банкны өөрийн олгосон 16 төсөл, хөтөлбөр бол маш сайн хөтөлбөрүүд. Үүнийг Ардчилсан намын бүлэг маш их дэмжиж байгаа, ялангуяа жишээ нь Амгалангийн дулааны станц байна, зүүн бүс бүгдээрээ дулаанаар хангагдаж байна, МИАТ онгоц авчихаж байх жишээтэй. Дулааны IV цахилгаан станц дулаанаа 70 мВт-аар нэмэгдүүлэх жишээтэй. Нийтдээ Төрийн орон сууцны корпораци /ТОСК/ гэж компани маш олон айлуудыг байртай болгосон ийм сайн жишээнүүд байгаа. Дээрээс нь хувийн хэвшилд өгсөн тэр зээлүүдийг Ардчилсан нам маш зөв зээл гэж үзэж байгаа. Өөрөөр хэлбэл, урьд нь барилгын салбарт түүхий эдийг нийтдээ 70 хувийг Хятадын Эрээнээс авдаг байсан бол 30 хувийг л авдаг болсон юм. Тийм учраас энэ Хөгжлийн банкнаас олгосон зээлүүдийг маш үр дүнтэй зээл гэж, өөрөөр хэлбэл, компаниудаа дэмжсэн зээл гэж үзэж байгаа. Гэхдээ энэ зээлийг авчраад энэ компаниудад өгснөөрөө одоо энэ Ардчилсан нам буруутгагдаад байгааг ерөөсөө ойлгохгүй байгаа юм. Энэ дэмжсэн. Өөрөөр хэлбэл, энэ компаниуд бол сайн бүтээгдэхүүн хийсэн гэдгийг нэгдүгээрт хэлье гэж бодож байна.


Хоёрдугаарт нь, Нарантуяа гишүүн бол нийтдээ 26 хүн гарын үсэг зурсан ажлын хэсгийн шалгалтын материалыг үндэслэж ярьсан. Би энд хамаагүй ярьж болохгүй байна л даа, 46 хуудас дээр байж байгаа юм, Монполиметтэй холбоотой, бусад компаниудтай холбоотой. Үүнийгээ хурдан Их Хурлын дэд дарга аа, Ардын намын гишүүддээ хурдан өгчихмөөр байна шүү дээ, ил болгомоор байна. Нууцаас гаргачихмаар байна. Тэгэх юм бол та нар бүгдээрээ нэг ойлголттой болно. Гэхдээ би нэг зүйлийг дахиад хэлье. Ер нь Их Хурлын гишүүн Нарантуяа бол маш хариуцлагатайгаар та нарын 2016 оны Их Хурлын сонгууль болон орон нутгийн сонгуулиар шоудсон тэр шоуны шалгалтаар та нар ялалтаа авсан. Тэр ялалтыг чинь буцаагаад үзэхээр бүгдээрээ Ардын намын гишүүдтэй холбоотой байна гэж ярьсан. Өөр юм байхгүй шүү дээ. Тийм учраас энэ шалгалтын материалыг хурдан ил болгоод өөрсдийнхөө асуудлыг өөрсдөө дотроо шийдээд яв гэж та нарт хэлмээр байна.


Ц.Нямдорж:  -Баасанхүү.


О.Баасанхүү:  -Баярлалаа. Би нэг зүйл хэлмээр байна. Эцэслэн шийдвэрлэнэ гэдэг чинь нэгмөсөн шийдье л гэж байгаа шүү дээ. Тэгээд, өр зээлтэй компаниуд сая юу гэчихэв ээ? 


-Би үгээ хэлье, дараа нь та хоёр яриарай. 


Би ингэж хэлэх гээд байна л даа. Одоо ямар нэгэн байдлаар өртэй бол өрөө төлье гэж ярих ёстой биз дээ? Гоё компани байна, том компани байна, төр үүнийг хариуцах ёстой, Баасанхүү гишүүн юу яриад байгаа юм бэ, төр энэ өрийг нь төлөөд өгөх ёстой ч гэх шиг. Надад битгий эрхэл л дээ. Хүнийг муулахаар бол араар нь битгий муулж бай. Нүүрээ хараад нүдээрээ хараад ярьсан нь дээр. Би ямар таныг Хөтөлд байгаа шохойн цементийн үйлдвэртэй өрсөлддөг гэж ярьсан биш. Би олон юм яривал ярьж болно. Гэхдээ би энэ хэлэлцэх асуудалтайгаа холбоотой юм ярья, эцэслэн шийдэх гэж байгаа юм бол өртэй компаниуд өрөө төлнө шүү гэдгийг хатуу зааж өгөөч ээ. Анод яасан бэ, Хадгаламж яасан бэ, Зоос яасан бэ? 


Манайд олон банкууд дампуурч байсан. Нөгөө, үндэсний гэдэг нэрлээд, том корпораци гэж нэрлээд, өөрсдийгөө бүтээн байгуулагч гэж нэрлээд байгаа нөхдүүд нь завшаад л үлдсэн шүү дээ. Хэдэн хүн шоронд орсон нэр зүүгээд л. Тэгээд үүнийг нь энэ удаа битгий тэгээрэй гэж хэлсэн төлөө Улсын Их Хурлын гишүүнийг ер нь одоо ингээд хүний олон хүнээ барьж иддэггүй гэж надад төвөгтэй байна. Үг хэлэх болгондоо миний нэрийг дурдаад, үг хэлэх болгондоо над уруу дайраад. Бодитоор бол, эс үйлдлээрээ заналхийлэл хийгээд байна шүү дээ. Би энэ Их Хуралд ганцаараа суудаг нь үнэн. Гэхдээ миний ард 100 мянган хүн байгаа гэж би итгэдэг учраас би тэднийг төлөөлж ярьж байгаа. Та ч тэгж ярьж байгаа байх. Танай сонгогчид жишээлбэл, улаан цайм манай Монполимет гэдэг компани авсан зээлээ төлөхгүй байх ёстой шүү, төр хариуцах ёстой шүү гэж хэлээгүй байх, тэгж таныг сонгоогүй байх.


Тийм учраас эцэслэн шийдэх гэж байгаа бол энэ өр, төлбөрийнхөө ажлын хэсгээ гаргасан уу гэж би хэлсэн юм. Ажлын хэсгээ гаргасан бол тэр ажлын хэсэг дотроо хүү, торгуулийн асуудлыг нь бас битгий хүчингүй болгоорой гэж хэлсэн юм. Валютын зөрүүнээс 694 тэрбум төгрөгийн алдагдал үүрчхээд байна. Энэ алдагдлыг төр хариуцахгүй, компани хариуцна. Өдрийн зээлээс болоод 7000 хүн гудамжинд гарахад төр тэдэнд өнөөдөр ядаж хууль бус зээл өгч байна гээд, зах дээр очиж тэдэнд очиж туслаагүй юм. Жижиг, дунд үйлдвэрээс болоод гэр орноо, хашаа байшингаа алдчихаад гудамжинд орон гэргүй байж байгаа хүмүүсийн төлөө нулимсыг нь очиж арчаагүй юм. Та эрсдэлээ өөрөө л үүр гэж байгаа юм. Гэтэл өр нь 1000 хүрэхээрээ хэн ч тоох ёсгүй гэдэг юм шиг өнөөдөр ингэж аашлахаа боль оо. Би та бүгдийг улс оронд юу ч хийдэггүй гэж хэлээгүй, олон хүнийг ажилтай, орлоготой болговол сайн. Түүнийхээ төлөө төрөөс битгий хариуцлага нэх, түүнийхээ төлөө та ч сайхан амьдарч байгаа, ард түмэн ч сайхан амьдарч байна. Тэрний төлөө битгий ингэж Улсын Их Хурлын гишүүн рүү дайр. Би өрөө төл л гэж хэлж байгаа юм. Өрөө төлөх ёстой гэж хэлж байгаа юм. Энэ болохоор нэг компани руу дайрсан үг биш. Өртэй байгаа бүх компаниудынх нь нэрийг хэлсэн юм.


Өмнө нь хэлсэн Их Хурлын гишүүдийн тэр яриад байгаа өр төл гэж байгаа бол тэр өрүүдийг нь төлүүлээрэй гэж байгаа юм. Ажлын хэсгийн дүгнэлт дээр байгаа нэр томьёог нь би ашиглаад наад компаниудынхаа өрийг төлөөрэй гэж хэлж байгаа юм. Ингэж хэлсний төлөө битгий намайг ингэж ажлаа хийж болохгүй юм шиг ярь л даа. Нэртэйгээр нь Улсын Их Хурлын гишүүн Баасанхүү юу ч битгий ярь гэж хэлэх юм уу? Битгий ингэж дарангуйлал тогтоо л доо. Хүний олон хүнээ барьж иддэггүй гэж. Одоо ингээд үг хэлэх болгондоо энэ Баасанхүү, энэ Баасанхүү гээд байдаг. Юу нь болохгүй байгаа юм бэ? Та нарын төлөө л би ярьж байна шүү дээ. Тийм учраас одоо больцгооё оо. 65- аа, та нартай л адил Улсын Их Хурлын гишүүн сууж байна, та нартай л адил улс орны төлөө санаа зовж байна. Өрөө төлцгөөгөөч ээ. Тэгвэл энэ Хөгжлийн банк чинь аврагдах гээд байна, өрөө төлцгөөе гэж уриалж байна.


Ц.Нямдорж: -Гишүүд саналаа хэлчихлээ.


-Баасанхүү?


О.Баасанхүү: -Дэмжихгүй шүү.


Ц.Нямдорж:  -Өөрөө л хүн болгон руу дайрчхаад хариу цохилт аваад ядраад байх юм, зовлонтой юм.


Санал хураалт явуулъя, гишүүд ээ.


Эцэслэн шийдвэрлэж гээд Улаан гишүүн зэрэг яриад байна. Энэ дээр нэг л юм ойлголцох ёстой юм шүү. Зээл авсан компаниуд зээлээ төлнө шүү. Үүнийг хаах тухай асуудал байхгүй шүү. 


Ингэж ойлголцоод 1 дүгээр саналыг дэмжье гэсэн санал хураалт явуулъя. Түрүүн уншчихсан, тийм ээ?


-Тийм үг нэмэхээр бол хоёрдугаар хэлэлцүүлгийн үед нь та нар Байнгын хороон дээр, Тэрбишдагва аа та нар тэрийгээ ярьчхаарай. Эцэслэн шийдвэрлэж гэдэг үгээ жаахан тодруулах арга байна уу, үгүй юу.


Дэмжье гэсэн санал хураалт явуулъя.


Даваасүрэн нарын гаргасан 1 дүгээр саналыг дэмжье гэсэн санал хураалт явуулъя.


33 буюу 61,1 хувь нь энэ саналыг дэмжиж байна.


2.Төслийн 2 дахь заалтын “үнэт цаасаар нэмэгдүүлэх” гэснийг “үнэт цаас гаргаж, нэмэгдүүлэх” гэж өөрчлөх гэсэн байна. Дэмжье гэсэн санал хураалт явуулъя.

-Даваасүрэн гишүүн. 

Ц.Даваасүрэн:  -Энэ “үнэт цаас гаргаж нэмэгдүүлэх”, нэмэгдүүлэх гэж байгаа жишээлбэл, өөрийн хөрөнгөгүй тэр юу нь урд талд нь тодорхой байгаа юу? Үүнийгээ анхаараарай. Тэгэхгүй бол “үнэт цаас гаргаж нэмэгдүүлэх” гээд. Одоо ингээд эцсийн хэлэлцүүлэг орж ирнэ. Хэдүүлээ энэ тогтоолын төслийг одоо хэл үггүйхэн шиг явуулъя. Энд сүүлдээ ард түмэн чинь бүр гайхаж эхэлж байгаа шүү дээ. Одоо манай намын компани, танай намын компани гээд хачин балай юм яриад. Сүүлдээ компанийнхаа хэрүүлийг энд хийцгээгээд. Ард түмэн тэгж л харж байгаа шүү. Тийм учраас ийм зүйл ярьдгаа боль. Энийг шийддэг газар чинь энэ биш ээ. Тийм учраас  та нар хэрвээ үүнийг шийдэх гэж байгаа бол Ёс зүйн дэд хороонд нь энэ яриад байгаа, худлаа яриад байгаа гишүүд байвал тэрийгээ өг, шүүхэд өг. Тэрнээс биш та нарын хэрүүл маргааныг бид нар энд шийдэхгүй шүү дээ. Тийм учраас дараагийн, эцсийн хэлэлцүүлэг зэрэг дээр манай танай компани гэдгээ больсон нь дээр байх аа. 

Ц.Нямдорж:  -Санал хураалт явуулъя.

2 дахь саналыг дэмжье гэсэн санал хураалт явуулъя. Би түрүүн уншсан.

Дэмжье.

42 буюу 77,8 хувь нь 2 дахь саналыг дэмжиж байна.

3.Төслийн 3 дахь заалтын “аудит хийж, дүгнэлт гаргахыг” гэснийг “аудит хийхийг” гэж өөрчилье гэсэн байна.


Дэмжье гэсэн саналаар санал хураалт.

42 буюу 77,8 хувь нь 3 дахь саналыг дэмжиж байна.


Байнгын хороод дэмжээгүй 1 санал байна.

Төслийн 2 дахь заалтын “1 их наяд” гэснийг “500.0 тэрбум” гэж өөрчлөх гэсэн саналыг З.Нарантуяа гишүүн гаргаад Байнгын хороо нь дэмжээгүй байна.


-Нарантуяа гишүүн алга байна.


Байнгын хорооны саналыг дэмжье гэсэн санал хураалт явуулъя. 1 их наяд нь үлдэнэ гэсэн үг.


Санал хураалт. Байнгын хорооны саналыг дэмжье гэсэн санал хураалт явж байна.


39 буюу 72,2 хувийн саналаар Нарантуяа гишүүний санал дэмжигдэхгүй байна.


Энэ асуудлын нэгдүгээр хэлэлцүүлэг дуусаж байна.


Одоо дараагийн асуудалд орцгооё гишүүд ээ. Байнгын хороо завсарлагаар, 1 цагт хуралдаад саналаа оруулж ирье.


Хоёр. Улсын дээд шүүхийн шүүгч нарыг танилцуулах ажил хийгдэнэ.

Шүүхийн ерөнхий зөвлөлийнхнийг оруул. Лүндэндорж танилцуулга хийх юм байна.


-Лүндэндорж танилцуулгаа хийе.


Н.Лүндэндорж: -Улсын Их Хурлын дарга, гишүүд ээ, Монгол Улсын Үндсэн хуулийн 51 дүгээр зүйлийн 2, Шүүгчийн эрх зүйн байдлын тухай хуулийн 15 дугаар зүйлийн 1 дэх хэсэг, Улсын Их Хурлын чуулганы хуралдааны дэгийн тухай хуулийн 41 дүгээр зүйлд заасны дагуу Улсын дээд шүүхийн шүүгчид нэр дэвшигчдийг Улсын Их Хуралд танилцуулж байна.


1.Нэр дэвшигч Гочоогийн Банзрагч нь 1977 онд Улаанбаатар хотод төрсөн, 39 настай, эмэгтэй. Ам бүл 5, нөхөр, 3 хүүхдийн хамт амьдардаг. 1985-1995 онд нийслэлийн 43 дугаар дунд сургууль, 1995-1999 онд МУИС-ийн Хууль зүйн сургуулийг эрх зүйч мэргэжлээр төгссөн байна. 1999-2000 онд МУИС-ийн Хууль зүйн сургууль болон 2002-2003 онд ХБНГУ-ын Байрейтын их сургуульд хууль зүйн магистр, 2007 онд ХБНХУ-ын Байрейтын их сургуульд хууль зүйн ухааны докторын зэрэг хамгаалсан байна. 2001 оноос МУИС-ийн Хууль зүйн сургуулийн Захиргааны эрх зүйн тэнхимд багш, 2015 оноос МУИС-ийн Хуул зүйн сургуулийн дэд захирлаар өнөөг хүртэл ажиллаж байна. 


Гочоогийн Банзрагч нь Захиргааны эрх зүй, процессын эрх зүйгээр мэргэшсэн, мэргэжлээрээ 10 жил өмгөөллийн үйл ажиллагаа хийсэн, Хууль зүйн сургуульд 15 жил багш, профессороор ажиллаж байгаа хүн байна.


2.Нэр дэвшигч Бямбын Мөнхтуяа нь 1962 онд Улаанбаатар хотод төрсөн, 54 настай, эмэгтэй. Ам бүл 1. 1970-1980 онд Булган аймгийн Булган сумын 10 жилийн дунд сургууль, 1981-1986 онд ОХУ-ын Эрхүүгийн Улсын их сургууль, 1996-1998 онд Төрийн захиргааны удирдлагын хөгжлийн институтийг тус тус дүүргэсэн байна.  Эрх зүйч, төрийн удирдлагын менежер мэргэжилтэй.



2000 онд ОХУ-ын Эрхүүгийн их сургуульд хууль зүйн ухааны магистрын зэрэг хамгаалсан байна. 1986-1988 онд Булган аймгийн прокурорын газарт дадлагажигч ажилтан, 1988-1989 онд Тээврийн яамны Хуулийн хэлтэст Хууль тогтоомжийн фондын бүрдүүлэгч, 1989-1991 онд Улаанбаатар хотын шүүхийн шүүх хуралдааны нарийн бичгийн дарга, 1991-1992 онд хуучин нэрээр Найрамдлын районы Ардын шүүхийн шүүгч, 1992-1993 онд Ажилчны районы шүүхийн шүүгч, 1993-2006 онд Хан-Уул дүүргийн шүүхийн шүүгч, 2006-2011 онд Баянгол дүүргийн шүүхийн шүүгч, 2011-2014 онд Захиргааны хэргийн давж заалдах шатны шүүхийн шүүгч, 2014 оны 6 дугаар сараас Захиргааны хэргийн давж заалдах шатны ерөнхий шүүгчээр ажиллаж байна.
Мэргэжлээрээ 29 жил ажилласан, шүүгчээр 25 жил ажилласан хүн байна. 


Нэр дэвшигч Гочоогийн Банзрагч, Бямбаагийн Мөнхтуяа нар Улсын дээд шүүхийн шүүгчийн сонгон шалгаруулалт болон Шүүхийн ерөнхий зөвлөлийн ярилцлагад хангалттай үнэлгээ авснаас гадна мэргэжил, ур чадвар, нэр хүндийн хувьд шүүгчээр ажиллах шаардлага хангасан гэж Монголын хуульчдын холбоо дүгнэсэн байна.


Улсын Их Хурлын дарга, эрхэм гишүүд ээ, Улсын дээд шүүхийн шүүгчид нэр дэвшүүлсэн Гочоогийн Банзрагч, Бямбын Мөнхтуяа нарыг Улсын дээд шүүхийн шүүгчээр томилуулах саналыг Улсын Их Хуралд Монгол Улсын Үндсэн хуульд заасны дагуу танилцууллаа. Анхаарал хандуулсанд баярлалаа.


Ц.Нямдорж:  -Байнгын хорооны дүгнэлт гарсан. Энхболд гишүүн танилцуулах юм байна.


Л.Энхболд: -Улсын Их Хурлын дарга, эрхэм гишүүд ээ, Монгол Улсын Их Хурлын чуулганы хуралдааны дэгийн тухай хуулийн 41 дүгээр зүйлийн 41.1 дэх хэсэгт заасны дагуу Улсын дээд шүүхийн шүүгчийн сонгон шалгаруулалтад тэнцсэн нэр дэвшигч Г.Банзрагч, Б.Мөнхтуяа нарын танилцуулгыг Шүүхийн ерөнхий зөвлөл 2016 оны 12 дугаар сарын 19-ний өдөр Улсын Их Хуралд ирүүлсэн.


Хууль зүйн байнгын хороо 2016 оны 12 дугаар сарын 27-ны өдрийн хуралдаанаараа Монгол Улсын Их Хурлын чуулганы хуралдааны дэгийн тухай хуулийн  41 дүгээр зүйлийн 41.2, 41.3, 41.4 дэх хэсэгт заасны дагуу  Улсын дээд шүүхийн шүүгчид нэр дэвшигчидтэй танилцлаа. Дээрх асуудлыг хэлэлцэх үед нэр дэвшигчдэд хандаж Улсын Их Хурлын гишүүн Х.Нямбаатар, Ц.Нямдорж, Ш.Раднаасэд нар шударга ёсыг дээдэлж аливаа улс төрийн байгууллагын нөлөөллөөс ангид ажиллах нь зүйтэй гэсэн саналыг хэлж байсан болно. 


Улсын Их Хурлын эрхэм гишүүд ээ, Монгол Улсын Их Хурлын чуулганы хуралдааны дэгийн тухай хуулийн 41 дүгээр зүйлд заасан журмын дагуу Хууль зүйн байнгын хорооны хуралдаанд оролцсон гишүүд Улсын дээд шүүхийн шүүгчид нэр дэвшигчидтэй танилцсан тухай та бүхэндээ мэдээллээ. Анхаарал тавьсанд баярлалаа.


Ц.Нямдорж:  -Шүүхийн ерөнхий зөвлөл, Байнгын хорооны санал, дүгнэлтээс асуулттай, бас үг хэлэх гишүүн байвал нэрсээ өгье. Санал хураалт явагдахгүй.


-Пүрэвдоржоор тасалъя.


Даваасүрэн гишүүн.


Ц.Даваасүрэн:  -Би Байнгын хорооноос нэг зүйл асууя. Дээд шүүхэд томилогдож байгаа хүмүүс гэдэг бол бас маш өндөр хариуцлагатай ажил үүрэг гүйцэтгэхээр очиж байгаа. Тийм учраас одоогийн бид нарын гар дээр өгч байгаа зүгээр нэг намтар төдийгөөр бид нар кноп дарж болохгүй юм. Тийм учраас яг одоо Байнгын хороон дээр бид яах ёстой вэ гэвэл ер нь энэ хүний ажил, үйлс ямар түүхтэй юм бэ гэдгийг нэлээн нарийвчилж ярих ёстой. Ингэж ярьсан уу? Жишээлбэл ямар, ямар хэргүүд дээр ажиллаж байсан байна, яаж хандаж байсан байна вэ. Одоо Энхбаярын хэргийг шүүснийхээ төлөө нэг шүүгчийг ийм, ийм болчихлоо гээд яриад байгаа шүү дээ. Одоо тэр нь Зоригийн хэргийг шүүгээд л явж байгаа.


Тийм учраас би Байнгын хорооноос яг энэ хүмүүсийг ингээд танилцуулагдаж байхад нууц байдлаар ч юм уу, энэ хүмүүс ийм, ийм ажил үүрэг гүйцэтгэж байсан байна, ингэж шийдэж байсан байна, амьдралынхаа үйлээр бол энэ ажлыг хариуцах ийм туршлагатай, ёс зүйтэй гэдгээ баталж чадсан гэж үзэж байна уу? Ингэж та бүгд танилцаж чадсан уу, зүгээр намтар уншаад л оруулж ирж байна уу гэдгийг би нэгдүгээрт тодруулъя.


Ер нь энэ шүүгч нарын асуудал дээр бид нар нэлээн анхааралтай хандахгүй бол өнөөдөр нийгэм яг энэ цаг мөчид шүүхэд эргэлзэж байна шүү дээ. Зоригийн хэргийн шүүх дээр эргэлзэж байна. Бидэн рүү байнга утсаар ярьж байна. Энэ юу болоод байгаа юм бэ гээд. Мэдээж, тэр гүйцэтгэх ажлын холбогдолтой хаалттай хуралдах шаардлагууд байдаг л биз. Гэлээ гэхдээ заавал тэнд очоод хийх ямар хэрэг байсан юм бэ. Гэхдээ яалт ч үгүй ийм нотлох баримт байна гэдгийг энэ нийгэмд ямар нэг хэмжээгээр хүргэхгүй бол. Энэ хүчний байгууллагууд чинь заримдаа хүн амьтан барьж авахаараа телевизээр багтаж ядалдаад чихэлдээд л мэдээлээд байдаг юм байсан, энэ дээр бүр таг чиг. Тэр тусмаа иргэд юу гэж ойлгож байна вэ гэвэл энэ хэлмэгдүүлэлт гэдэг энэ аймшигтай зүйл Монголд бий болсон юм байна гэж ингэж ойлгоод байна шүү дээ. Тийм учраас энэ асуудал бас Дээд шүүх дээр очих байх. Мэдээж, ингээд шат шатаараа л явна. Тэгэхэд нь маш шударгаар та бүхэн бас энэ хэрэг дээр анхаарч хяналт тавиарай гэж бас хүсэх байна.


Нөгөө талаараа бас Шүүхийн ерөнхий зөвлөлийнхөн энд байгаа юм чинь, ер нь энэ асуудал дээр бас өөрийнхөө холбогдох шугамаар ер нь аль болох нийгэмд тодорхой мэдээллээр дамжуулаад энэ бол ийм асуудал гэдгийг зөв ойлгуулахгүй бол энэ ард түмний чинь дотор нэг юм хуримтлагдаад л яваад байна шүү, одоо. Өдөр бүр нэг юмаар нэмэгдээд байна шүү дээ. Болж байна гэж нэг хэсэг нь бодоод гүрийгээд л яваад байгаа юм. Тийм учраас энэ нийгэмд бий болж байгаа энэ сэтгэлд нь бухимдал үүсгээд байгаа ийм зүйлүүд дээр бид нар бас анхаарах ёстой. Шүүгч, ялангуяа шүүхийн байгууллагынхан энэ чиглэл дээр нэлээн анхаарч одоогийн болж байгаа энэ хэргийн талаар бас тодорхой мэдээллүүдийг ард иргэдэд зөв өгөхгүй бол, тэр айхтар шүүгч ерөнхий шүүгч болчхоод хүн хэлмэгдүүлээд яваад байдаг нэг нөхөр байдаг юм байна гэдэг ийм хар нийгэмд хавтгай байна. Ийм зүйл дээр бас анхаараарай. 


Эхний асуултынхаа хариултыг би сонсъё. Ер нь ажил үйлсээрээ хир нотлогдсон ийм хүмүүс орж ирэв ээ гэдгийг.


Ц.Нямдорж:  -Байнгын хорооны санал, дүгнэлтийн талаар Энхболд гишүүн.


Л.Энхболд:  -Байнгын хороон дээр ерөнхийдөө танилцуулгатай л холбоотой асуудал яригдсан. Танилцуулгад, Шүүхийн ерөнхий зөвлөлөөс оруулж ирсэн мэдээлэлтэй холбоотой ярилцсан. Бусдаар, хэрэгтэй холбоотой асуудал, хэрэгт оролцож байсан байдал, ямар нэгэн хэрэгтэй холбоотой асуудлыг бид нар ерөөсөө ярилцаагүй ээ.


Ц.Нямдорж:  -Тодруулъя гэж байна.


-Даваасүрэн гишүүн.


Ц.Даваасүрэн: -Энэ буруу ойлголт байгаад байгаа юм. Ерөөсөө гүйцэтгэх ажил. Шүүхийн хамгийн дээд талын шат Их Хурал гэж бид ойлгох ёстой. Тийм учраас ер нь цаашдаа бид нар мөрдөн шалгах үйл ажиллагаагаа энэ Их Хурлынхаа бүтцэд бий болгох ёстой. Энэ шүүгч нартай, энэ прокуроруудтай, төрийн өндөр албан тушаалуудтай холбоотой болж байгаа зүйлүүд дээр бид нар ингээд чимээгүй хаяад байж болохгүй. Ийм асуудлыг оруулж ирэхдээ нууцын журмаар тэр хүний хийж байсан ажил, үйлстэй нь танилцаж бай. Тэгвэл зөв болно. Гүйцэтгэх ажил руу орохгүй гээд ингээд буруу ойлголцоод, бид нар шүүхийн бүх процессын хянах эрх Их Хуралд бий. Тэрийгээ бид нар хэрэгжүүлдэг бүтцээ бий болгох хэрэгтэй. Тэгэхгүй бол ингээд зүгээр нэг хүний намтраар томилоод байх юм бол өнөөдөр Үндсэн хуулийн цэц чинь ямар болчихсон байна вэ. Одоо энэ Дээд шүүхээ бид нар бас цэвэр байлгахын төлөө явах ёстой. Солонгосын прокуроруудыг хар л даа. Бид ийм л байх ёстой шүү дээ.


Ц.Нямдорж:  -Дамба-Очир гишүүн.


Д.Дамба-Очир:  -Баярлалаа. Би нэг юм асуух гээд байгаа юм. Дээд шүүхийн даргыг шууд Их Хурлаар орж ирэхгүйгээр томилчихдог юм байна, прокурорыг Ерөнхий прокурор нь оруулж ирж санал хураадаг юм байна. Дээд шүүх, прокурор, ерөнхий прокурор гэдэг чинь Их Хурлаар л орж батлагдах ёстой л хүмүүс байдаг байх даа гэж бодох юм. Одоо, өнөөдөр орж ирж байгаа шүүгчдийн зөвлөлийн шүүгч нарыг бид нарт танилцуулаад л өнгөрөх юм байна. Танилцуулаад л өнгөрөх юм бол Улсын Их Хурлаар орж батлуулахгүй юм бол танилцуулж байж юугаа хийх юм бэ. Үүгээр оруулж ирэх ямар хэрэг байгаа юм бэ? Би тэрийг ерөөсөө ойлгохгүй юм. Тийм учраас энэ хуульдаа ийм заалтууд байдаг юм уу, би тэрийг сайн мэдэхгүй юм байна.


Тийм болохоор шүүхтэй холбоотой асуудлыг Их Хурал дээр их сайн ярихгүй юм шиг санагдаж байгаа юм. Би бас Зоригийн хэргийн асуудлаар бас хэлэх гээд байна. Эрдэнэтийн, миний тойргийн хүмүүс байгаа байхгүй юу. Өчигдөр 25 жилийн ял авч байгаа залуугийн ээж нь над руу утасдаад уйлж байна шүү дээ. Ингэж хэлмэгдүүлж болдог юм уу даа гээд. Ийм ямар ч баримт байхгүй юман дээр ингэж болдог юм уу гэж тэр хүмүүс орилж байна шүү дээ. Эрдэнэтийнхэн аягүй төвөгтэй байдалд байж байна. Хаалттайгаар, тэгээд хэлмэгдүүлж байгаа, үгүй нь мэдэгдэхгүй, тэр шоронд нь аваачиж байгаад шүүх хурал хийгээд, ингээд аягүй төвөгтэй байдлаар олон жил яригдсан, энэ онц ноцтой гэмт хэргийн асуудлуудыг ингэж шийдэж байгаа нь эргэлзээ төрүүлж байгаа байхгүй юу, нийгэмд нь, хүмүүст нь. 


Тийм учраас би Даваасүрэн гишүүний яриад байгаа зарим нэг асуудлууд нь үнэхээр ингэж батлагдаж байгаа юм аа гэдгийг шаардлагатай байдаг юм бол иргэддээ үүнийгээ ойлгуулж танилцуулж хэлж өгөхгүй бол болохгүй юм байна. Өчигдрийн шүүхийн ажиллагаа бол цэвэр хэлмэгдүүлэлт явлаа гэсэн ийм юм яригдаад байна шүү дээ. 1937 оны хэлмэгдүүлэлт шиг явагдлаа гэж. Бид нар энд нь хандаж, бид нар лавлагаа авч чадахгүй юм, онц ноцтой, улсын нууцлалын гээд. Тэгсэн мөртлөө манай тойргийн маань иргэд хэлмэгдээд хүнд, хүнд нөхцөл байдалд ороод явж байх юм аа. Тийм учраас энэ дээр Дээд шүүх онцгой анхаараач гэж би та бүхнийг үнэхээр хүсэж гуйх гэж байна.


Тэгээд би саяын асуултыг асуух гэсэн юм. Энэ танилцуулаад гардаг юм уу? Тэгвэл ерөөсөө өнөөдөр Их Хурлаар оруулж ирэх ямар шаардлага байсан юм бол? Би тэрийг сайн ойлгохгүй юм. Дээд шүүхийн дарга гэдэг нөхөр нь нэг л удаа томилно гэж байхад нь хоёр дахь удаагаа дахиад л томилоод тавьчихсан байсан. Хуульдаа тийм байдаг юм байна, тэгээд л тавьчихдаг юм байна. Ийм асуудлууд ингээд явагдаад байдаг. Сүүлийн үед шүүхэд итгэх илтгэл хүмүүст алдарч байна шүү дээ. Аж ахуйн нэгжүүд, янз бүрийн эдийн засгийн холбоотой ийм маргаанууд зэрэг нь шүүх дээр очихоор заавал хахуулийн асуудал яригддаг.


Би Лүндэндорж гуай энд байж байна, би танд онцгой анхааруулж хэлэх гэж байна. Шүүгчдийн цалинг өндөр болгосон, шүүгчид ийм юунаас хараат байгаа гэж ярьж байгаа. Хахууль зэргээс хараат байгаа гэж. Худлаа шүү. Би дахиад танд хэлье, худлаа. Энэ дээр онцгой анхаарах хэрэгтэй. Тэр шүүгчдийгээ яадаг юм бэ, энэ чинь ихээхэн хэмжээний мөнгө төгрөг төвөгтэй юмнууд яригдана шүү дээ. Бид нар чинь аж ахуйн нэгжүүдийг ахалж явж байсан, авч явж байгаа, амьдрал дээр энэ бүгдийг чинь сонсож байгаа. Бид нар өөрсдөө энэ бүгдийг мэдэрч байгаа шүү дээ. Тийм учраас шүүгч шүүхийнхээ асуудлыг дахин дахин сайн янзалж явахгүй бол болохгүй гэж би та бүхэнд хэлэх гэж байна. Баярлалаа.


М.Энхболд:  -Б.Энх-Амгалан гишүүн.


Б.Энх-Амгалан:  -Шүүгчийн сахилга, хариуцлагын асуудал, нэр хүндийн асуудал, шүүгчийн ёс зүйн асуудал гээд энэ нийгэмд нэлээн яригдаад байна л даа. Хүмүүс одоо шүүхэд итгэх итгэл их буураад байх юм. Яагаад тэгж байна вэ гэхээр шударга юм болж өгөхгүй байна, шүүх шударга явахгүй байна гэдгийг бас хүмүүс яриад байгаа юм л даа. Тэр нь бодит байдал дээр бас ил гарч ирээд байдаг. Яалт ч үгүй 2012 оны сонгуулийн дараа бас алга болсон тамганы төлөө хүртэл хүн шоронд орж байсан нөхцөл бий. Өвөрхангайн тойргийн сонгуулийн үр дүнг Хан-Уул дүүргийн шүүх дээр шийдэж байсан тохиолдол бий. Өнөөдөр дахиад нийгэмд томоохон асуудал тарьсан зүйл нь манай гишүүд яриад байна, Зоригийн хэргийн асуудал болж байгаа юм.

Цорын ганц амьд гэрч нь байж байхад тэр гэрчийг нь оруулж ирэхгүйгээр, тэр гэрчээс мэдүүлэг авахгүйгээр шүүх хурал боллоо гэж ярьж байна. Тухайн үед нь дөнгөж 15 нас хүрээгүй байсан насанд хүрээгүй хүүхдүүдийг дуудаж ирээд тулгачихлаа гэдэг асуудал ярьж байна. Дээрээс нь энэ хэрэгтэй холбоотойгоор 16, 17 давхар хэргүүд гарсан, энэ бол нэлээн захиалгатай зүйлүүд байсан гэдэг юмнуудыг ярьж байна. Тэгэхээр үүнийг, мөн мөнхийн хохирогч гэж өөрсдийгөө үздэг хүмүүс нь хүртэл энэ шударгаар шийдэгдсэнгүй гэдэг асуудал хэвлэл, мэдээлэлдээ өгч байна шүү дээ. Нийгэм бол энэ дээр шал өөр хүлээлт, өөр ойлголттой байж байгаа. Тэгэхээр шүүх энэ нотлох талынхаа юмнуудыг энэ дээр онцгой анхаарахгүй бол их олон жил болсон захиалгатай улс төрийн хэргийг зөрүүлээд хэдэн хүн дээр тохчихлоо гэдэг ийм асуудлууд яригдах нь ээ. Энэ дээр та бүхэн үүнээс хойш цаашдаа сайн анхаараарай. Үүнийгээ бас нийгэмд бодитойгоор мэдээлээрэй. Тэгэхгүй бол хаалттай хуралдаанаар шийдчихсэн энэ асуудлууд чинь эргээд нийгэмд буруу үр дагавар тарих гээд байна.

Шүүгдэгчдийн ар гэр ч гэсэн, хохирогчдын ар гэр ч гэсэн тэр шүүх хурал дээр оролцсон хүмүүсийн нөхцөл байдал ч гэсэн энэ бол шударга бус болчихлоо гэдэг юм ярьж байгаа юм. Энэ зүйлүүдийг та бүхэн маань анхаарч нийгэмд шүүгчийн сахилга, хариуцлага, ёс зүй, шударга ёс гэдэг юман дээр үүнээс хойш томилогдож байгаа хүмүүс нь онцгой анхаараарай гэж хэлэх байна. Баярлалаа.

М.Энхболд:  -Энх-Амгалан гишүүн бараг үг хэлчихлээ, тийм ээ.

-Ундармаа гишүүн.

Б.Ундармаа:  -Гишүүд ч бас нэлээн ярьчихлаа. Өнөөдөр бас Монголын нийгэмд Зоригийн хэргийн шүүх нэлээн хаалттайгаар хуралдсанаар маш их бухимдлыг төрүүлж байна. Шинээр сонгогдож байгаа, томилогдож байгаа хоёр шүүгч маань бас энэ үйл явдалд анхаараарай гэж хэлмээр байна. Их өндөр хариуцлагатай албан тушаал. Үүнд үнэн зөв, ард иргэдийнхээ талд шударга ёсыг эрхэмлэж ажиллахыг захиж байна. Банзрагч, Мөнхтуяа гээд энэ хоёр шүүгч маань онол, практикийн асар их туршлагатай юм байна. Анхан шатнаасаа эхэлж ажилласан юм байна. Тийм учраас энэ хоёр нэр дэвшигчийг дэмжиж үг хэлж байна.

М.Энхболд:  -Ундармаа гишүүн үг хэллээ.

-Чинзориг гишүүн.

С.Чинзориг: -Би хоёр зүйл дээр санал хэлэх гэсэн юм. Лүндэндорж дарга аа, таныг Шүүхийн ерөнхий зөвлөлийн дарга болсноос хойш эрх мэдэл, хангамж нэлээн нэмэгдсэн. Тэр хэмжээгээрээ нийгэмд шударга ёсыг тогтоох талаар та бүхэн бас олигтой ажиллаж чадахгүй байна. Таны Шүүхийн ерөнхий зөвлөлийн орон тоо хэд дахин нэмэгдсэн билээ, шүүгчдийн цалинг та хэд дахин нэмсэн билээ? Шүүгчдийг нийгэмд шударга ёсыг тогтоохын тулд шүүгчид мэргэжилдээ үнэнч, хариуцлагатай байхын тулд, ёс зүйтэй байхын тулд цалин нэмэх хэрэгтэй байна гэж та олон жил ярьсан. Гэтэл үр дүн эсрэгээрээ байгаа гэж би тэгж бодож байгаа юм.

 Шүүхийн ерөнхий зөвлөлийн дарга болсноос хойш шүүгчид эрх мэдэлтнүүдэд хөрөнгө мөнгөтэй хүмүүст үйлчилдэг нь ил тодорхой болсон. Сүүлдээ Үндсэн хуулиар иргэдийнхээ сонгох, сонгогдох эрхэнд манай шүүгчид засвар хийдэг ийм харамсалтай, эмгэнэлтэй явдал таныг  Шүүхийн ерөнхий зөвлөлийн дарга байгаа үед тохиолдсон. Би 2012 оны Өвөрхангай аймгийн сонгуулийн дүнг ярьж байна. Өвөрхангай аймгийн иргэд, сонгогчдод МАН-аас нэр дэвшигчдийг дэмжиж Батхүүгээс 3500 саналаар илүү, Зоригтоос 6700 саналаар санал өгсөөр байтал Хан-Уул дүүргийн Мөнхбаяр гэдэг шүүгч нэг эмэгтэй, Өвөрхангай аймгийн Отгонжаргал гэдэг нэг шүүгч эмэгтэй нийт Өвөрхангайчуудын 110 мянган хүний сонголтыг хүчингүй болгосон. Энэ бол үндсэндээ ардчиллын 25 жилийн түүхэнд тохиолдож байгаа, ард түмнийхээ сонголтод шүүхийн аргаар халдсан, засварласан ийм эмгэнэлтэй, ардчиллын түүхэнд хар толбо үлдээсэн ийм үйл явдал болсон. Тийм учраас би бол шүүхэд ард түмэн итгэх итгэл үндсэндээ алдарсан гэдгийг би танд дахиж хэлмээр байна.

Хоёр дахь асуудал нь, тэр Отгонжаргал гэдэг шүүгчээ та Өвөрхангай аймгаас шилжүүлж аваач ээ. Тэр шүүгч ажлын хариуцлагатай байна уу, үгүй юу? Мэргэжилдээ үнэнч байж чадаж байна уу, үгүй юу, ёс зүйтэй байж чадаж байгаа юм уу, үгүй юм уу? Бүхэл бүтэн Өвөрхангай аймгийн иргэдийн сонголтоор тоглочихсон шүүгч тэнд тэгээд ерөнхий шүүгчээр суугаад байдаг. Өөрт нь ч гэсэн хүнд баймаар юм, хүний нүүр яаж харж байдаг юм бол зайлуул. Тийм учраас та тэр Отгонжаргалдаа хариуцлага тооцож, Мөнхбаяртай хариуцлага тооцох асуудлыг анхаараарай гэж би хэлмээр байгаа юм. Ер нь та Шүүхийн ерөнхий зөвлөлийнхөө даргын хувьд манай шүүгчид мэргэжилдээ хариуцлагатай, үнэнч байж чадаагүй, ёс зүйн алдаа гаргасан байсан гэж манай Өвөрхангай аймгийн сонгогчдоос алдаа гуйхад ч гэсэн буруудахгүй байх гэж би бодож байгаа юм.

Хоёр дахь асуудал нь, би хоёр эмэгтэй шүүгчдийг, нэр дэвшиж байгаа хоёр нэр дэвшигчийг дэмжиж байна. Би эмэгтэйчүүдийг нийгэмд шударга ёсыг тогтооход эрчүүдээс илүү хариуцлагатай байх байх гэж найдаж явдаг. Гэхдээ миний энэ итгэл бас сүүлийн жилүүдэд алдарч байгаа юм. 2012 онд Өвөрхангайчуудын сонголтыг ганцхан шүүгчийн захирамжаар үгүй хийсэн шүүгчид маань хоёулаа эмэгтэй шүүгчид байсанд би маш их харамсдаг. Тийм учраас та хоёр маань Улсын дээд шүүхийн шүүгчээр томилогдох байх. Тэр олон түмний дунд шүүгчдийн нэр хүндийг, тэр тусмаа эмэгтэй шүүгчдийн нэр хүндийг унагасан явдлыг та хоёр маань эргэн сэргээх талаар онцгой анхаарч ажиллаарай. Эрх мэдэлтнүүдэд биш, албан тушаалтнуудад биш хөрөнгө мөнгөтэй хүмүүст биш зөвхөн ард түмнийхээ талд чин шударгаар ажиллаарай гэдгийг би та хоёрт захимаар байна. Баярлалаа.

М.Энхболд:  -Болд гишүүн.

Л.Болд:  -Нэр дэвшигчдийн хувьд бусад гишүүдийн адил дэмжиж байна. Үнэхээр боловсрол, туршлага, бүх талаараа Дээд шүүхийн шүүгчээр ажиллахад тэнцэж байгаа хүмүүс байна. Ялангуяа гуравдагч хөрш Германд боловсрол эзэмшсэн хүн байна. Миний маш их олзуурхаж байгаа зүйл бол бас өмгөөлөгчөөр ажиллаж байсан. Өөрөөр хэлбэл, хүний эрхийн талаар мэдрэмжтэй, ойлголттой ийм хүмүүс орж ирж байгаад их баярлаж байна.

Гэхдээ түрүүн зарим гишүүн дурдсан. Үнэхээр бид энэ Их Хурал дээр олон албан тушаалтнуудтай танилцаж заримыг нь баталж, томилж, заримыг нь эндээ сонсож дүгнэлтээ гаргаж ингэж явуулж байгаа. Хугацааны хувьд үнэхээр маш их эргэлзээ төрүүлдэг. Дандаа хэлэлцэхийн өглөө л нэг анкет тараадаг, тэгээд л дараа нь тулгадаг. Одоо ингээд л өнгөрөө. Тэгээд томилогдсоны дараа араас нь юу ч яриад нэмэр байхгүй. Гэтэл аливаа ардчилсан оронд яадаг вэ гэхээр тийм хүн тийм албан тушаал дээр томилогдох гэж байна гээд, ялангуяа парламентаар томилогддог албан тушаалтнууд бол хэдэн сарын өмнө, зарим нь бүр жилийн ч өмнө зарлагдаад, тэгээд энэ хооронд бол үнэхээр бүх хий нь арилаад, хүн нь ч бэлтгэгдээд, нийгэм ч бэлтгэгдээд тэр албан тушаал дээр үнэхээр зөв томилгоо хийгдэх ийм нөхцөл бүрддэг л дээ. 

Манай парламент ерөөсөө ингэж чадахгүй байгаа юм. Эсвэл дандаа “но”-той хүмүүсийг томилоод байдаг юм уу, ерөөсөө оруулж ирээд шуураад гаргахыг л эрмэлзээд байдаг байхгүй юу. Энэ дээр хугацааны хувьд Их Хурлын гишүүд бид анхаарах хэрэгтэй. Үүнийг цаашдаа зөв тийш нь болгох тал дээр би хүсэж байгаа юм.



Ер нь байнгын парламентын хамгийн том гайхамшиг яг энэ цаг үед л харагдаж байгаа юм л даа. Одоо дөнгөж 18 жил, бараг хоёр 10 жилийн хугацаанд нийт нийгмийг төдийгүй дэлхий нийтийн анхаарлыг татаж байсан энэ хэрэг жишээ нь яг энэ өдрүүдэд шийдэгдэж байна. Яг үүнтэй зэрэгцээд Улсын дээд шүүхийн шүүхэд нэр дэвшигч орж ирж байгаа юм. Ингээд парламентад өнөөдөр энэ ард түмний сэтгэл санаа хөдөлгөж байгаа энэ асуудлаар байр сууриа илэрхийлэх, шаардлагаа тавих, өөрсдийнхөө зүгээс ойлголтуудаа нэгтгэх, ингээд үүний цаана ард түмний эргэлзээг тайлах ийм сайхан бололцоо гарч байгаа байхгүй юу. Үүнийг өнөөдөр бид ч гэсэн зөв бололцоо гэж харж, энэ дээр парламентын гишүүдийн хэлж байгаа, анхааруулж байгаа, энэ чинь сонгогчдоос ирж байгаа тэр мэдээлэл, тэр шаардлага, асуултыг л өнөөдөр энэ парламентын танхимд илэрхийлж байгаа юм.

Яг энэ асуудал бол үнэхээр та бидний хувьд үнэхээр анхаарлын төвд байна. Одоо энэ анхан шатны шийдвэр гарлаа. Тэрийг бид шүүхгүй, гэхдээ энэ дотор байгаа эргэлзээнүүд, ялангуяа хохирогчийг төлөөлж байгаа энэ бүх хугацаанд өнөөдөр парламентад бидэнтэй хамт сууж байсан Оюун гишүүн өнөөдөр хийсэн мэдэгдлийг өчигдөр хараад миний хувьд үнэхээр цочирдлоо. Миний хувьд Хүний эрхийн дэд хорооны дарга байхдаа энэ хэрэгтэй холбогдуулаад өргөдөл гаргаад, тэр дагуу хорих байгууллагуудаар нь ажиллаад, талийгаачийн эхнэр бараг жил шахам энэ хэрэгт сэжиглэгдэн хоригдсон Булгантай очиж уулзсан. Энэ бүх хүрээлэл дээр ямар асуудлууд болж байсныг бидэнд бас тодорхой мэдээллүүд байгаа.

Гэхдээ өнөөдөр нийт нийгэмд үнэхээр ийм эргэлзээтэй, ийм ойлгомжгүй байдалд хүрэх юм бол бид ерөөсөө үнэхээр Монгол Улсад шүүхдээ л хүн найдахгүй бол ерөөсөө тэгээд өөр юунд ч найдах юм байхгүй, энэ нийгэм бол тэгээд буруу замаар явсаар байгаад бид ёстой жинхэнэ будаа тээнэ гэдэг нь болно шүү дээ. Тийм ч учраас миний хувьд шүүгчдийн цалинг хэнээс ч хараат байх хэмжээнд нэмэх. Одоо энэ хэдэн цөөн шүүгчдээ Монгол Улсын төр, улс төрийн тогтолцооны үндэс болсон шүүхийнхээ засаглалыг хамгаалах тэр эдийн засгийн арга механизмыг би байнга дэмжиж ирсэн, цаашдаа ч дэмжих болно. Гэхдээ үүний нөгөө талд гишүүдийн яриад байгаа ийм эргэлзээнүүд байх юм бол бид ерөөсөө цаашаа хаачих вэ гэдэг ийм мухардал руу орох гээд байна л даа. 

Тийм учраас одоо би энэ нэр дэвшигчдээс юу асуух вэ гэхээр, үнэхээр энэ эргэлзээтэй ийм хэргүүдийг хаалттай явуулдаг. Хаалттай байсан үе шатыг нь бид ойлгож байсан, захиалгатай, төрийн, улс төрийн хэрэг гээд явж байсан. Хүн болгон хүлээн зөвшөөрч тэвчиж байсан. Эцсийн шатанд гарч байгаа энэ шийдвэр нь болохоор ахуйн шинж чанартай, шуналын, ямар ямар гэнэ вэ, ингээд шийдвэр гарч байгаа юм. Ингэхээр одоо дараа дараагийн шатанд энэ хаалттай нөхцөл байдал чинь байх юм уу? Энэ дээр Монголын тэргүүлэх хуульчдын хувьд та бүхэн бидэнд нэг ойлголт, ард түмэнд ойлголттой мэдээлэл өгөөч. Үнэхээр дараагийн шатанд тэгвэл үүнийг энэ эргэлзээг тайлах үүднээс давж заалдах шатанд үүнийг нээлттэй болгоод олон түмэнд ойлгомжтой хэрэгжүүлэх бололцоо бий юу гэдэг энэ талаар хоёр нэр дэвшигчээс хариулт сонсмоор байна, хуульчийн хувьд.

М.Энхболд: -81 дүгээр микрофон, нэр дэвшигч хариулъя.

Г.Банзрагч:  -Болд гишүүнд асуулт тавьсанд баярлалаа. Таны асуултад хариулъя. Ер нь шүүх хуралдааныг хаалттай явуулах үндэслэлүүдийг хуульд заасан байгаа. Тухайлбал, улсын нууцтай холбоотой зэрэг асуудлаар. Тэгэхээр энэ яг тухайн маргааны хувьд бол хуульд заасан үндэслэлийн хүрээнд шүүх бүрэлдэхүүн өөрөө энэ хурлыг хаалттай явуулах ёстой гэж үзсэн учраас явуулсан байх гэж ойлгож байна.

Ер нь үнэхээр тэр нь улсын нууцтай холбоотой асуудал уу, магадгүй зөвхөн гүйцэтгэх ажиллагааны журмаар хийгдсэн ажиллагаатай холбоотой асуудлууд нь хаалттай яваад бусад шүүхийн процесс бол нээлттэй явах боломжтой байж болох ёстой байх. Ерөнхийдөө, үнэхээр шаардлагатай гэсэн асуудлаараа л хаалттай явуулах ёстой, бусдаар шүүх хуралдаан нээлттэй явуулах ёстой гэсэн ийм байр суурьтай байна. Тэгээд, миний хувьд бол Захиргааны хэргийн танхимын шүүгчид нэр дэвшиж байгаа учраас бас яг энэ эрүүгийн процессын үйл ажиллагаатай холбоотой үйл ажиллагаанд оролцох, нөлөөлөх тийм боломж байхгүй. Би сая судлаачийнхаа хувьд л хариуллаа, баярлалаа.

М.Энхболд: -82 дугаар микрофон, Мөнхтуяа нэр дэвшигч хариулъя.

Б.Мөнхтуяа:  -Нэр дэвшигч Мөнхтуяа байна. Миний хувьд бол Банзрагч шүүгчтэй мөн адил хариултыг өгөхөөр байна. Миний хувьд захиргааны болон иргэний хэргийн дагнасан шүүгчээр ажиллаж байсан. Тодорхой ямар нэгэн хэргийн талаар уншиж судлаагүй болохоор дүгнэлт хийх боломжгүй. Шүүх хуралдааныг хаалттай явуулсан талаар шүүхийн болон процессын хуульд заасан журмын дагуу шүүх хуралдааныг явуулсан байх гэж үзэж байна. Ийм хариултыг өгье.

М.Энхболд:  -Занданшатар гишүүн.

Г.Занданшатар:  -Баярлалаа. Би товчхон асуулт байна. Үндсэн хуулийн 51.2-оор Улсын дээд шүүхийн шүүгчдийг Улсын Их Хуралд танилцуулснаар Ерөнхийлөгч томилно гэсэн заалттай байгаа юм. Тэгээд энд бид дэмжинэ, дэмжихгүй ч юм уу, санал хураалт болохгүй, тэр талаар санал бодол ч илэрхийлэхгүй. Ер нь танилцуулснаар гэдэг үгийг ер нь тайлбарласан ойлголт бол байхгүй. Бусад улсад зүгээр зөвлөгөө зөвлөмж авна, танилцуулахдаа процесс, процедураа танилцуулна гээд нарийвчлан хуульчилсан байдаг юм. Манайд бол танилцуулна гээд ер нь мэдэгдээд боллоо гэсэн санаа байна. Үндсэн хуулийн 51.2 бол танилцуулснаар гэдэг агуулга нь танилцуулснаар томилно гэдэг нь өөрөө бас тайлбар шаардсан ч ойлголт байгаа. Энэ талаар ер нь бас цаашдаа Байнгын хороо, Шүүхийн ерөнхий зөвлөл, органик хуулиудаа тодруулах шаардлагатай юм билээ.

Энд бид нар бас аливаа хэргийн талаар оролцох, санал зөвлөмж өгөх, ямар нэгэн байдлаар хэлэх ч бараг эрх байхгүй. Энэ нь зарчмын хувьдаа ингээд шүүгчдийн гарт л бүх хувь заяаг даатгаж байгаа. Тийм учраас энэ Лүндэндорж даргаас танилцуулснаар гэдэг үгийг ер нь тайлбарлах шаардлагатай юу, үгүй юу? Ер нь Үндсэн хуулийн тайлбарыг хэн хийх ёстой юм бэ? Дээд шүүх өмнө нь зөвшилцөл гэдэг үгийг нэг тайлбарлачихсан. Одоо бас зарим томилгоонууд бол зөвшилцөл гээд бичгээр санал солилцсон л боллоо гэсэн нэг ийм агуулгаар явж байгаа. Тэрийг би зарчмын буруу тайлбар гэж үздэг. Энэ тайлбарыг ч гэсэн ер нь Дээд шүүх цаашдаа анхаарах ёстой байх гэж бодож байна. Энэ талаар би цэвэр, юуны асуулт асууя.

М.Энхболд:  -80 дугаар микрофон, Шүүхийн ерөнхий зөвлөлийн дарга хариулъя.

Н.Лүндэндорж:  -Занданшатар гишүүний асуултад хариулъя. Би тантай санал нэг байна. Энэ танилцуулна гээд манай Монгол Улсын Үндсэн хуулийн 51.2-т ийм юм байж байгаа. Энэ танилцуулна гэдгийн ерөнхий онолын агуулга нь бол шүүх эрх мэдэлд хууль тогтоох эрх мэдлээс тавьж байгаа хяналт байдаг, олон улсын төвшинд. Энэ утгаараа бол энэ хяналт тавьж байгаа гэдэг нэг ийм утга байгаа. Энэ танилцуулга нь бол хэлэлцүүлэгтэй, хэлэлцүүлэггүй гэж жишээлбэл хоёр янзын тийм хуулийн нарийвчилсан зохицуулалт байгаа л даа. Тийм учраас цаашид Монгол Улс энэ танилцуулснаар гэдгийг юу гэж ойлгох юм бэ гэдгийг органик хуулиар Монгол Улсад задалж тайлбарлаад зохицуулж болно, эсвэл тайлбараар хийж болно. Жишээлбэл, ХБНГУ-ын Үндсэн хуульд Холбооны Ерөнхийлөгч, Холбооны канцлерыг Бундестаг-д танилцуулна. Тэр дээр бол хэлэлцүүлэг явуулахгүй гэж заачихсан байдаг л даа. Тэгэхээр манайх бол зүгээр танилцуулна гэчихсэн учраас энэ хэлэлцүүлэг явуулах юм уу, үгүй юм уу гээд олон асуудал нь тодорхойгүй байгаа. Тийм учраас үүнийг органик хуулиар ч тодруулж болно, и тайлбараар ч тодруулж болно гэдэгтэй би тантай санал нэг байна. Баярлалаа.

М.Энхболд:  -Билэгт гишүүн асуулт асууж үг хэлье.

М.Билэгт:  -Дээд шүүхийн шүүгчээр томилогдохоор энэ өндөр босго, итгэлийг хүлээж орж ирж байгаа хоёр эмэгтэй шүүгч Банзрагч, Мөнхтуяа нарыгаа дэмжиж байна. Харин та хоёрт захих зүйл байна. Шүүхийн салбарт шударга биш, чадвар дутмаг шүүгчид анхан шатанд цөөнгүй томилогдож байгаа. Шүүхээр шийдвэрлэж байгаа хэргийнхээ ялгааг ч бүрэн ойлгодоггүй, зүгээр өөр төстэй хэргийн шийдвэрийг бараг хуулаад л биччихдэг анхан шатны шүүгч нар ч бас сүүлийн үед нэлээн их гарчихсан байгаа шүү. Энэ болгоныг бас Дээд шүүх дээр очоод та бүхэн маань тэрийг ялгаж салгаж өгөхөд бас анхаараарай гэдгийг захих гэж байна.

Мөн тэр дундаа өнөөдөр Монгол Улсад гадаадын хөрөнгө оруулагчид орж ирэхээ больчхоод байна, гадаадын хөрөнгө оруулагчид Монголоос зугтчихаад байна гэдгийн бас нэг үндэслэл бол ер нь Монголд баялаг бүтээгчдийг хөрөнгө оруулагчдыг шантаажилж хууль бусаар хөрөнгөжих гэсэн нэг хэсэг этгээдүүд бий болчхоод байгаа. Үүнийг бас та бүхэн минь ялгаж, салгаж хараарай. Эдгээр этгээдүүд яадаг вэ гэхээр гол нь шүүхээр далайлгаж шүүхэд хандаж өөрсдийнхөө нэхэж байгаа хууль бус хөрөнгө, мөнгөө гаргуулахын тулд шантааж үүсгэдэг юм. Энэ болгоныг та бүхэн минь бас сайн ялгаж салгаж харж өгөөрэй. Ингээд бусармаг аргаар орлого олох гэсэн аргад гаршсан этгээдүүдийг таслан зогсооход Дээд шүүхийн шүүгчээр томилогдож байгаа та хоёр маань бас энд онцгой анхаараарай.

Анхан шатны шүүх дээр буруу шийдвэрүүд маш их гардаг. Тэгэхээр Дээд шүүх дээр л та бүхэн үүнийг бас ялгаж салгаж өгөөрэй гэдгийг бас дахин анхааруулж захья. Манай эмэгтэй маань ингэж энэ Дээд шүүхийн өндөр босгыг даваад орж ирж байгаад та хоёртоо талархал илэрхийлье. Мөн та хоёртоо цаашдаа шударга ёсыг баримталж тэр тусмаа Шүүхийн ерөнхий зөвлөл ч юм уу, томилогдож байгаа газруудын ямар нэгэн хараат байдалд орохгүйгээр өөрсдийнхөөрөө, итгэл үнэмшлээрээ шийдвэрээ гаргаж байгаарай гэдгийг бас дахин захья. Амжилт хүсье.

М.Энхболд: -Пүрэвдорж гишүүн алга байна.

Нэр дэвшигчидтэй холбогдсон асуудлаар гишүүд асуулт асууж хариулт аваад дууслаа.

Энэ асуудлаар санал хураахгүй. Хуульд заасны дагуу нэр дэвшигчийн танилцуулсан тухай асуудлыг Улсын Их Хурлын дарга Ерөнхийлөгчид бичгээр мэдэгдэх ийм дэгтэй байгаа.

Та бүхэнд баярлалаа.

Дараагийн асуудалд оръё.

Гурав. Монгол Улсын ерөнхий прокурорын орлогчийг томилох тухай Монгол Улсын Ерөнхийлөгчийн саналыг зөвшилцөх асуудлыг хэлэлцье.

Ерөнхийлөгчийн саналыг Ерөнхийлөгчийн хүний эрх, хууль зүйн бодлогын зөвлөх Өнөрбаяр танилцуулна.

-Өнөрбаяр зөвлөхийг индэрт урьж байна.

Ч.Өнөрбаяр: -Улсын Их Хурлын дарга, эрхэм гишүүд ээ, Монгол Улсын Ерөнхийлөгчөөс Монгол Улсын Үндсэн хуулийн 56 дугаар зүйлийн 2 дахь хэсэгт заасан бүрэн эрхийнхээ хүрээнд Улсын ерөнхий прокурорын орлогчоор Баяраагийн Амгаланбаатарыг томилох саналыг зөвшилцөхөөр оруулж байна.

Амгаланбаатар нь 1972 онд Улаанбаатар хотод төрсөн, 1994 онд хуучнаар Цагдаагийн дээд сургууль төгсөж, 2008 онд Монголын Үндэсний дээд сургуульд суралцаж Хууль зүйн ухааны магистрын зэрэг хамгаалсан. 2013 онд Засгийн газрын хэрэгжүүлэгч агентлаг Удирдлагын академийг төгсөж удирдлагын менежер цол хүртсэн. Дээд боловсролтой. Тэрээр 1993-2002 онд Нийслэлийн Баянгол дүүрэг дэх Цагдаагийн хэлтсийн Мөрдөн байцаах тасагт мөрдөн байцаагч, ахлах мөрдөн байцаагч, 2002-2007 онд Сонгинохайрхан дүүрэг дэх Цагдаагийн хэлтсийн Мөрдөн байцаах тасгийн дарга, 2007-2008 онд Мөрдөн байцаах газарт хэлтсийн дарга, 2008-2012 Цагдаагийн ерөнхий газрын хүний нөөц, сургалтын хэлтсийн дарга, 2012 онд Чингэлтэй дүүрэг дэх Цагдаагийн хэлтсийн дарга, 2014-2015 онд Нийслэлийн цагдаагийн газрын гэмт хэрэгтэй тэмцэх асуудал хариуцсан дэд дарга, Цагдаагийн ерөнхий газрын зохион байгуулалттай гэмт хэрэгтэй тэмцэх газрын даргаар ажилласан.

Мөн Чингэлтэй дүүрэг дэх Цагдаагийн 2 дугаар хэлтсийн даргаар тус тус ажиллаж байгаад 2015 оноос Нийслэлийн прокуророор одоог хүртэл ажиллаж байна.

Б.Амгаланбаатар нь Прокурорын байгууллагын тухай хуулийн 39 дүгээр зүйлд заасан Улсын ерөнхий прокурорын орлогчид нэр дэвшигчид тавигдах шаардлагыг хангасан болно.

Та бүгдийг зохих журмын дагуу хэлэлцэн шийдвэрлэж өгөхийг хүсье. Анхаарал тавьсан явдалд баярлалаа.

М.Энхболд:  -Өнөрбаяр зөвлөхөд баярлалаа.

Хууль зүйн байнгын хороо санал, дүгнэлт гаргасан байна. Санал дүгнэлтийг Нямбаатар гишүүн танилцуулна.

-Нямбаатар гишүүнийг индэрт урьж байна.

Х.Нямбаатар: -Улсын Их Хурлын дарга, эрхэм гишүүд ээ, Монгол Улсын Үндсэн хуулийн 56 дугаар зүйлийн 2 дахь хэсэгт заасны дагуу Монгол Улсын Ерөнхийлөгч Улсын ерөнхий прокурорын орлогчоор Баяраагийн Амгаланбаатарыг томилохын өмнө Улсын Их Хуралтай зөвшилцөх саналаа 2016 оны 12 дугаар сарын 26-ны өдөр ирүүлсэн байна.

Б.Амгаланбаатарыг Монгол Улсын ерөнхий прокурорын орлогчоор томилох асуудлыг зөвшилцөх тухай Монгол Улсын Ерөнхийлөгчийн саналыг Хууль зүйн байнгын хороо 2016 оны 12 дугаар сарын 27-ны өдрийн хуралдаанаараа хэлэлцлээ.

Дээрх асуудлыг хэлэлцэх үед Улсын Их Хурлын гишүүдээс санал гараагүй бөгөөд Улсын ерөнхий прокурорын орлогчоор Амгаланбаатарыг томилох асуудлыг зөвшилцөх тухай Ерөнхийлөгчийн саналыг Байнгын хорооны хуралдаанд оролцсон гишүүд санал нэгтэйгээр дэмжсэн болно.

Улсын Их Хурлын эрхэм гишүүд ээ, Улсын ерөнхий прокурорын орлогчийг томилох асуудлыг зөвшилцөх тухай Монгол Улсын Ерөнхийлөгчийн саналын талаарх тус Байнгын хорооны санал, дүгнэлтийг хэлэлцэн шийдвэрлэж өгөхийг та бүхнээсээ хүсье. Анхаарал тавьсанд баярлалаа.

М.Энхболд:  -Нямбаатар гишүүнд баярлалаа.

Хэлэлцэж байгаа асуудалтай холбогдуулж Ерөнхийлөгчийн зөвлөх Өнөрбаяр, Улсын ерөнхий прокурор Энх-Амгалан, нэр дэвшигч Амгаланбаатар нар чуулганы нэгдсэн хуралдааны танхимд хүрэлцэн ирсэн байна. 

Нэр дэвшигчийг танилцуулсан Ерөнхийлөгчийн санал болон Байнгын хорооны санал, дүгнэлтээс асуулт асууж, үг хэлэх гишүүд байвал нэрсээ өгье.

-Болд гишүүнээр тасаллаа. Хамгийн сүүлд Нямдорж гишүүний нэрийг нэмээд хийчхээрэй.

Даваасүрэн гишүүн асуулт асууж, үг хэлье.

Ц.Даваасүрэн:  -Би нэг асуулт асууя. Цагдаагийн байгууллагад ажиллаж байсан хүн юм байна л даа, ер нь цагдаа чиглэлээр явсан ийм хүн байна. Прокурор гэдэг бол бас төрийн зүгээс хяналт тавьж байгаа ийм хүн. Хүний эрх зөрчигдөж байна уу, үгүй юу энэ асуудал дээр маш нөлөөлж оролцох гол субъект.

Ер нь би цаашдаа бодоод байгаа юм.Өмгөөлөгч гэсэн ийм хүмүүсээс хүний эрх зөрчүүлэхгүй байх талаасаа прокурорын байгууллагууд ажиллаж байх нь зүйтэй юм болов уу гэж. Цагдаагаас оруулж ирж байгаа асуудлууд, бусад холбогдох газруудаас оруулж ирж байгаа асуудлууд зэрэг дээр бас нэлээн яг прокурор, төрийн хүний зүгээс ингэж хандаж ажиллах ийм шаардлагатай. Жишээлбэл, сая Солонгост прокурор гэдэг хүн ямар байх вэ гэдгийн жишээг харууллаа шүү дээ. Тэгж байж тэр нийгэм цэвэршиж байна. Жишээлбэл, сая хуулийн байгууллагуудад тэр нэг манай байгаль орчныг хамгаалах хуульчдын холбоо оффшорт хэдэн арван сая доллар илэрсэн хүний асуудлыг тавьсан юм билээ, прокурор ч тавьсан юм билээ. Тэгээд тэр гурван байгууллагын ирүүлсэн хариугаа телевизээр харуулаад байсан шүү дээ, энэ хүн чинь өмнө нь ёс зүйн хариуцлагаа хүлээчихсэн юм билээ. Гэмт хэрэгтэн хүн, Их Хурлын гишүүн гэмт хэрэг хийчихвэл зүгээр Ёс зүйн хорооны дүгнэлт гарчихвал ингээд болчихдог гэж ингэж үзсэн байна. Үүнийг өөрөө юу гэж үзэж байна вэ? Жишээлбэл, прокурор ийм асуудал хөндөгдвөл юу гэж үзэх вэ? Албан тушаалаараа огцорсноороо энэ хүн хариуцлага хүлээчихсэн юм байна, нэг хэргээр дахиж хариуцлага тооцдоггүй гэсэн ийм хариулт өгсөн байгаа байхгүй юу.

Энэ чинь эрүүгийн гэмт хэрэг шүү дээ, тэгээд Их Хурлын гишүүн эрүүгийн гэмт хэрэг хийчихвэл Ёс зүйн хороо дүгнэлтээ гаргачихвал болчхоод байх маягийн тайлбар өгсөн байсан, тэр гарын үсгээ зураад явуулсан байна шүү дээ. Гурван байгууллагад хандсан юм билээ. Тэгээд гурван байгууллага эрүүгийн хэрэг үүсгэхээс татгалзсан юм билээ. Тэгээд одоо тэр чинь олон арван сая долларын тухай яригдаж байгаа гэж байгаа шүү дээ. Ийм байх юм бол хэзээ ч Монголд угаасаа шударга зарчим гэдэг юм уу, ийм юм тогтохгүй ээ. Та нар маань бас энэ дээр харьцангуй зарчимтай байж чадах л юм бол тэр Солонгосын прокурорууд шиг ингэж хандаж чадах юм бол шал өөр болно. Одоо сүүлдээ урдаас чинь тэгдэг болно шүү дээ, тэрний хэрэгтэй харьцуулахад миний хэрэг юу юм бэ гэдэг болно шүү дээ. Тэнд олон байшин илэрчхээд байхад л байхгүй. Бодитой л байгаа шүү дээ, байхгүй. Тэгэхээр ер нь яваандаа гэмт хэргийг хүлээдэг хүн гэж байхгүй болох байх л даа. Энэ хүчний байгууллагуудын нэр хүнд унаад л, та нар тэр дээр тэгж чадаагүй шүү дээ гээд л. 

Одоо энэ 1 сард бас нэлээн сенсацитай юм болох гээд байгаа юм шиг байгаа юм. Та нарыг энэ чинь шалгаад байна шүү дээ. Баярынх дээр яав? Баярцогтынх дээр яав гээд ингээд шалгаад байна шүү дээ. Тэгээд сая Зоригийнх дээр бас ард түмэн бүр итгэл алдарлаа. Ийм байх юм бол цаашдаа бид нар шүүх хүчний байгууллагын энэ тогтолцоонд итгэл алдрах, ард түмний дургүйцэл илрэх ийм нөхцөл байдал үүсэж магадгүй. Яг сая миний асуусан зүйл дээр хэрвээ та яаж хандах вэ? Зүгээр л ёс зүйн хариуцлага хүлээгээд л ингээд болчих уу? Юу гэж үзэж байна вэ? Яахав, дэд даргаасаа л огцорсон шүү дээ. Гэтэл үүнийг нь ингээд хуулиараа бол нэг хэрэг дээр дахин ял оноодоггүй гэдэг хариулт өгчихсөн байгаа байхгүй юу.

М.Энхболд:  -Нэр дэвшигч хариулах уу?

81 дүгээр микрофон.


Б.Амгаланбаатар:  -Их Хурлын дарга, эрхэм гишүүдийн энэ өдрийн амрыг эрж мэндчилье. Даваасүрэн гишүүний асуултад хариулъя. Ер нь Эрүүгийн хууль тогтоомжийг прокурорын байгууллага Монгол Улсын нутаг дэвсгэрт хэрэгжүүлэх үндсэн чиг үүрэгтэй. Энэ чиг үүргийн хүрээнд Эрүүгийн хууль тогтоомж зөрчсөн тохиолдолд тухайн субъект эрүүгийн хариуцлага хүлээдэг байх ёстой гэсэн зарчим дээр тулгуурлаж ажиллана. Таны хэлж байгаатай бас санал нэг байна.

М.Энхболд:  -Болорчулуун гишүүн асуулт асууж, үг хэлье.

Х.Болорчулуун: -Монгол Улсын ерөнхий прокурор маань бас цагдаад нэлээн олон жил ажиллаж байсан хүн л дээ. Бас орлогч нь цагдаад ажиллаж байсан хүн өнөөдөр орж ирж байна. Гэхдээ яг хувь хүнийх нь хувьд энэ Амгаланбаатар даргыг мэдэхгүй юм байна. Гэхдээ түрүүн Даваасүрэн гишүүн хэлсэн. Бас хүнд олон жил ажилласан ажил мэргэжил зайлшгүй хүний ажил явуулах байдал, зан төлөвт нөлөөлдөг л дөө. Цагдаад олон жил ажиллаад ирэхээр шалгах, хянах, яллах тал руугаа илүү болчхоод хүний эрхийг дээдлэх, Үндсэн хууль болоод Эрүү, Иргэний хуулийг прокурор үнэхээр чин шударгаар манаж үнэлэлт дүгнэлтээ өгч яллах дүгнэлт, бусад цуцлах дүгнэлтээ ч гэсэн гаргах ийм газар шүү дээ.

Цаашдаа батлагдаад ажиллалаа гэхэд та олон жил ажилласан цагдаагийн байгууллагын тэр хэвшлээсээ татгалзах тал дээр бас өөрийгөө өөрчлөх тал дээр бодож байгаа зүйл  байдаг уу гэж асуумаар байна. Ер нь прокурор дээр хэргийг хэрэгсэхгүй ч болдог, хэрэг бишийг ч хэрэг болгодог үзэгдэл сүүлийн жилүүдэд их болсон юм. Гэхдээ энэ прокурорын үед биш шүү. Энэний урд талын прокурорын үед. Энэ бол аж ахуйн нэгжийг дарамталдаг, иргэдийг дарамталдаг. Тэр байтугай хэчнээн сая долларыг хүртэл аж ахуйн нэгжээс гаргаад хувьдаа авчихсан тийм мэдээлэл явж л байсан юм. Тэр ямар шатандаа хэрэг нь явж байгааг би мэдэхгүй байна.

Ер нь хүний эрхийг дээдэлж ажиллаарай гэж бас хэлэх байна. Ялангуяа Зориг агсны хэрэг. Тэр үед арван хэдтэй байсан залуучууд одоо хэрэгтэн болж байна шүү дээ. Нөгөө хүн амины 25 жил авчихсан, хүний ганцхан гэрчээр л энэ асуудал шийдэгдэж байна. Хэдийгээр шүүх шийдэж байгаа ч гэсэн прокурор яллах дүгнэлтээ гаргаж байгаа. Энэ бас нийгэмд нэлээн хардалт дагуулж байгаа шүү. Гэхдээ шүүхийн гаргаж байгаа юмыг энд бид нар зөв, буруу гэж юмнуудаа хэлэх нь учир утгагүй ч гэсэн маш их хардлага байгаа. Энэ бараг хэлмэгдүүлэлт байж магадгүй, болзошгүй гэсэн байдал нийгэмд үүсчихээд байгааг та бүхэн ч бас анзаарч байгаа болов уу гэж хэлэх байна. Миний хувьд ч гэсэн тийм бодолтой байна.

Ер нь тэгээд сайн ажиллаарай гэж хэлье. Ялангуяа прокурор цалин хөлс он гараад нэмэгдэж байгаа, тийм ээ. Тэгэхээр өөрөө болон доод талын прокуроруудаа шударга, үнэнч ажиллах ийм зарчмыг баримталж Үндсэн хууль болон Эрүү, Иргэний хуулийг сайтар мөрдөж ингэж хүний эрхийг дээдэлж ажиллаасай гэж хүсэх байна даа. Өөр зүйлгүй ээ, баярлалаа.

М.Энхболд:  -81 дүгээр микрофон, нэр дэвшигч Амгаланбаатар.

Б.Амгаланбаатар:  -Болорчулуун гишүүний асуултад хариулъя. Миний хувьд цагдаагийн байгууллагад ажилласан ихэнх хугацаандаа дандаа мөрдөн байцаах албанд ажилласан. Мөрдөн байцаагч хүн бол өөрөө яллах болон цагаатгах нотлох баримтыг аль, алийг нь цуглуулж ажилладаг ийм субъект. Прокурортой бас ойр ажиллаж байсан, ийм байгаа. Цагдаа хэвшил гэхээсээ илүү би хууль тогтоомжийг хэрэгжүүлэх энэ зарчимдаа тулгуурлаж үнэнч шударга ажиллана гэсэн бодолтой байгаа.

М.Энхболд:  -Баасанхүү гишүүн асуулт асууж, үг хэлье.

О.Баасанхүү:  -Баярлалаа. Нийслэлийн ерөнхий прокурор, Улсын ерөнхий прокурор хоёр сууж байна. Нийслэлийн ерөнхий прокурор нь албан тушаал дэвшээд Улсын ерөнхий прокурорын орлогч болох гэж байгаа юм байна гэж би үзэж байгаа юм. Би энэ Эрдэнэтээс сонгогдсон, Орхон аймгийн Их залуу багаас сонгогдсон иргэний хувьд энэ Зоригийн хэргийг их анхааралтай харж байгаа юм. Шүүхийн тогтоолыг хэвлэл дээр гаргачхаж. Тэгээд хэвлэл дээр харсан чинь Содномдаржаа гэдэг хүн захиалгаар хүнийг алсан гэм буруутайд тооцсон гэж байгаа юм. Тэгэхээр гэм буруутайд тооцсон юм бол 91.2.4 гэдгээр ял өгөх ёстой. Гэтэл юу вэ гэвэл, Содномдаржааг өс хонзонгийн сэдэлтээр хүн алсан, гэм буруутайг тооцоогүй гэж хэлчхээд 91.2.3-аар ял өгчихсөн байна л даа. Өөрөөр хэлэх юм бол, захиалга бол 91.2.4-өөр яллах ёстой. Одоо ард түмэн чинь захиалагч нь хаана байна, захиалгатай юм байна уу гээд байсан шүү дээ. Гэтэл өс хонзонгоор ял өгөөд өс хонзонгийн   сэдэлтээр бусдыг алсан гээд тавьчхаад байна л даа. Тэгэхээр би та бүгдээс энэ улсын нууц биш байх гэж бодож байна. Яагаад гэвэл анхан шатны шүүхийн шийдвэр гарчихсан учраас би нэг зүйл асуумаар байна. Энэ Зоригийн хэрэг илэрсэн үү, илрээгүй юу?

Та нарын яллах дүгнэлт дээр захиалгаар бусдыг хөнөөсөн гэж та нар яллах дүгнэлт үйлдсэн юм уу, үйлдээгүй юм уу? Эсвэл өс хонзонгийн сэдэлтээр гэж яллах дүгнэлт үйлдээд явчихсан юм уу? Яагаад гэхээр олон хүмүүс юу гэж хараад байгаа вэ гэхээр заримдаа тэгдэг шүү дээ, өмнө нь Ардчилсан намын үед ч байл уу, Зоригийн хэргийг илрүүлнэ гэдэг нэрээр казиногийн хэргийг илрүүллээ болоод ингээд яваад өгсөн. Тэндээс Хууль зүйн сайд байсан нэг хүн нас барсан, Батчулуун гээд миний хүндэлж хайрлаж явдаг багш маань. Тэгээд энэ хэргээс болоод маш их улс төржиж байгаа. Тэгэхээр ер нь ганцхан хохирогчтой юм уу, эсвэл энэ яг ямар учиртай болоод явчхав аа? Та нарыг л орж ирэхээр асуухгүй бол өөр хэнээс асуух юм бэ? Тийм учраас тодорхой нууцлах юм байгаа бол нууцалж болно. Гэхдээ ядаж яллах дүгнэлтийнхээ зүйлчлэл нь хоёр алдаатай, хэт хоёр өөр болчхоод байгаа учраас энэ дээр нэг тайлбар өгөөч ээ гэж хэлмээр байна.

Хоёрдугаарт нь, Эрдэнэтийн 51 хувийг төрийнхөн идэж уудаг, төр бол ёстой аюултай л гээд байгаа. Би та нараас лавлагаа авахад 13 удаа хэрэг зүйлчилсэн гээд. Тэгэхээр нь би 14 дэх нь гээд нэг материал өгсөн, Медипас эмнэлэг гээд. Яагаад вэ гэхээр 1,2 тэрбумаар сая манайх төсөвтөө хавдрын эмнэлэг, MRI аппарат авч өгье гээд 1,2 тэрбумыг баталсан. Гэтэл 3,6 тэрбумаар авчхаад байгаа даа. Үүгээр иргэн гомдол гаргасан, гомдлыг чинь шилжүүлсэн. Энэ ер нь хэрэг үүсээд шалгагдаж байна уу, эсвэл зүгээр нэг тайлбар явж байна уу? Та бас хэрэгт хяналт тавьж байгаа прокурорын хувьд надад бас тодорхой хуульд нийцсэн хариулт өгөөч ээ гэж хүсэж байна.

Дээрээс нь, манай иргэдийн хувьд үнэхээр энэ хууль хүчний байгууллагын шударга ёс олон зүйл дээр үнэхээр их санаа зовж, эргэлзэж байгаа л даа. Панамын баримт гээд яриад байгаа оффшор дээр бол олон сая төгрөгийн тухай асуудал яриад байгаа юм. Оффшорын хууль баталъя ч гэх шиг юм яриад байгаа юм. Энэ чинь үндэслэлгүй хөрөнгөжих гээд хуулийн заалт чинь байж байгаа биз дээ? Тэгэхээрээ үндэслэлгүй хөрөнгөжсөн байна гээд мэдээлэл чинь энд ил гараад байхад яагаад үүнийг нь нотлох баримт болгож аваад үзээд шалгаж болдоггүй юм бэ? Заавал хэн нэгэн гомдол гаргаад явах ёстой, эсвэл заавал нэг оффшорын асуудлыг шийдэх гэсэн хууль байх ёстой, ингэж явдаг юм бэ? Энэ дээр бас та бүхэн хариулт өгөөч ээ. Баярлалаа.

М.Энхболд:  -81 дүгээр микрофоныг өгье.

М.Энх-Амгалан:  -Баасанхүү гишүүний асуултад хариулъя. Зоригийн хэрэг прокурорын байгууллага нотлогдсон, Зоригийн амь насыг хохироосон хэргийг батлагдсан, нотлогдсон гэж үзээд шүүхэд шилжүүлсэн. Шүүх бас нэлээн удаан хугацаагаар шүүх хурал хийх шиг боллоо. Сая бас бүтэн таван хоног хуралдаж байгаад, бид нарын өгсөн юман дээр гэм буруутай байна, та нарын өгсөн хүмүүс гэм буруутай байна гээд ингээд шүүх шийдвэрээ гаргачихлаа. Одоо давж заалдахын шүүхийн шат байгаа, хэрвээ гомдол гаргавал.

Юугаар өгсөн юм бэ гэж асуугаад байна. Захиалгаар хүний амь хохироосон юм гэдэг зүйл, ангиар өгсөн юм. Хүний захиалгаар хүний амь насыг хохироожээ. Дээр нь үйлдэн гэмт хэргээ нуун далдлахын тулд дөрвөн хүний амь насыг шатааж хохироожээ гэж ийм зүйл, ангиудаар хэрэг шүүхэд шилжсэн. Шүүх үүний дагуу саяын бид нарын өгсөн яллах дүгнэлтийн хүрээнд үнэхээр энэ хүмүүс гэм буруутай байна гэж үзээд шүүх шийдвэрээ гаргасан. Үүнийг нь хэрвээ гомдол гаргадаг бол давж заалдах шатны шүүх нь хянах байх. Тэрний дараа хүчин төгөлдөр болох байх гэж бодож байна.

М.Энхболд:  -Ундармаа гишүүн асуулт асууж, үг хэлье.

Б.Ундармаа:  -Би нэр дэвшигчид хандаж хэлэх үг байна. Би Сонгинохайрхан дүүргээс сонгогдсон. Манай  Сонгинохайрхан дүүргийн 300, 400 ажилчидтай ийм үндэсний үйлдвэрлэгч бүтээгдэхүүнээ 100 хувь экспортод гаргадаг. Гэтэл тэр аж ахуйн нэгжийг бүтэн хоёр жил гаруй шалгаад цагдаагийн байгууллага нь үндэслэлгүй юм байна гэчхээд байхад Хотын прокурор дээр ирчхээд асуудал нь шийдэгддэггүй, хэрэгсэхгүй болдоггүй ээ. Тэгэхээр энэ асуудал дээр Амгаланбаатар нэр дэвшигч ээ, та анхаарч өгөөч ээ. Би үүнийг одоо дүүргийнхээ 400 хүний, үндэсний үйлдвэрлэгчийн тэдний бүх захиа, бичиг баримт нь над дээр ирчихсэн байгаа. Үүнийг би бас танд явуулъя. Удаа дараа бас танай байгууллагад хандсан, таны ажиллаж байсан байгууллагад. 

Ер нь та бол дэвшиж байгаа юм байна. Таныг Чингэлтэй дүүрэгт байхад нь бас мэднэ. Тэгээд хичээж сайн ажиллаарай, ард иргэдийнхээ төлөө ёс суртахуунтай, шударга үнэн зөвийн төлөө байгаарай гэсэн захиасыг танд хэлье. Тэгээд таныг дэмжиж байна.

М.Энхболд:  -Ундармаа гишүүн үг хэллээ.

-Энхтүвшин гишүүн асуулт асууж, үг хэлье.

Ө.Энхтүвшин:  -Миний хэлэх үг бол шударга байгаарай л гэж хэлэх байна даа. Шударга л байгаарай. Шударга л байцгаая гэж нэг хүн хэлээд байгаа шүү дээ. Тэгэхээр шударга л байх хэрэгтэй. Тэрийг л би хэлэх гэсэн юм. Ер нь олон нийтийн дунд уур амьсгал ямар байна вэ гэхээр манай хуулийн байгууллагыг бүхэлд нь дээ, албан тушаалтай, хөрөнгөтэй ийм хүмүүсийнх тэгсхийгээд замхраад алга болдог, албан тушаалгүй, амьдрал нь дорой, ядарсан хэсгийнхийг, тэрийг шийдэхдээ хөл нь хөнгөн, чих нь зөөлөн ийм ялгавартай ханддаг юм л сүүлийн хэдэн жил яваад байгаа даа. Тэгээд олон нийтийн маань үнэлгээ нэг иймэрхүү л байгаад байгаа юм. Үүнийг л анхаараарай гэж хэлэх гээд байгаа юм.

Одоо ингээд том, том хэргүүдийн тухай бид нар яриад байна шүү дээ. Эрдэнэтийн 49, Хөгжлийн банкны 1,3 их наяд төгрөгийн идсэн, уусан асуудал, тэр олон вексель бичээд улсын хөрөнгийг тэрбум, тэрбумаар нь өгчихсөн асуудал, концесс гээд үнэ өртгийг нь хэд хэд дахин нэмэгдүүлээд хуваагаад цаагуураа идэж байгаа асуудал, Үнэ тогтворжуулах хөтөлбөртэй холбоотой асуудал гээд сүүлийн хэдэн жилд байна. Ийм том асуудал өнөөдөр яг яаж шийдэгдэх гэж байна вэ гэхээр ерөнхийдөө одоогийн байдлаар ямар нэгэн тийм тодорхой юм байхгүй, шалгаж байгаа л гэдэг юм. Шалгаад байгаа, шалгаад байгаа л гэдэг юм. Одоо тэгээд л байж байгаа.

Авлигатай тэмцэх газар дээр энэ Хөгжлийн банкны асуудлаар Улсын Их Хуралд сууж байсан 26 хүн гарын үсгээ зураад энэ оны 4 сард өгсөн шүү дээ, шалгаад өгөөч гээд. Тэгээд л тэрийг шалгаагүй одоо хүртэл байж л байгаа. Одоо шинэ удирдлага тавигдсан, одоо шалгаад өгөх юм уу, үгүй юм уу харж л байна. Энэ л асуудал байна даа. Тэгсэн хирнээ одоо хар аа, ямар асуудал болж байна вэ гэхээр хонины мах, төлөгний мах гэрт нь нэг хүн аваачаад өгчихөж. Тэгэхээр нь тэрийг нь идчихсэн чинь одоо төлөгний мах хахуульд авсан гээд 3 жилийн ял авч байна шүү дээ, Сонгинохайрхан дүүргийн шүүхээс. Тэгсэн хэргээ энэ том хэргүүд нь болохоороо чимээгүй байгаад байдаг. Надад нэг өргөдөл өгөхөд нь би харин прокурор зэрэг рүү хандаж тэгээд нэг учир зүйг нь олсон. Эгчийгээ оршуулах гээд явчихсан хүнийг гүтгээд ажил дээрээ байсан гээд бас 3 жилийн ял өгчихсөн ийм юм Багануур дээр гарсан шүү дээ. Тэгээд харин дараа нь уучлал гуйсан байсан, тэр хүнээс. Ингээд хөөцөлдөхөөр яах вэ, нэг шийдээд өгч байгаа юм. Хөөцөлдлөгөө муутай, амьтан ах дүү муутай тийм хүмүүс болохоор ял аваад явчих гээд байдаг ийм л юм түгээмэл байгаа юм. Үүнийг л, та бол бас чухал албан тушаалд томилогдож байна. Шударга л байгаарай гэж би тэрийг л дахин, дахин захиж хэлэх гээд байгаа юм.

Энэ ард түмэнд итгэх юм тэгээд тун бага үлдэх гээд байна шүү. Ерөнхийлөгчийн нэр хүнд ийм байна, Их Хурлын маань нэр хүнд бас ойлгомжтой, Засгийн газрын нэр хүнд, шүүхийнх бас ийм. Ингээд л бусад байгууллагуудынхыг яриад байхад тэр нь сайн гэж ярих юм байхгүй. Ингээд ирэх юм бол ард түмэн хэнд ч итгэхгүй, ямар ч байгууллагад итгэхгүй. Бид өөрөө өөрсдийнхөө асуудлыг өөрсдөө шийднэ гэдэг юм руу гараад явчих тийм цаг бас хол биш байх шүү гэдгийг л. Би тэрийг л хэлэх гээд байгаа юм. Өөр надад хэлэх зүйл байхгүй.

Сая Зоригийн хэргийн юм гэхэд яадаг юм бол, ард түмэн чинь бараг, миний уулзсан бүх хүн үүнд итгэхгүй л гэж байна. Энэ нь юутай холбоотой байдаг юм бэ, 18 жилийн дараа малчин, ногоочин хоёрын хэрэг илрээд. Үгүй ээ, ямар аймаар зохион байгуулалттай, 18 жил илэрдэггүй гээд ингээд байна шүү дээ. Энэ дээр ядахдаа шүүх хурлыг нь ил, нээлттэй явуулчихсан бол энэ ард түмэнд бас арай өөр үнэлгээ байх байсан болов уу. Шүүх хурал нь хаалттай, тэгээд иймэрхүү үнэлгээтэй л энэ хэрэг үлдлээ дээ. Тэгээд яах вэ, дараагийн тэр давж заалдах шатны хурал мурал болох юм уу, үгүй юм уу энэ л байгаа юм. Сая бол ядахдаа нээлттэй болгоод явчих ёстой байсан байх аа даа. Тэгэхгүй болохоор энэ ард түмэнд энэ хэрэг алга. Тэгээд нэг малчин, ногоочин хоёрыг чихээд, цаад хүмүүс нь тэгээд өнгөрлөө. Зөв зүгээр өнгөрлөө.

М.Энхболд:  -Энхтүвшин гишүүн үг хэллээ.

-Билэгт гишүүн үг хэлж, асуулт асууя.

М.Билэгт:  -Амгаланбаатарыг дэмжиж байна. Хууль хяналтын байгууллагад бас олон жил тасралтгүй ажилласан, туршлагатай хүн байна. Захих зүйл байна, сануулж хэлэх зүйл бас байна. Монгол Улсын маань хэмжээнд ус, агаар мэт үгүйлэгдэж байгаа зүйл бол ерөөсөө сахилга бат, дэг журмыг тогтоох асуудал болоод байгаа. Ард иргэд маань ч энийг сөхөртлөө хүлээж хүсэж байгаа. Тэгэхээр Монгол Улсад нийгмийн энэ эмх замбараагүй байдлыг арилгахад хууль, хяналтын байгууллагын ажилтан, албан тушаалтан та бүхний үйл ажиллагаанаас бүх юм хамаарна. Үүнийгээ та бүхэн маань анхааралдаа авч цаашдаа хууль, хяналтын байгууллага өнөөдрийн энэ 20-н хэдэн жил бусармаг болсон байгаа энэ байдлыг арилгах талаар анхаарч ажиллаач ээ гэдгийг.

Ер нь сүүлийн 20-иод жил зах зээлд шилжсэнээс хойш янз бүрийн л, урьд хожид байгаагүй гэмт хэрэг, залилан, тийм юмнууд их гарсан л даа. Жишээ нь, сая зах зээлд шилжсэнээс хойш манайд хамгийн их хөгжиж байгаа салбар бол барилгын салбар. Гэтэл барилгын салбарынхан ид хөгжөөд, юу гэдэг юм бэ, юм хийгээд зүтгээд ингээд дэгжиж, дэлгэрч байх үед нь сүүлийн зургаан жилд гэнэт барилгын салбарынхныг боомилж шантаажилдаг нэг хэсэг бүлэг бий болсон. Тэр битгий хэл гүтгээд, цагдаа, хууль хяналтын байгууллагад барилгын салбарын хөрөнгө оруулагчдыг аваачаад баривчлуулдаг байсан. Ингэж байтал харин одооноос цэгцэрч эхэлж байна л даа, сүүлийн нэг, хоёр жилээс.

Хамгийн сүүлд гэхэд сая 9 сарын 5-нд Дээд шүүх энэ сүүлийн зургаа, долоон жилийн хугацаанд, таван жилийн хугацаанд барилгын салбарынхны талаар гомдол гаргасан м2-ын дутууг, иргэдэд дутуу өгчээ гэсэн тэр гомдлыг хэлэлцсэн асуудлыг бас Дээд шүүхийн зөвлөл хянаж үзээд энэний 80 хувь нь буруу шийдэгдсэн юм байна гэдгийг бас тэр дүгнэлт дээр гарсан байсан. Ингээд Дээд шүүх зөвлөмж гаргасан байсан. Дээд шүүх 9 сарын 5-нд зөвлөмж гаргаад энэ барилгын салбарынханд м2-ын талаар мөнгө нэхсэн энэ этгээдүүдийн асуудал дийлэнхдээ энд буруу шийдэгдэж байсан юм байна. Ер нь энэ заалтуудыг ингэж шийдэх байсан юм байна, ингэж тайлбарлах ёстой юм байна гээд дэлгэрэнгүй тайлбарыг гаргаснаар өнөөдөр энэ мөчөөс эхлээд барилгын салбарынхныг м2-аар энэ нийгэмд баахан буруу ташаа мэдээлэл өгч мөнгө нэхэж байсан нөхдүүд шүүхээр зөв шийдэгдэх хэмжээнд сая 9 сараас эхэлж нэг талдаа болж эхэлж байгаа байхгүй юу. 

Энэ хооронд барилгын салбарынхан, тэр баялаг бүтээгчид, тэр хөрөнгө оруулагчид маш их хохирч байсан. Энэ мэтчилэн алдаа, оноотой юмнууд их гарч ирдэг юм байна. Нийгэмд шударга ёсыг тогтооход цаашдаа энэ хууль, хяналтын байгууллагыг бас үнэн мөнийг нь ялгаж зөв болгоход та бүхэн минь хичээж зүтгэж ажиллаарай, танд амжилт хүсье, Амгаланбаатар даргад.

М.Энхболд:  -Билэгт гишүүн үг хэллээ, тийм ээ.

-Цогзолмаа гишүүн асуулт асууя.

Ц.Цогзолмаа:  -Нэр дэвшигчийг дэмжиж байна. Одоо туршлагатай хүмүүс ажиллаж байгаа учраас энэ салбарт бас ойрын хугацаанд нэлээн шударга ёсыг нийгэмд тогтоох талаар өөрчлөлт гарна гэсэн ийм хүлээлт байгаа байх гэж ингэж бодож байна. Ер нь Монголын нийгэм бол өнөөдөр бүхэлдээ хүнд байгаа гэдгийг гишүүд маань хэлж байна. Хүнд гэдэг нь ямар утгаараа вэ гэхээр иргэдийн маань амьжиргаа тийм сайнгүй байна, ажлын байр, орлого гээд бүх л зүйл асуудалтай байгаа учраас иргэд маань ер нь их тийм итгэл муутай, төрөөсөө дэмжлэг хүссэн ийм байдалтай байгаа. Тэгэхээр Монголын нийгэм гэдэг бол Монголын ард түмэн гэж би ойлгодог. Монголын ард түмэн Монголын төрдөө итгэж байгаа. Төр гэдэг нь төрийнхөө томилолтоор үүрэг хариуцлага иргэдийнхээ өмнө хүлээж байгаа энэ төрийн өндөр хариуцлагатай албан тушаалтнууд юм. Тийм учраас төр итгээд төрийнхөө томилолтыг олгож байгаа та бүхэн бол тэр томилолтоо авсан өдрөөсөө эхлүүлээд Монголын ард түмний төлөө шударга ажиллаасай л гэдэг ийм хүлээлт нийгэмд байгаа юм.

Өнөөдөр бүхэлдээ сая гишүүдийн ярьж байгаагаас харахад хууль хяналтын байгууллагад итгэх иргэдийн маань итгэл буурч байгаа гэдэг дээр бүх гишүүд санал нэгтэй байна. Яаж итгэлийг эргүүлж олж авах вэ. Асуудалд холбогдсон хохирогч болсон энэ иргэддээ ямар байдлаар дэмжлэг үзүүлэх вэ гэдэг дээр би нэг санал хэлье гэж бодож байна. Ер нь иргэдээ гэмт хэрэгт холбогдохоос нь өмнө, хохирогч болохоос нь өмнө, энэ хууль хяналтын байгууллага буюу бас Улсын Их Хурлаас батлагдан гарч байгаа хууль тогтоомжуудыг иргэдэд таниулах, сурталчлах, энэ гэмт хэргээс урьдчилан сэргийлэх чиглэл дээр манай нийгэмд үйл ажиллагаа явуулдаг байгууллагууд үнэхээр байхгүй болчихжээ. Хохирогч болсных нь ард талд энэ асуудал яригдана уу гэхээс, та ингэх гээд байна шүү, ийм байна шүү, ийм хууль шинээр батлагдлаа, энэ танд зориулагдсан хууль шүү гэдэг энэ үйл ажиллагаан дээрээ бас ер нь төрийн бүх шатны байгууллагууд бас ер нь анхаарч ажиллах нь зүйтэй гэдэг энэ саналыг хэлэхийг хүсэж байна.

Явж, явж нийгмийн үнэт зүйл юун дээр оршин тогтнодог вэ гэхээр шударга ёс, төрдөө итгэх итгэл дээр л тогтох ёстой. Тийм учраас энэ хүнд хэцүү цагт иргэд маань төрдөө итгэх, хууль хяналтынхандаа итгэх энэ итгэлийг бий болгосон, сэргээсэн ийм цаг хугацаа энэ цаг хугацаанаас хойш эхлээсэй гэж ингэж бодож байна. Зоригийн хэргээс эхлүүлээд нийгэмд хүлээлт үүсгэсэн хэргүүд дээр үнэхээр иргэдэд таалагдахгүй шийдвэр гарч байгаа гэдэг нь энэ хууль хяналтын байгууллага ажлаа өөрчлөх шаардлагатай байна. Хандлага, ойлголт, тодорхойлолт, бүхий л зүйлүүдээ өөрчлөх шаардлагатай байна гэдгийг хэлж байгаа учраас энэ чиглэлд бас дорвитой алхмуудыг хийхэд Улсын Их Хурлаас бид дэмжлэг үзүүлж ажиллах шаардлагатай гэсэн ийм  саналыг хэлж нэр дэвшигчийг дэмжиж, амжилт хүсэж байна.

М.Энхболд:  -Болд гишүүн.

Л.Болд:  -Баярлалаа. Нэр дэвшигчийг дэмжиж байна. Ер нь үеийн үед цагдаа, прокурорын харилцаанд дандаа юу байдаг байсан бэ гэхээр прокурор нь цагдаагаа ойлгодоггүй гэсэн юм яригддаг байсан л даа. Одоо бол Улсын ерөнхий прокурор, орлогч нь цагдаагаа мэддэг, цагдаа дотроосоо өсөж бойжсон, энэ ажлынхаа онцлогийг сайн мэддэг хүмүүс томилогдлоо л доо. Өмнөх Их Хурал, энэ Их Хурлын үед. Тэгэхээр энэ үл ойлголцол арилж, үнэхээр хуулийн байгууллагад шударга ёс, ажлын сайн үр дүн тогтох ийм нөхцөлийг бүрдүүлэх ийм алхам болов уу гэж миний хувьд найдаж байгаа юм.

Ер нь хуулийн байгууллагын ажлын брак, ажлын гологдол бол үнэхээр ноцтой л доо. Үүний цаана дандаа хүний амь, амьдрал, хүмүүсийн хувь заяа, нийгмийн тогтвортой байдал байдаг. 1990 онд ардчилсан хувьсгал болж байхад, би маш сайн санадаг юм. Энэ бол эдийн засгийн шалтгаантай, улс төрийн шалтгаантай гэхээсээ илүү бас хуулийн шалтгаан байсан шүү. Тухайн үедээ хуулийн байгууллагууд бүхэлдээ захиргаадалтынхаа доор, дээрээсээ шийдвэр нь ойлгомжтой, дээрээсээ захиалгаар шийдвэр гаргадаг. Тэрнийх нь илэрхийлэл нь Отгонбаярын хэрэг гээд. Уриа лоозон хүртэл ард түмэн жагсаад. Энэ бол бүр нийгмийг хөдөлгөсөн ийм хүч болж байсан шүү дээ. Тэгэхээр үүнийг л өнөөдөр 1992 оныхоо Үндсэн хуулийн 25 жилийн ойг бид хэдхэн хоногийн дараа тэмдэглэх гэж байна. Энэ Үндсэн хуулийн дагуу манай энэ шинэ нийгмийн, шинэ Монголын гол онцлог бол үнэхээр нийгэмд шударга ёс тогтоох, хуулийн засаглалыг хэрэгжүүлэх энэ нөхцөл байгаа юм л даа.


Үүнд өнөөдөр хуулийн хамгийн дээд байгууллага болох Дээд шүүх, ерөнхий прокурор бол онцгой үүрэгтэй. Яг өнөөдөр энэ оны хамгийн сүүлийн өдрийн чуулганы хуралдаанаар Дээд шүүхийн шүүгчдийг томилж байна, ерөнхий прокурорын орлогчийг томилж байна. Ингээд үзэхэд энэ өөрөө цаашдаа шинэ он дандаа шинэ итгэл найдварыг авчирдаг. Тэгэхээр энэ шинэ хүмүүс шинэчлэлийг авчраасай. Цаашдаа үнэхээр Монголын нийгэмд хар дагуулсан ийм үйл явдлууд үнэхээр битгий дахин давтагдаасай, битгий гараасай гэдэг энэ итгэл найдварын очийг энэ он солигдох мөч дээр хүн болгонд асааж байгаа байх аа. 2002 онд санаж байна, Фүүд ландын хэрэг гээд. Ямар аймшигтай хэлмэгдүүлэлт явагдаад ингээд. Энэ бол үнэхээр нийгэмд хуулийн байгууллагад маш том цочроо өгсөн байх. Дараа нь талийгаач болдог Энхбатын хэрэг. Энэ Зоригийн хэрэг гээд энэ бүх хэргийн дотор түрүүн зарим гишүүд ч дурдаж байна, казиногийн хэрэг гээд. Ер нь үнэхээр нэг том хэргийг аваад үүнийг энэ олон жил үнэхээр юу, юу бид эс үзэв ээ, тийм ээ. Одоо ингээд үүний эцэс төгсгөлгүй дахиад олон шат дамжсан нийгэмд эргэлзээ төрүүлсэн ийм байдлыг л өнөөдөр манай хуулийн байгууллагууд дахиад бий болгочихлоо.

Өнөөдөр энэ танхимд үнэхээр маш их эргэлзээнүүд ярьж байна. Энэ бол энэ гишүүдийн өөрсдийн эргэлзээ биш, ард түмний, сонгогчдын, цаана нь байгаа энэ олон хүмүүсийн эргэлзээ өнөөдөр энэ танхимд гишүүдээр дамжиж дурдагдаж ярилцаж хэлэлцэгдэж байна. Дахиж ийм юм гарахгүй байх нөхцөлийг шинээр томилогдож байгаа хүмүүс үнэхээр энэ парламентын танхимаас өнөөдөр энэ томилгоогоо авч, дэмжлэгээ авч гарч байгаа нөхцөлд энэ шинэчлэлээ хийгээсэй л гэж хүсэж байна. Тэгээд цаашдаа нууц, хаалттай энэ нөхцөл байдал гэдэг чинь үнэхээр өнгөрсөн нийгмийг сүйрүүлсэн зүйл шүү дээ. Тэгэхээр өнөөдөр бид өнгөрсөн нийгмийн сүүдэр болсон энэ тогтолцоог үнэхээр өөрчлөх цаг энэ 2017 онд тохиогоосой гэж хүсэж байна. Ингэж байж бид өнөөдөр нийгмээ эрүүлжүүлж, нийгмээ жинхэнэ тэр шинэчлэл рүү нь аваачиж, жинхэнэ тэр шинэ Монголоо шинэ утгаар нь тогтмол байгуулах ийм цаг үе бол ирэх гэж байгаа юм. Тэгээд энэ он солигдох энэ бэлгэ дэмбэрэлтэй энэ сайхан мөчид ийм нийгмийн асар их бухимдал, эдийн засгийн хүндрэл, олон талын эргэлзээ, энэ дундаас өнөөдөр томилолтоо авч байгаа энэ хүмүүсийг би жинхэнэ шинэчлэлийн толгойлогчид, манлайлагчид байгаасай гэдгийг л хүсэж байна. Тэгээд парламентын танхимд ч гэсэн та нартайгаа дахин уулзаж сонгогчдынхоо байр суурийг илэрхийлж ажлын амжилт, үр дүнгийн талаар бас яриа хэлэлцээ олон удаа гарах байх аа гэж найдаж байна. Баярлалаа.

М.Энхболд:  -Нямдорж гишүүн.

Ц.Нямдорж: -Би Амгаланбаатарыг дэмжиж байна. Эргээд санаж байхад, би энэ хуулийн байгууллагатай зууралдсанаас хойш 7 ерөнхий шүүгч, 7 ерөнхий прокурорын нүүр л үзсэн байгаа юм даа. Одоо 7 дахь нь энэ Энх-Амгалан энд сууж байна. Би та нарт ганц хоёр зүйл захиж хэлье гэж бодсон юм. Нэгдүгээрт, одоо дахиад нэг орлогчийн асуудал орж ирэх байх. Хотын прокурорын асуудлыг та нар шийдэх байх. Прокурор хүн тавьж үзээрэй, Энх-Амгалан. Одоо болно оо. Би прокурорын унаган боловсон хүчин л дээ. Тэгээд хэтэрхий гаднаас хүн тавиад байхаар наад прокурорууд чинь өөрөө цөхрөөд ажилдаа сэтгэлгүй болчих гээд байдаг юм. Бүдрагчаа прокурор цагдаагийн дарга байж байгаад нэг прокурор болсон түүх байдаг юм. Өөр бусад нь дандаа прокурорууд байсан шүү. Тийм учраас одоо энэ жин панг нь сайн, хотын прокурор, дараагийн орлогчийг нь прокуроруудаасаа тавьж үзээрэй гэдгийг нэгдүгээрт захиж хэлье гэж бодсон юм.

Хоёрдугаарт, энэ дуулиан шуугиантай хэргүүд ер нь та нар юм шалгаж чадахгүй байдал руу л яваад байна даа. Мөнгө ихтэй, өндөр албан тушаалтны ивээлд орсон этгээдүүдэд гар чинь хүрч чадахгүй л болчих тал руугаа яваад байна даа. Энэ Эрдэнэтийн 49 чинь зүгээр л улсын мөнгөөр Эрдэнэтийн 49-ийг хулгайлаад л авчихсан юм билээ шүү дээ. Монголбанк нь мөнгө гаргаад, Засгийн газар нь баталгаа гаргаж 500 сая доллар гаргаж өгөөд, дахиад төмөр замын гэж 180 тэрбум төгрөг гаргаж өгөөд л. Энэ эх үүсвэрүүдээс л авчихсан юм билээ шүү дээ. Үүнд та нар юунд нь халгаад байгаа юм бэ? Өмнөговьд ирээдүйд баригдах цахилгаан станцыг барьцаанд тавьж байгаад, байхгүй цахилгаан станц 70 сая доллар авсан байдаг юм даа. Монголд байхгүй компанид 70 саяыг өгсөн байдаг юм даа. 2012 онд сургууль төгссөн нусаа хацартаа наасан хүүхэд 112 тэрбум төгрөгтэй болчихдог ид шид хаана байдаг юм бэ? Байхгүй шүү дээ. Энэ рүү л та нар халгаад орж чадахгүй бол энэ ард түмэн чинь та нарыг хүлээн зөвшөөрөхгүй шүү дээ.

Хохирол мохирол бараг байхгүй энэ тэр гэж ярьцгаачихсан явж байна гэнэ лээ. Ингэж л устгадаг юм л даа, хэргийг. Устгах аргаа л хайж ядаад яваа юм шиг байсан. Ингэж битгий үзээрэй. Та нар ажлаа хийж чадахгүй бол энэ ард түмний чинь хүлээс нэг өдөр тавигдана шүү. Дээс нэлээн хүчтэй татагдаж байгаа шүү, ард түмний сэтгэлийн тэвчээр дуусаж байгаа шүү. Тэр 49 чинь улс мөнгө гаргаад нэг хүүхдэд өгчихдөг юм бол надад өгчхөөч. Тийм их илүүдээ гарсан мөнгө улсад байгаа юм бол. Би нэг ганц үйлдвэртэй болъё л доо. Энэ чинь шударга ёс юм уу? Ийм зүйл хэлэх гэсэн юм.

Дараагийн миний хэлэх гэсэн юм бол энэ Зориг агсны амь насанд халдсан хэргийнхээ давж заалдах шатны шүүх хурлыг нээлттэй хийхийг бодоорой, та нар. Тэр шүүгч мүүгчтэйгээ яриарай. Энэ арай л хэтэрч байна шүү. Намайг прокурорт байхад хар хайрцгийн хэрэг Жадамбаагийн хэрэг, Стопын хэрэг гээд гурав, дөрвөн хэрэг Дээд шүүхийн эрхээр ил тасалж байсан юм. Бүр социализмын үед ийм шүүх хурал хийдэггүй байсан юм. Юуг нь нуугаад байгаа юм бэ. Хүн алчихсан хүний хэргийг таслахад нууцалж аваачаад тасалдаг ямар учиртай юм бэ. Тагнуулын байгууллагын ажилтнаар нь цөмөөрөнг нь нууц гэж гриф тавиулж авч байгаад юм хийж байгаа юм билээ. Яахаараа тагнуул мөрдөж байгаа хэрэг тагнуулын байгууллагын ажилтан нь шинжээчийн дүгнэлт гаргадаг юм бэ, жишээ нь. Би наад хэрэг мэргийг чинь та нар хэлсэн хэлээгүй гадарлана шүү. Хэргийн өнгө танина гэж юм байдаг юм. Тэгээд үнэхээр сайн ажиллаад илрүүлсэн юм бол сайн байна. Тэр дүнгээ л ард түмэндээ нээлттэй шүүх хурлаар л та нар үзүүл. Давж заалдах хурлаараа. Үнэхээр хэрэг үйлдээд илэрсэн юм бол энэ маш сайн хэрэг болж.

Цорын ганцхан хүн хажууд нь байхад тэр ер нь яагаад шүүх хуралд оруулж болдоггүй юм бэ? Буруу ч ярьдаг бай, зөв ч ярьдаг бай. Ямар учиртай юм бэ? Одоо тэр Булганыг жил хорьсны хариуг хэн хүлээх юм бэ? Гэрч ч биш, хохирогч ч биш, сэжигтэн ч биш, яллагдагч ч биш. Зүгээр аваачаад түгжээд хаячихдаг, бүтэн жил байлгаж байгаад гаргадаг, дараа нь шүүх хуралд оруулдаггүй. Булганыг эс оруулдаг юм бол наад шүүх хурлыг чинь ер нь ямар хурал.

М.Энхболд:  -Улсын Их Хурлын гишүүд асуулт асууж, үг хэлж дууслаа.

Одоо Байнгын хорооны саналаар Баяраагийн Амгаланбаатарыг Улсын ерөнхий прокурорын орлогчоор томилох саналыг дэмжье гэсэн санал хураалт явуулна.

Санал хураалт, гишүүд ээ.

54 гишүүн оролцож 46 гишүүн дэмжиж 85,2 хувийн саналаар санал дэмжигдлээ.

Чуулганы нэгдсэн хуралдаан дээр явагдсан энэхүү санал хураалтын дүнг Улсын Их Хурлын дарга Ерөнхийлөгчид бичгээр мэдэгдэнэ.

-Ажлын амжилт хүсье. 

Дараагийн асуудалдаа оръё.

Дөрөв.Монгол Улсын хилийн тухай хуулийн шинэчилсэн найруулга болон хамт өргөн мэдүүлсэн бусад хуулиудын төслийн эцсийн хэлэлцүүлгийг явуулъя.

Эцсийн хэлэлцүүлэгт бэлтгэсэн Хууль зүйн байнгын хороо, Аюулгүй байдал, гадаад бодлогын байнгын хорооны хамтарсан танилцуулгыг Батнасан гишүүн танилцуулах юм байна.

-Батнасан гишүүнийг индэрт урьж байна.

О.Батнасан: -Байнгын хорооны дарга, эрхэм гишүүд ээ, 


Монгол Улсын Засгийн газраас 2016 оны 11 дүгээр сарын 17-ны өдөр Улсын Их Хуралд өргөн мэдүүлсэн Монгол Улсын хилийн тухай хуулийн шинэчилсэн найруулгын төсөл болон холбогдох бусад хуульд нэмэлт, өөрчлөлт оруулах тухай хуулийн төслүүдийн анхны хэлэлцүүлгийг Улсын Их Хурал 2016 оны 12 дугаар сарын 22-ны өдрийн нэгдсэн хуралдаанаар хэлэлцэж эцсийн хэлэлцүүлэгт бэлтгүүлэхээр Хууль зүйн болон Аюулгүй байдал, гадаад бодлогын байнгын хороонд шилжүүлсэн болно.
Хууль зүйн болон Аюулгүй байдал, гадаад бодлогын байнгын хороо 2016 оны 12 дугаар сарын 26-ны өдрийн хамтарсан хуралдаанаараа Монгол Улсын хилийн тухай хуулийн шинэчилсэн найруулгын төсөл болон холбогдох бусад хуульд нэмэлт, өөрчлөлт оруулах тухай хуулийн төслийг эцсийн хэлэлцүүлгийг хийж нэр томьёог жигдлэх болон редакцийн шинжтэй засварыг төсөлд тусгаж мөн нэгдсэн хуралдааны анхны хэлэлцүүлгээр олонхын дэмжлэг авсан саналуудыг төсөлд нэмж тусган  эцсийн хувилбарын төслийг бэлтгэлээ.
Байнгын хороодын хамтарсан хуралдаанаар Монгол Улсын Их Хурлын чуулганы хуралдааны дэгийн тухай хуулийн 23 дугаар зүйлд заасан журмын дагуу нэгдсэн хуралдаанаар анхны хэлэлцүүлэг явуулах үед хуралдаан даргалагчаас төслийн зарим зүйл, заалтыг гүйцээн боловсруулах чиглэл өгсний дагуу холбогдох зарчмын зөрүүтэй саналуудыг хэлэлцлээ.
Монгол Улсын хилийн тухай хуулийн шинэчилсэн найруулгын төсөл болон холбогдох бусад хуульд нэмэлт, өөрчлөлт оруулах тухай хуулийн төслүүдийг нэгдсэн хуралдаанд танилцуулж батлуулах саналыг Байнгын хорооны хуралдаанд оролцсон гишүүдийн олонх дэмжсэн бөгөөд Байнгын хороодоос эцсийн хувилбарт төсөл, эцсийн хэлэлцүүлэгт бэлтгэсэн тухай танилцуулга, зарчмын зөрүүтэй саналын томьёоллыг бэлтгэн та бүхэнд тараасан болно.
Улсын Их Хурлын эрхэм гишүүд ээ,  Монгол Улсын хилийн тухай хуулийн шинэчилсэн найруулгын төсөл болон холбогдох бусад хуульд нэмэлт, өөрчлөлт оруулах тухай хуулийн төслүүдийн эцсийн хувилбарын төсөл эцсийн хэлэлцүүлэгт бэлтгэсэн тухай Хууль зүйн болон Аюулгүй байдал, гадаад бодлогын байнгын хороодын хамтарсан танилцуулга болон зарчмын зөрүүтэй саналыг хэлэлцэн шийдвэрлэж Монгол Улсын хилийн тухай хуулийн шинэчилсэн найруулга, Гаалийн тухай, Гадаадын иргэний эрх зүйн байдлын тухай, Сонгуулийн тухай, Төрийн албаны тухай, Төрийн бэлгэ тэмдгийн тухай, Хүн худалдаалахтай тэмцэх тухай, Чөлөөт бүсийн тухай, Эрүүгийн байцаан шийтгэх хуульд өөрчлөлт оруулах тухай, Монгол Улсын иргэн гадаадад хувийн хэргээр зорчих, цагаачлах тухай хуульд нэмэлт оруулах тухай, Монгол Улсын хилийн хуулийг хүчингүй болсонд тооцох тухай, Хилийн боомтын тухай хуулийг хүчингүй болсонд тооцох тухай хуулийн төслүүдийг баталж өгөхийг та бүхнээсээ хүсье. Анхаарал тавьсанд баярлалаа. 
М.Энхболд:  -Батнасан гишүүнд баярлалаа.
Ажлын хэсгийг танилцуулъя. Хууль зүй, дотоод хэргийн яамны  Төрийн нарийн бичгийн дарга Баясгалан, Хил хамгаалах ерөнхий газрын дарга Сэргэлэн, Гадаадын иргэдийн харьяатын газрын дарга Мөрөн, Хууль зүй, дотоод хэргийн яамны Хууль зүйн бодлогын газрын дарга Сайнзориг, Гадаадын иргэний харьяатын газрын Харьяатын газрын дарга Хатантуул, Гаалийн ерөнхий газрын дэд дарга Бат-Эрдэнэ, Хууль зүй, дотоод хэргийн яамны Хууль зүйн бодлогын газрын ахлах мэргэжилтэн Нармандах нар ажлын хэсэгт хүрэлцэж ирсэн байна.
Нэг мэндчилгээ дэвшүүлье. 12 дугаар сарын 31-ний өдөр Улсын Их Хурлын гишүүн Дакейн Муратын төрсөн өдөр тохиолдож байгаа юм байна. Мурат гишүүнд Их Хурлын гишүүдийн нэрийн өмнөөс төрсөн өдрийн мэнд хүргэж, аз жаргал, сайн сайхныг хүсэн ерөөе.

Байнгын хорооны танилцуулгатай холбогдуулаад асуулттай гишүүд байна уу?
-Мөнхцэцэг гишүүнээр тасаллаа. 
Болд гишүүн асуулт асууя.

Л.Болд:  -Хилийн тухай энэ багц хууль гарч байгаа. Энэ нь өөрөө дэвшилттэй, цаг үеэ олсон хууль гэдэгт хүлээн зөвшөөрч байгаа. Гэхдээ энэ хуульд өнгөрсөн хугацаанд Монголын төрөөс бий болгосон нэг дэвшилттэй маш чухал ололт амжилтаасаа татгалзаж ухралт хийж байгаад би маш их харамсаж байгаагаа би зориуд энэ төгсгөлийн хэлэлцүүлгийн шатан дээр илэрхийлмээр байна. Үнэхээр дэлхий дээр 1990 оноос Монголчууд бид сонгосон, 1992 оны Үндсэн хуулиараа баталгаажуулсан ардчилсан Монгол Улс хэвээрээ байгаа л юм бол бид яг тэр ардчилсан улсуудын үнэт зүйл, дэг жаягийг хэлбэрэлтгүй мөрдөх ёстой. Их Хуралд аль нам ямар бүтцээр байгаа нь энд огт шалтгаалж болохгүй. Их Хурлын гишүүдийн дотор хүчний байгууллагын, тагнуул, цагдаа, хилийн цэрэг, юу гэдэг юм бэ, энэ байгууллагуудын төлөөллийн тоо олон байх, цөөн байхаас үл шалтгаалан бид хүрсэн, иргэншсэн нийгмийн энэ ололтуудаа ямагт авч явах ёстой.
Өнгөрсөн хугацаанд үнэхээр Монгол Улсын хил дээр хилийн шалган дээр тангараг өргөсөн цэргийн албан хаагч буу зэвсэг барьж, амь насаараа тангараглаж Монгол Улсынхаа төлөө халуун цус, амиа зориулах ийм л тангарагтай хүмүүсээр бид энэ ажлыг хийлгэх ёсгүй ажлыг хийлгэж ирсэн. Тэгээд үүнийг хоёр, гурван жилийн өмнөөс засаж янзлаад, энэ агентлаг нь энэ асуудлаа эрхэлсэн агентлаг нь төлөвшиж тогтоод үйл ажиллагаа нь жигдэрсэн энэ цаг үед бид Монголын төр энэ буруу тогтолцоог зассан юм. Тэгвэл энэ хуулиар эргээд энэ бол ухралт руугаа орж байгаа. Би, энэ удаан ингэж явахгүй байх гэж бодож байна. Үнэхээр эх орныхоо төлөө зэвсэг бариад тэмцэх ёстой тэр хүмүүс бол энэ мэргэжлийн онцлогийг эзэмших, тэр бүгдийг нь хүмүүст эелдэг хандаж, цаад мэдээллүүдийг судалж дүгнэлт гаргаж ийм болох шаардлага байхгүй л дээ. Энэ бол үнэхээр өөрөө цаашдаа маш онцлог энэ ажлыг өнөөдөр бид төлөвшүүлээд явж байгаа.
Энэ бол энэ байдлаараа нэг их удахгүй байх. Дахиад л биднийг олон улсын хэвлэл мэдээлэл, гаднын телевиз, радио, кино, янз бүрийн хэвлэл мэдээллийн байгууллагаар дахиад Монгол Улс маш эсрэг талаасаа дүрслэгдэж, үнэхээр энэ ухралт хийсэн гэдэг нь нэлээн тодорхой болох байх. Тэр үед үүнийг эргээд засах хуулийн төслийг би санаачилна. Энд олон гишүүд нэгдэх байх гэж найдаж байна. Энэ ухралтыг өнөөдөр бид хийлээ. Гэхдээ Монголын төр юуны төлөө байнгын ажиллагаатай парламенттай билээ, иймэрхүү асуудлуудаа цэгцлээд зохицуулаад явж болох байх гэдэгт би огт эргэлзэхгүй байгаа юм. Энэ бол үнэхээр цаашдаа зайлшгүй босож ирэх асуудал шүү гэдгийг би зориуд анхааруулж хэлмээр байгаа юм. Баярлалаа.
М.Энхболд:  -Хэн хариулах вэ? Бараг үг хэлчихлээ.
-Занданшатар гишүүн асуултаа тавья.
Г.Занданшатар:  -Ерөнхийдөө энэ хууль бол бас ажлын хэсэг ажиллаад харьцангуй сайжруулсан, уялдаа холбоог цэгцэлсэн юмнууд байгаа. Гэхдээ би 17.3 дугаар зүйлийг Байнгын хороон дээр ч хэлээд ийм зөрчилтэй заалт батлагдаж гарчих гээд байгаа юм. Тэгээд ажлын хэсгийн даргаас Нямдорж даргаас тодруулъя гэж бодоод байгаа юм. 16.1-ээр зохицуулж байсан зүйлийг, өөрөөр хэлбэл, мал, амьтан, ургамал, бараа, зорчигч энэ бүх юм гарахдаа холбогдох хууль тогтоомж, олон улсын гэрээгээр нэвтрүүлнэ гээд заачихсан байсан юмыг 17.3-аар хилийн хяналтын байгууллага улсын хилээр зорчигч, тээврийн хэрэгсэл, бараа, мал, амьтан, ургамал, тэдгээрийн гаралтай түүхий эд, бүтээгдэхүүнийг нэвтрүүлэхдээ дор дурдсан дарааллыг баримталж хяналт шалгалт явуулна гээд. Ингээд зорчигч хилээр гарах юм бол мэргэжлийн хяналт эхлээд шалгана, гааль шалгана, улсын хил хамгаалах байгууллага шалгана.
Мал, амьтан, ургамал, түүний гаралтай түүхий эд, бүтээгдэхүүнийг олон улсын гэрээгээр хоёр улсын хооронд байгуулсан ургамал, хорио цээрийн гэрээ зэргээр зохицуулагдаж гардаг. Тэгээд  малын хорио цээрийн байгууллага шалгаж болно. Энэ тусдаа ийм зүйл. Тэр дээр улсын хил хамгаалах байгууллага шалгах ороод ирнэ шүү дээ. Ингээд тооччихоор олон улсын гэрээ, хууль тогтоомж, юугаар 16.1-ээр зохицуулж байгаа. 28.29-өөрөө хилийн боомтын зөвлөл, хилийн боомт дээр ажиллах журам, дараалал зэргээ тогтоохоор 28.29-өөр зохицуулагдчихсан юм билээ. Үүнийгээ холбогдох Засгийн газрын гишүүн, хилийн боомтын зөвлөл нь байгуулагдаад. Гэтэл энэ хилийн боомт дээр хяналт шалгалт явуулах байгууллагуудын дарааллыг тогтоож байгаа гээд улам хүндрүүлээд орох, гарах чиглэлд нь ингээд бараг гадаадын харьяатын байгууллага мал гарахад шалгадаг хүртэл юм болчихсон явж байснаа арай зөөлрүүлсэн. Тэгээд 17.3-ыг өөрчлөн найруулаад редакцийн засвар хийхгүй бол болохгүй. 
Энэ дээр Нямдорж дарга бас 17.3-ын зорчигч тээврийн хэрэгсэл, бараа, мал, амьтан, ургамал, тэдгээрийн гаралтай түүхий эд, бүтээгдэхүүнийг гэдгээ орхиод хилийн хяналтын байгууллага дор дурдсан дарааллыг баримталж хяналт шалгалт явуулна гээд, ингээд өөрчлөн найруулаад гаргачихгүй бол энэ дээр яг хэрэгжүүлэх дээр сонин зөрчил. Тэгээд явуулна гээд заавал үүрэгжүүлчихэж байгаа учраас зорчигч гарахад мэргэжлийн хяналтын байгууллага шалгана. Би ингээд Буянт-Ухаагаар гарах юм бол намайг мэргэжлийн хяналтын байгууллага заавал шалгах болчхоод байгаа байхгүй юу, энүүгээр чинь. Зорчигч гээд заачихаар. Бараа гаргах юм бол хил хамгаалах байгууллага бараа шалгах болчхож байгаа юм. Ийм нэг хэрэгжихэд явдалтай юм, угаасаа хилийн боомтын журмыг батална гээд 29 дүгээр зүйлдээ заачихсан байгаа, 16.1-ээр заачихсан байгаа. Тэр нь ингээд процедурын юмнуудыг түүгээрээ зохицуулахаар үлдээчих байсан юм биш үү гэж.
Уул нь, Лүндээжанцан даргын хэлсэн хилчин гэдэг тодорхойлолтыг эхэнд нь оруулчихъя гэсэн, бүр хойноо 13.1-дээ хэвээр үлдээсэн байна. Хилчнээ эхэлж тодорхойлж байж хилийн цэргийн байгууллагад ажиллаж байгаа гэрээт хилчний асуудал бас тодорч байсан. Тэр редакц дээр үүнийг бас анхаараарай гэж.
М.Энхболд:  -Нямдорж гишүүн хариулах уу, сайд нь хариулах уу?
-Нямдорж гишүүн.
Ц.Нямдорж: -Би Их Хурал зөвшөөрвөл 17.3-ыг хилийн хяналтын байгууллага дор дарааллыг баримталж хяналт шалгалт явуулна гээд дундах үгнүүдээ хасчихаж болохоор л юм байна. Занданшатар гишүүн зөв зүйтэй л юм ярьж байна. Бид бас дутуу л харсан юм байна.
М.Энхболд:  -Мөнхцэцэг гишүүн асуултаа асууя.
Г.Мөнхцэцэг:  -Энэ Хилийн тухай хууль шинэчилсэн найруулгаар ингээд орж ирж байна. Энэ хилийн байгууллагуудын үйл ажиллагаа, чиг үүргүүдийг тодорхойлж байгаагаараа энэ хууль бас нэлээн үнэ цэнэтэй цаг үеэ олсон ийм хууль гэж бас дэмжиж байгаа.
Нөгөө талаасаа, энэ Монгол орны маань, улс орны маань аюулгүй байдал, энэ тусгаар тогтнолтой холбоотой ийм хууль учраас энэ өөрөө маш их агууламжтай ийм хууль. Тэгэхээр бид энэ хуулийг нарийн ширийн зүйлүүд дээр нь үг үсгийг нэг бүрчлэн харах, ажиллах ёстой гэж би ингэж ойлгож байгаа. Ер нь сүүлийн энэ 100 жил Монгол Улсын маань хил, энэ хилийн бүс ямар их хумигдаж, ялангуяа Монгол Улс ямар их дотогшилж байгааг харж болох юм. Дашдоржийн Нацагдорж гэж хүн бол бараг 100-аад жилийн өмнө Миний нутаг гээд шүлгийг зүгээр ч биччихээгүй. Хэнтий, хангай, саяны нуруу гээд бүх улсынхаа хилийг үгээр зураад үлдээчихсэн ийм түүх байдаг. Гэтэл өнөөдөр саяны нуруу гээд явахаар тэд нар маань хаана байна вэ. Бид нар эх орныхоо гадна талаас л энэ хилийн бүс нутгийг ингээд энэ үүх түүхээсээ олж харж байх жишээний. Тэгээд ирэхээр энэ утгаараа энэ хууль өнөөдөр хэлэлцэгдээд батлагдах гэж байна. Тэгэхээр бид энэ хуулийг дараа, дараагийн үр хүүхэд, үе удам маань харахад бид нар түүх бичиж байгаа гэдгээ бас анхаарах ёстой гэж би ингэж ойлгож байна.
Тэгээд миний хувьд энэ хилийн бүсэд амьдардаг, хилийн бүсэд төрж өссөн, энэ тойргоос гарсан хүний хувьд бас энэ нутагт ажиллаж байгаа, ялангуяа хилчдийн маань ажил, амьдрал ямар байдгийг, тэдний ар гэр ямаршуухан орчинд аж төрдгийг би бас мэддэг хүний хувьд энэ хуульд яагаад хилчдийн гэр бүл гэдэг энэ заалтыг илүүтэй тусгаж өгөөгүй юм бэ гэдгийг асуумаар байгаа юм. Яагаад гэвэл энэ хилчдийн ар гэр гэж өөрийнхөө ажил мэргэжлийн төлөө яваад, эзэмшсэн мэргэжлийнхээ төлөө ажиллаж чадахгүй байгаа хөөрхий бүсгүйчүүд тэр хил дээр бас эх орноо маналцаад ингээд явж байгаа. Тэдэнд яагаад тэтгэвэр, тэтгэмжийн ямар нэгэн тэтгэмж олгох тийм заалт ороогүй юм бэ? Хэрвээ орсон бол тийм их хэмжээний юм төсвөөс гарах гээд байгаа юм уу? Үндсэндээ манай Дорноговь аймгийн зургаахан сум гэхэд энэ дээр ажиллаж байгаа есхөн л хүн байж байдаг жишээний. Гэх мэтчилэнгээр ер нь бид энэ хилчдийн ар гэрийг олж харах, анхаарах ёстой цаг нь мөн юм биш үү? Энэ чинь бас тусгаар тогтнол мөн юм биш үү гэдгийг бас асуумаар байна. Тэгэхээр хэдий хэмжээний юм суух гээд байсан юм бэ? Хэдий хэмжээний тийм их даац хэтэрсэн юм орох гээд байсан юм уу? Энэ дээр хариулт өгөөч ээ гэж.
М.Энхболд:  -Ажлын хэсэг хариулах уу?
-Батнасан гишүүн хариулъя.
О.Батнасан:  -Баярлалаа. Мөнхцэцэг гишүүний асуултад хариулъя. Уг хууль бол ажлын хэсэг, Байнгын хороогоор орж гишүүдийн гаргасан санал, хүсэлтийг нэлээн тусгасан байгаа. Дашрамд хэлэхэд Монгол Улсын хилийн бүс гэдэг нэр томьёо орж ирээд суусан байгааг бас хэлэх нь зүйтэй байх. Хилчдийн ар гэр буюу заставт ажиллаж байгаа ар гэрийн асуудлыг хөндөж байх шиг байна. Энэ бол өчигдөр Байнгын хороон дээр бас яригдсан. Тэгээд олонхын дэмжлэг авч чадаагүй. Зүгээр, гишүүдийн ярьж байгаагаас үзэхэд радиатор, лакатрын ангиуд сумын төв дээр байдаг. Хилийн засвар дээр байдаг хилчдийн ар гэр гэхээр 300 гаруй хүн байдаг. Жишээ нь хилийн цэрэгт жинхэнэ алба хааж байгаа офицер, ахлагчдын ар гэр голдуу эмэгтэйчүүд байдаг. Ямарваа нэгэн ажлыг хийхэд заставын хүмүүс алба хаасан, хаагаагүй гараад л тэр ажлыг хийдэг ийм л хүмүүс.
Энэ хүмүүст, ажилгүй байгаа энэ хүмүүст Засгийн газраас улиралд нэг удаа хөдөлмөрийн хөлсний доод хэмжээгээр тооцож тэтгэмж олгодог юм билээ. Уг хуулийн 39.4-т зааснаар нийгмийн даатгал, эрүүл мэндийн даатгалыг нь төлдөг. Одоо 30 гаруй хүний асуудлыг оруулахад нэгдүгээрт, 300 хүн ажлын байртай болж байна гэсэн үг. Нөхөр нь 14, 15 хоногоор хилийн манаанд явдаг, тэгэхээр ар гэрээ авч үлддэг, манаанд явахад хоол хүнсийг нь бэлддэг гээд ерөөсөө хилчний үүргийг гүйцэтгэж байдаг ийм л хүмүүс байгаа. Тэгээд төсөвт нэг их дараалал үүсгэхгүй, ер нь жилдээ 400 гаруй сая төгрөгийн л тооцоо гарч байгаа. Тэтгэмж олгохгүй биш олгож байгаа. Гэхдээ энэ сайжруулаад сард нэг удаа хөдөлмөрийн хөлсний доод хэмжээгээр тэтгэмж олгочихвол яасан юм бэ гэсэн ийм асуудал 300 гаруй хүн дээр яригдаж байгаа юм. Баярлалаа.
М.Энхболд:  -Гишүүд асуулт асууж, хариулт авч дууслаа.
Одоо зарчмын зөрүүтэй саналаар санал хураалт явуулна. Байнгын хорооноос гаргасан саналууд байгаа. 8 санал байна.
1.Төслийн 16 дугаар зүйлийн 16.4 дэх хэсэг, 18 дугаар зүйлийн 18.3 дахь хэсгийн “хилийн” гэсний өмнө “хил залгаа улстай” гэж тус тус нэмэх гэсэн байна.
Санал хураалт. 
53 гишүүн оролцож 83 хувийн саналаар дэмжигдлээ.
2.Төслийн 17 дугаар зүйлийн 17.4 дэх хэсгийг доор дурдсанаар өөрчлөн найруулах:
“17.4.Хилийн хяналтын байгууллагын хяналт шалгалтаар илрүүлсэн  гадаадын иргэний виз, бүртгэлийн зөрчлийг гадаадын иргэн, харьяатын байгууллага шийдвэрлэнэ.” гэсэн.
Өөрчлөн найруулсан байна. Энийг унагаачихаар хуучин нь.
Энэ дээр үг хэлж болно. Дэмжсэн, дэмжээгүй гурав, гурван гишүүн үг хэлж болно. Хууль чинь өнөөдөр батлагдах юм уу, үгүй юм уу. Тэрийгээ бодож үгээ хэлээрэй.
-Нямдорж гишүүн үг хэлье.
Ц.Нямдорж:  -Саяын томьёоллыг дэмжиж байгаа юм. Тэгээд 17.3 доторт чинь Занданшатар гишүүний ярьдаг хэдэн үг дарах л асуудал байгаа юм л даа. Байнгын хороон дээр санал гараагүй байдаг ийм зовлонтой болчихлоо. Эсвэл энэ чигээр нь явчих юм уу? Би ямар ч гэсэн орж байгаа саналаа дэмжиж байгаа шүү дээ. Тэгээд 17.3 дээр Занданшатар гишүүний ярьдаг асуудал байгаа юм. Хэдэн үг дарчих л юм.
М.Энхболд:  -Тэгээд одоо наадахыг чинь шууд эндээс санал гаргаад хураалгах ямар ч арга байхгүй. Байнгын хороон дээр гараагүй санал юм чинь.
-Даваасүрэн гишүүн үг хэлэх юм уу?
Даваасүрэн гишүүн.
Ц.Даваасүрэн:  -Визийн зөрчил гээд байна л даа. Гадаадын иргэний харьяатын байгууллага шийдвэрлэнэ гээд. Одоо ингээд хилээр ороод ирэнгүүт гарч байгаа тэр зөрчлийг хэлээд байна уу? Одоо жишээлбэл визийн зөрчилтэй байвал хил дээр паспортаа шалгуулж байх явцад гарч байгаа зөрчил дээр  гэхээр чинь энэ чинь хоёулаа сууж байх гэсэн үг үү? Энэ дээр нэг тайлбар авъя.
М.Энхболд:  -Батнасан гишүүн тайлбарлах уу, Нямдорж гишүүн тайлбарлах юм уу?
-Энхбаяр гишүүн тайлбар өгье.
Ж.Энхбаяр:  -Боомт дээр ажиллах хилийн хяналтын албадууд өөрөө энэ зөрчлийн асуудлыг шийдвэрлэнэ. Таны сая асуудгаар зэрэгцээд Гадаадын харьяатын алба, хилийн шалган нэвтрүүлэхтэй зэрэгцээд ажиллахгүй. Шалган өөрөө эхний фильтрээ хийгээд тэр дээр визийн ямар нэгэн зөрчил дутагдал гарсан нөхцөлд, гаалийн хяналт шалгалт явуулах нөхцөлд ачаа бараан дотор нуугдсан, бас ямар нэгэн илэрсэн нөхцөлд, хилийн бусад галт хэрэг, вагон шалгах нөхцөлд бас илэрсэн нөхцөлүүдэд харьяатын газарт шилжүүлэх.

Хоёрдугаарт, манайд урьд нь олон мянгаар нь албадан гаргаж байсан энэ визийн зөрчил юутай холбоотой вэ гэвэл жуулчны визээр орж ирчхээд тэр үед хил дээр зөрчил гарахгүй. Тэгээд хугацаагаа, орж ирэнгүүтээ ажил эрхлээд хугацаа хэтрүүлдэг зөрчил гардаг. Тэр хугацаа хэтрэнгүүт тэр шалган дээр чинь мэдээ байгаа шүү дээ. Энэ нөхдүүдийн хугацаа хэтэрлээ гэдэг мэдээлэл гадаадын харьяат руу очно гэсэн үг, сигнал нь. Тэгвэл гадаадын харьяат үүргээ гүйцэтгээд албадан гаргах ажил руугаа хийнэ. Тэгэхээр гол хяналт, гол мэдээлэл, тэр гол сүлжээ нь бол боомт дээрээ явагдах юм аа гэж. Дотоод дахь зөрчил болон гадна зөрчил аль, аль нь ороод л явчихаж байгаа юм. Тэгэхээрээ зэрэгцээд хоёр байгууллага зэрэгцэж суугаад штамп дарах асуудал ердөө биш. Хилийн шалган нэвтрүүлэх алба буюу хилээр нэвтрүүлэх ажлаа хийгээд л явна.

М.Энхболд:  -Тодруулга байхгүй шүү дээ, үг хэлж байгаа маягаар таны юунд тайлбар өгүүллээ шүү дээ. Дэмжсэн, дэмжээгүй гурав, гурван хүн үг хэлнэ.

-Занданшатар гишүүн.

Г.Занданшатар:  -Энэ заалт бол Гадаадын иргэн, харьяатын байгууллага улсын хил хамгаалах байгууллагын шалгалтаар ирсэн гадаад иргэний виз бүртгэлийн зөрчлийг шийдвэрлэнэ гэж байсан юм. Үүний өөрчлөлт орж байгаа юм нь болохоор хил хамгаалах байгууллага гэдгийг хилийн хяналтын байгууллага гэж өөрчлөхөөр мэргэжлийн хяналт, гааль, энэ дөрвөн хяналтын байгууллага ийм зөрчлийг илрүүлэх юм бол гадаадын иргэн, харьяатын байгууллага эцэслэн шийдвэрлэнэ гэж ингэж өөрчлөгдөж байгаа юм. Хилийн хяналтын байгууллага. 

Гэхдээ үүнтэйгээ ингээд ороод ирэхээр миний түрүүний хэлээд байгаа тэр зорчигч, тээврийн хэрэгсэл, бараа, мал, амьтан, ургамал, тэдгээрийн гаралтай түүхий эд бүтээгдэхүүнийг нэвтрүүлэхдээ гээд энэ хэсгийг редакциар ямар нэгэн байдлаар засахгүй бол мал, амьтан, ургамал, тэдгээрийн гаралтай түүхий эд, бүтээгдэхүүнийг нэвтрүүлэх асуудлыг олон улсын гэрээ, хэлэлцээрээр хоёр улсын хооронд Ургамал, хорио цээрийн гэрээ хэлэлцээрүүдээр нэгдүгээрт зохион байгуулдаг. Энэ дээр зөвхөн энэ байгууллагууд биш, мал, амьтны хорио цээр, юунууд ч гэсэн орж ирж болно. Тэгээд зорчигчийг нэвтрүүлэхдээ жишээлбэл, мэргэжлийн хяналтын байгууллага визний зөрчилтэй байна уу, үгүй юу гэж шалгадаг утгаар дээд талдаа орчихоор 17.4 чинь бас бүр хүндрүүлээд орчхоод байгаа юм. Яагаад гэвэл хилийн хяналтын байгууллага дөрвөн байгууллага дөрвүүлээ энэ зөрчлийг илрүүлэх үүрэгтэй юм шиг болчих гээд байгаа юм. 

Тийм учраас 17.3-аа өөрчлөн найруулахгүй бол зорчигч, тээврийн хэрэгсэл, бараа, мал, амьтан, ургамал, тэдгээрийн гаралтай түүхий эд бүтээгдэхүүн энэ хууль дээр Хилийн тухай хуулиар зохицуулах тухай орж ирээгүй. Угаасаа зорчигч, тээврийн хэрэгслийн л асуудал энэ хууль дээр байсан юм. Тэр нь 16.1-ээрээ олон улсын гэрээ, хууль тогтоомж, холбогдох хууль тогтоомжоороо зохицуулна. Гаалийн тухай хууль, Мэргэжлийн хяналтын тухай хууль, бусад хуулиуд байгаа шүү дээ. Тэр дагуу зохицуулагдахаар байсан юмнуудыг энэ дээр ингээд чихээд оруулаад ирэхээр үүнийгээ редакцаар авч хаяхгүй бол энэ бол хэрэгжихэд ахиад асуудал гарна.

М.Энхболд:  -Санал хураая.

52 гишүүн оролцож 76,9 хувийн саналаар санал дэмжигдлээ.
3.Төслийн 23 дугаар зүйлийн 23.5 дахь хэсгийн “явуулна.” гэснийг “ажиллана.” гэж өөрчлөх.
Санал хураалт.
51 гишүүн оролцож 81,2 хувийн саналаар санал дэмжигдлээ.

4.Төслийн 29 дүгээр зүйлийн 29.7 дахь хэсгийн “гадаадын иргэн, харьяатын,” гэснийг хасах.

51 гишүүн оролцож 82,4 хувийн саналаар санал дэмжигдлээ.
5.Төслийн 35 дугаар зүйлийн 35.1.9 дэх заалтын “хэрэгслийг” гэснийг “хэрэгслийн талаархи мэдээллийг” гэж өөрчлөх.
51 гишүүн оролцож 86,3 хувийн саналаар санал дэмжигдлээ.
6.Төслийн 40 дүгээр зүйлийн 40.2.1 дэх заалт, 45 дугаар зүйлийн 45.2.1 дэх заалтын “бусад хүний” гэснийг “бусдын” гэж тус тус  өөрчлөх.

Санал хураалт.

51 гишүүн оролцож 86,3 хувийн саналаар санал дэмжигдлээ.

7.Төслийн 48 дугаар зүйлд доор дурдсан агуулгатай 48.1.5 дахь  заалт нэмэх:
“48.1.5.хил хамгаалах байгууллагын хамгаалалтад байгаа обьектод хүч хэрэглэн халдсан, халдахыг завдсан.”
Санал хураалт.
51 гишүүн оролцож 84,3 хувийн саналаар санал дэмжигдлээ.
8.Төслийн 58 дугаар зүйлийн 58.1 дэх хэсгийг доор дурдсанаар өөрчлөн найруулах:

 “58.1.Энэ хуулийг 2017 оны 02 дугаар сарын 01-ний өдрөөс эхлэн дагаж мөрдөнө.” гэсэн байна.
8 дугаар зүйлтэй холбоотой юу?
-Даваасүрэн гишүүнд үг өгье.
Ц.Даваасүрэн: -2 дугаар сарын 1-ээс гэж байна шүү дээ. Амжих уу? Үүнийгээ сайн ярилцсан уу? Байнгын хороон дээр хөндөгдсөн юм бий юу? Үүнийгээ анхаараарай. Амжихгүй юм болох вий дээ. Яагаад гэвэл энэ чинь байгууллага хоорондын ажил өөрчлөгдөж байгаа юм хүртэл гарч байгаа шүү дээ.
М.Энхболд: -Санал хураалт.
51 гишүүн оролцож 82,4 хувийн саналаар санал дэмжигдлээ.
Зарчмын зөрүүтэй саналуудаар санал хурааж дууслаа.
Одоо Байнгын хорооны саналаар Монгол Улсын хилийн тухай хуулийн шинэчилсэн найруулгын төслийг бүхэлд нь баталъя гэсэн саналын томьёоллоор санал хураана.
17.3-аар найруулга дээр оруулж болохоор бол болох юм байна, болохгүй бол дахиж хууль санаачлах.
Санал хураалт.
51 гишүүн оролцож, 88,2 хувийн саналаар санал дэмжигдлээ.
Гаалийн тухай хуульд өөрчлөлт оруулах тухай хуулийн төслийг бүхэлд нь баталъя гэсэн санал хураалт.
51 гишүүн оролцож 88,2 хувийн саналаар санал дэмжигдлээ.
Гадаадын иргэний эрх зүйн байдлын тухай хуульд өөрчлөлт оруулах тухай хуулийн төслийг бүхэлд нь баталъя гэсэн саналын томьёоллоор санал хураалт.
51 гишүүн оролцож 82,4 хувийн саналаар санал дэмжигдлээ.
Монгол Улсын иргэн гадаадад хувийн хэргээр зорчих, цагаачлах тухай хуульд нэмэлт, өөрчлөлт оруулах тухай хуулийн төслийг бүхэлд нь баталъя гэсэн саналын томьёоллоор санал хураалт.
51 гишүүн оролцож 82,4 хувийн саналаар санал дэмжигдлээ.
Сонгуулийн тухай хуульд өөрчлөлт оруулах тухай хуулийн төслийг бүхэлд нь баталъя гэсэн саналын томьёоллоор санал хураалт.
51 гишүүн оролцож 84,3 хувийн саналаар санал дэмжигдлээ.
Төрийн албаны тухай хуульд өөрчлөлт оруулах тухай хуулийн төслийг бүхэлд нь баталъя гэсэн томьёоллоор санал хураалт.
51 гишүүн оролцож 84,3 хувийн саналаар санал дэмжигдлээ.
Төрийн бэлгэ тэмдгийн тухай хуульд өөрчлөлт оруулах тухай хуулийн төслийг бүхэлд нь баталъя гэсэн саналын томьёоллоор санал хураалт.
51 гишүүн оролцож 84,3 хувийн саналаар санал дэмжигдлээ.
Хүн худалдаалахтай тэмцэх тухай хуульд өөрчлөлт оруулах тухай хуулийн төслийг бүхэлд нь баталъя гэсэн томьёоллоор санал хураалт.
51 гишүүн оролцож 88,2 хувийн саналаар санал дэмжигдлээ.
Чөлөөт бүсийн тухай хуульд өөрчлөлт оруулах тухай хуулийн төслийг бүхэлд нь баталъя гэсэн саналын томьёоллоор санал хураалт.
51 гишүүн оролцож 80,4 хувийн саналаар санал дэмжигдлээ.
Эрүүгийн байцаан шийтгэх хуульд өөрчлөлт оруулах тухай хуулийн төслийг бүхэлд нь баталъя гэсэн саналын томьёоллоор санал хураалт.
51 гишүүн оролцож 84,3 хувийн саналаар санал дэмжигдлээ.
Монгол Улсын хилийн тухай хуулийг хүчингүй болсонд тооцох тухай хуулийн төслийг бүхэлд нь баталъя гэсэн томьёоллоор санал хураалт.
51 гишүүн оролцож 88,2 хувийн саналаар санал дэмжигдлээ.
Хилийн боомтын тухай хуулийг хүчингүй болсонд тооцох тухай хуулийн төслийг бүхэлд нь баталъя гэсэн саналын томьёоллоор санал хураалт.
51 гишүүн оролцож 86,4 хувийн саналаар санал дэмжигдлээ.
Анхны хэлэлцүүлэг явагдаж байх үед зарим хуулийг буцаах тухай тогтоол өнгөрсөн 7 хоногт дэмжигдсэн. Энэ тогтоолын төслийн эцсийн найруулгыг та бүхэнд танилцуулъя.
Монгол Улсын Их Хурлын чуулганы хуралдааны дэгийн тухай хуулийн 22 дугаар зүйлийн 22.5 дахь хэсгийг үндэслэн Монгол Улсын Их Хурлаас ТОГТООХ нь:

1.Монгол Улсын Засгийн газраас 2016 оны 11 дүгээр сарын 17-ны өдөр Монгол Улсын Их Хуралд Монгол Улсын хилийн тухай хуулийн шинэчилсэн найруулгын төслийн хамт өргөн мэдүүлсэн жолоочийн даатгалын тухай, Захиргааны хариуцлагын тухай, Кадастрын зураглал ба газрын кадастрын тухай, Тусгай хамгаалалттай газар нутгийн тухай хуульд өөрчлөлт оруулах тухай хуулиудын төслийг нэгдсэн хуралдаанд оролцсон гишүүдийн олонх нь хэлэлцэх боломжгүй гэж үзсэн тул хууль санаачлагчид нь буцаасугай гэсэн ийм тогтоол байна.
Эцсийн найруулга дээр саналтай гишүүд байна уу?
-Алга байна, эцсийн найруулга сонссонд тооцлоо.
Ингээд хуулийн төслүүд батлагдлаа. Гишүүд, ажлын хэсэгт баярлалаа.
13 цаг 12 минут болж байна. 
Дараагийн асуудлыг үдээс хойш хэлэлцэх үү?
Одоо даргын зөвлөлийн гишүүд шууд даргын зөвлөлийн хуралтай. 14 цаг 50 минутад хууль өргөн барих асуудлууд байгаа. Тэгээд 15 цагаас чуулганы үдээс хойшхи хуралдаан.
Ингээд үдийн завсарлага.

М.Энхболд: -Гишүүдийн өдрийн амгаланг айлтгая. Үдээс хойшхи чуулганы нэгдсэн хуралдааныг эхэлье. Засгийн газраас хуулийн төсөл эргүүлэн татах тухай бичиг ирсэн байна. Үүнийг би та бүхэнд танилцуулчихъя.

Монгол Улсын Засгийн газраас Улсын Их Хуралд 2016 оны 5 дугаар сарын 31-ний өдөр өргөн мэдүүлсэн Монгол Улсын Засгийн газар болон БНЭУ-ын Экспорт, импортын банк хооронд байгуулах 1 тэрбум ам.долларын зээлийн хэлэлцээрийг соёрхон батлах тухай хуулийн төслийг Засгийн газрын хуралдаанаар хэлэлцээд эргүүлэн татахаар шийдвэрлэсэн болохыг үүгээр мэдэгдэж байна. Засгийн газрын хуралдааны тэмдэглэлийг хавсаргав гэсэн 12 дугаар сарын 16-ны өдрийн 229 тоот бичиг ирсэн байна. Үүнийг Их Хуралд танилцуулж байна.

Одоо хэлэлцэх асуудалдаа оръё.

-Нямаагийн Энхболд гишүүн горимын санал гаргая.

Н.Энхболд:  -Сая Байнгын хороо хуралдаад Хөгжлийн банкны холбогдолтой тогтоолынхоо төслийг эцэслээд ярьчихсан байгаа. Тэрийг дуусгачихвал яасан юм бэ гэсэн санал байна. Ер нь тэгээд ингээд хараад байсан чинь энэ дотор яг цаг нь тулчихсан юм гайгүй, Хилийн хууль, тэрийг дагаж гарах хууль, Хөгжлийн банкны тогтоол гурваа ярьчхаад тэгээд өнөөдрийнхөө хуралдааныг дуусгавал яасан юм бэ гэж бодож байна. Нэлээн гишүүд бас янз бүрийн ажилтай байх шиг байна гэж санал болгож байна. Горимоор санал хураалгаж өгөхгүй юу.

М.Энхболд:  -Хөгжлийн банкны талаар авах арга хэмжээний тухай тогтоолын эцсийн хэлэлцүүлэг, Монгол Улсын Хилийн тухай хуулийг дагаж мөрдөх журмын тухай хуулийн төсөл, Монгол Улсын хууль тогтоомжийг 2020 он хүртэл боловсронгуй болгох үндсэн чиглэл батлах тухай асуудал гэсэн энэ гурван асуудлыг хэлэлцээд үдээс хойшхи хуралдаанаа дуусгая гэсэн санал хэлж байгаа юм уу, тийм ээ?

Тэгвэл Хилийн тухай дагаж мөрдөх журам, Хөгжлийн банк хоёроо яриад дуусгая гэж байгаа юм уу? Гишүүд санал нэг байна уу?

-Тэгвэл хэлэлцэх асуудлын дараалалд ийм өөрчлөлт оруулъя.

Тав. Хөгжлийн банкны талаар авах зарим арга хэмжээний тухай Улсын Их Хурлын тогтоолын төслийн эцсийн хэлэлцүүлэг.

Ажлын хэсэгт ирсэн хүмүүсийг тараагаад саяын зохицуулалтыг хийгээрэй.

Монгол Улсын Хөгжлийн банкны талаар авах зарим арга хэмжээний тухай Улсын Их Хурлын тогтоолын эцсийн хэлэлцүүлгийг хэлэлцэж эхэлье.


Төслийн эцсийн хэлэлцүүлгийн талаар Эдийн засгийн байнгын хороо дүгнэлт гаргасан. Дүгнэлтийг Тогтохсүрэн гишүүн танилцуулна.

Тогтохсүрэн гишүүнийг индэрт урьж байна.

Д.Тогтохсүрэн:  -Улсын Их Хурлын дарга, эрхэм гишүүд ээ, “Монгол Улсын Хөгжлийн банкны талаар авах зарим арга хэмжээний тухай” Улсын Их Хурлын тогтоолын төслийн анхны хэлэлцүүлгийг 2016 оны 12 дугаар сарын 28-ны өдрийн Улсын Их Хурлын чуулганы нэгдсэн хуралдаанаар хийж төслийг эцсийн хэлэлцүүлэгт бэлтгэхээр Эдийн засгийн болон Төсвийн байнгын хороонд шилжүүлсэн билээ.

Байнгын хороод дээрх тогтоолын төслийн эцсийн хэлэлцүүлгийг 2016 оны 12 дугаар сарын 28-ны өдрийн хамтарсан хуралдаанаараа хийлээ.

Нэгдсэн хуралдааны анхны хэлэлцүүлгээр олонхын дэмжлэг авсан саналыг төсөлд тусган эцсийн хувилбарын төслийг бэлтгэлээ. Үүнд: 

1.Төслийн 2 дахь заалтын “үнэт цаасаар нэмэгдүүлэх” гэснийг “үнэт цаас гаргаж, нэмэгдүүлэх” гэж, 3 дахь заалтын “аудит хийж, дүгнэлт гаргахыг” гэснийг “аудит хийхийг” гэж тус тус өөрчлөх саналыг тогтоолын төсөлд тусгалаа.

2.Төслийн 1, 2 дахь заалтыг нэгтгэж 2 дэд заалт бүхий 1 заалт болгож, бусад заалтуудын дугаарыг өөрчилсөн болно.


Монгол Улсын Их Хурлын чуулганы хуралдааны дэгийн тухай хуулийн 23 дугаар зүйлийн 23.2-ын 3 дахь заалтын дагуу Улсын Их Хурлын гишүүн Б.Жавхлангийн гаргасан төслийн 1 дэх заалтыг “Монгол Улсын Засгийн газар, Монгол Улсын Хөгжлийн банк хооронд улсын төсвөөс эргэн төлөгдөх нөхцөлтэй үүссэн өр, авлагын тооцоог 2016 оны 12 дугаар сарын 31-ний өдрөөр тасалбар болгон харилцан суутгах замаар эцэслэн шийдвэрлэж Монгол Улсын Хөгжлийн банкны зохистой харьцааны холбогдох шалгуур үзүүлэлтийг сайжруулах” гэж өөрчлөн найруулах саналыг хуралдаанд оролцсон гишүүд санал нэгтэй дэмжсэн болно.

Тогтоолын төсөлд үг хэллэг, хууль зүйн техникийн засваруудыг хийсэн эцсийн хувилбар болон зарчмын зөрүүтэй саналын томьёоллыг та бүхэнд тараасан болно.

Улсын Их Хурлын эрхэм гишүүд ээ, “Монгол Улсын Хөгжлийн банкны талаар авах зарим арга хэмжээний тухай” Улсын Их Хурлын тогтоолын төслийн эцсийн хэлэлцүүлгийг хийсэн талаарх Эдийн засгийн болон Төсвийн байнгын хорооны танилцуулгыг хэлэлцэн, тогтоолын төслийг баталж өгөхийг та бүхнээс хүсье. Анхаарал тавьсанд баярлалаа.

М.Энхболд:  -Тогтохсүрэн гишүүнд баярлалаа.

Ажлын хэсэг: Сангийн сайд Чойжилсүрэн, Хөгжлийн банкны гүйцэтгэх захирал Батбаяр, Хөгжлийн банкны тэргүүн дэд захирал Энхбат нар хүрэлцэн ирсэн байна.

Асуулттай гишүүд байна уу?

-Асуулттай гишүүд алга байна.

Зарчмын зөрүүтэй нэг санал байгаа юм байна.

Байнгын хороо дэмжсэн, Эдийн засаг, Төсвийн байнгын хорооноос гаргасан зарчмын зөрүүтэй саналаар санал хураая. 

1.Төслийн 1 дэх заалтыг доор дурдсанаар өөрчлөн найруулах:

1.Монгол Улсын Засгийн газар, Монгол Улсын Хөгжлийн банк хооронд улсын төсвөөс эргэн төлөгдөх нөхцөлтэй үүссэн өр, авлагын тооцоог 2016 оны 12 дугаар сарын 31-ний өдрөөр тасалбар болгон харилцан суутгах замаар эцэслэн шийдвэрлэж, Монгол Улсын Хөгжлийн банкны зохистой харьцааны холбогдох шалгуур үзүүлэлтийг сайжруулах гэсэн 1 дүгээр заалтыг оруулж байгаа юм байна.  Саналыг Эдийн засгийн болон Төсвийн байнгын хороо гаргасан, дэмжсэн байна.


Санал хураалт:


54 гишүүн оролцож 83,3 хувийн саналаар санал дэмжигдэж байна.

Зарчмын зөрүүтэй саналуудаар санал хурааж дууслаа.


Одоо, Байнгын хорооны саналаар “Монгол Улсын Хөгжлийн банкны талаар авах зарим арга хэмжээний тухай” Улсын Их Хурлын тогтоолыг бүхэлд нь баталъя гэсэн томьёоллоор санал хураалт явуулъя.


Санал хураалт:


54 гишүүн оролцож 79,6 хувийн саналаар санал дэмжигдсэн байна. Тогтоолын төсөл батлагдаж байна.


Тогтоолын төслийн эцсийн найруулга дээр саналтай гишүүд байна уу?


-Эцсийн найруулга сонссонд тооцлоо.


Ингээд тогтоол батлагдаж байна. Ажлын хэсэг, гишүүдэд баярлалаа.


Дараагийн асуудалд оръё.


Зургаа. Монгол Улсын хилийн тухай хуулийн шинэчилсэн найруулгын төсөлтэй холбогдуулан Монгол Улсын Их Хурлын чуулганы хуралдааны дэгийн тухай хуулийн 24.6-д заасны дагуу нэгдсэн хуралдаанд хэлэлцүүлэхээр Хууль зүйн байнгын хорооноос бэлтгэсэн Монгол Улсын хилийн тухай хуулийг дагаж мөрдөх журмын тухай хуулийн төслийн анхны хэлэлцүүлгийг явуулъя.

Төсөлтэй холбогдуулж Хууль зүйн байнгын хорооноос санал, дүгнэлт гарсан. 

Хууль зүйн байнгын хорооноос санал, дүгнэлт гарсан. 

Дүгнэлтийг Батнасан гишүүн танилцуулна.

-Батнасан гишүүнийг индэрт урьж байна.

О.Батнасан:  -Улсын Их Хурлын дарга, эрхэм гишүүд ээ, Монгол Улсын Засгийн газраас 2016 оны 11 дүгээр сарын 17-ны өдөр Улсын Их Хуралд өргөн мэдүүлсэн Монгол Улсын хилийн тухай хуулийн шинэчилсэн найруулгын төсөл болон холбогдох бусад хуульд нэмэлт, өөрчлөлт оруулах тухай хуулийн төслүүдийн анхны хэлэлцүүлгийг Улсын Их Хурал 2016 оны 12 дугаар сарын 22-ны өдрийн нэгдсэн хуралдаанаар хэлэлцэж, эцсийн хэлэлцүүлэгт бэлтгүүлэхээр Хууль зүйн болон Аюулгүй байдал, гадаад бодлогын байнгын хороонд шилжүүлсэн билээ. 

Хууль зүйн болон Аюулгүй байдал, гадаад бодлогын байнгын хороод монгол Улсын Их Хурлын чуулганы хуралдааны дэгийн тухай хуулийн 24 дүгээр зүйлийн 24.6 дахь хэсэгт заасны дагуу Монгол Улсын хилийн тухай хуулийг дагаж мөрдөх журмын тухай хуулийн төслийг боловсруулж, анхны хэлэлцүүлгийг 2016 оны 12 дугаар сарын 27-ны өдрийн хамтарсан хуралдаанаараа хэлэлцлээ.


Байнгын хороодын хамтарсан хуралдаанаар дээрх хуулийн төслийн анхны хэлэлцүүлгийг хийх үед гишүүдээс зарчмын зөрүүтэй санал гараагүй тул Монгол Улсын Их Хурлын чуулганы хуралдааны дэгийн тухай хуулийн 16 дугаар зүйлийн 16.3 дахь хэсэгт заасны дагуу анхны хэлэлцүүлгээр нь батлах саналыг хуралдаанд оролцсон гишүүдийн олонх дэмжсэн болно.


Улсын Их Хурлын эрхэм гишүүд ээ, Монгол Улсын хилийн тухай хуулийг дагаж мөрдөх журмын тухай хуулийн төслийн анхны хэлэлцүүлгийг хийсэн талаарх Хууль зүйн болон Аюулгүй байдал, гадаад бодлогын байнгын хороодын хамтарсан санал, дүгнэлтийг хэлэлцэн шийдвэрлэж, хуулийн  төслийг баталж өгөхийг та бүхнээс хүсье. Анхаарал тавьсанд баярлалаа.


М.Энхболд:  -Батнасан гишүүнд баярлалаа.


Ажлын хэсэг: Хууль зүй, дотоод хэргийн яамны Төрийн нарийн бичгийн дарга Баясгалан, Хил хамгаалах ерөнхий газрын дарга Сэргэлэн, Гадаадын иргэдийн харьяатын газрын дарга Мөрөн, Хууль зүй, дотоод хэргийн яамны Хууль зүйн бодлогын газрын дарга Сайнзориг, Гадаадын иргэний харьяатын газрын Харьяатын газрын дарга Хатантуул, Гаалийн ерөнхий газрын дэд дарга Бат-Эрдэнэ, Хууль зүй, дотоод хэргийн яамны Хууль зүйн бодлогын газрын ахлах мэргэжилтэн Нармандах нар ирсэн байна.


Дүгнэлтээс асуулттай гишүүд байна уу?


-Асуулттай гишүүд алга байна.


Байнгын хороо хуулийн төслийг анхны хэлэлцүүлгээр нь батлах горимын санал гаргасныг дэмжье гэсэн санал хураалт явуулъя.


Санал хураалт: Анхны хэлэлцүүлгээр баталъя гэсэн горимын саналыг дэмжиж санал хурааж байна шүү, гишүүд ээ.


54 гишүүн оролцож 64,8 хувийн саналаар санал дэмжигдлээ.


Байнгын хорооноос гаргасан анхны хэлэлцүүлгээр батлах санал дэмжигдсэн тул хуулийг дагаж мөрдөх журмын тухай хуулийн төслийг бүхэлд нь баталъя гэсэн саналын томьёоллоор санал хураалт явуулъя.


53 гишүүн оролцож 81,1 хувийн саналаар санал дэмжигдлээ. 


Хуулийн төсөл батлагдаж байна. Гишүүд, ажлын хэсэгт талархал илэрхийлье.


Өнөөдрийн хэлэлцэх асуудал ингээд үүгээр дуусаж байна.


Гурван хуулийн эцсийн найруулга дээр санал асуучихъя.


1.Олон улсын гэрээний тухай хуулийн шинэчилсэн найруулгын эцсийн найруулга дээр саналтай гишүүн байна уу?


-Алга байна, эцсийн найруулга сонссонд тооцлоо.


2.Монгол Улсын Засгийн газрын тухай хуулийн зарим хэсэг хүчингүй болсонд тооцох тухай хуулийн эцсийн найруулга дээр саналтай гишүүн байна уу?


-Алга байна, эцсийн найруулга сонссонд тооцлоо.


3.Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу?


-Алга байна, эцсийн найруулга сонссонд тооцлоо.


Үүгээр өнөөдрийн чуулганы нэгдсэн хуралдаан хэлэлцэх асуудлуудаа хэлэлцэж дууслаа.


Чуулган өндөрлөж байна. Ингээд 2016 оны Улсын Их Хурлын нэгдсэн хуралдааны ажиллагаа үүгээр өндөрлөлөө.


Гишүүд шинэ жилээ сайхан тэмдэглэцгээгээрэй. Ингээд хурал өндөрлөж байна.

